
	ಪ್ರಧಾನ ಸಂಪಾದಕರ ನುಡಿ

	ಕರ್ನಾಟಕ ನಾಟಕ ಅಕಾಡೆಮಿಯ ನಮ್ಮ ಅವಧಿ ಎರಡು ವರ್ಷ ಕಳೆದಿದೆ. ಮೊದಲ ವರ್ಷ ಜಿಲ್ಲೆಗಳಲ್ಲಿ ನಾಟಕೋತ್ಸವ, ಹವ್ಯಾಸಿ ರಂಗ ತಂಡಗಳಿಗೆ ಶಿಬಿರ, ರಸಗ್ರಹಣ, ನಾಟಕ ಕಂಪನಿಗಳಿಗೆ ಹೊಸ ನಾಟಕ ಬರೆಸುವ ಯೋಜನೆ, ಪೌರಾಣಿಕ ರಂಗೋತ್ಸವ, ತಿಂಗಳ ನಾಟಕ, ರಂಗಗೀತೆ ಪ್ರಾತ್ಯಕ್ಷಿಕೆ, ಮುಂಬಯಿಯಲ್ಲಿ ನಾಟಕೋತ್ಸವ ಮುಂತಾದ ಹತ್ತು ಹಲವು ವಿನೂತನ ಕಾರ್ಯಕ್ರಮ ನಡೆಸಿದೆವು.

	ವಿಜಯಪುರದಲ್ಲಿ ೨೦೧೫ ಸೆ.೨೪ ರಿಂದ ೩೦ ರ ವರೆಗೆ ನಡೆದ ರಾಜ್ಯ ಕನ್ನಡ ವೃತ್ತಿರಂಗಭೂಮಿ ಸಮ್ಮೇಳನದಲ್ಲಿ ಎಲ್ಲ ಕಂಪನಿಗಳ ಕಲಾವಿದರು ಭಾಗವಹಿಸಿದ್ದರು. ಈ ಸಂದರ್ಭದಲ್ಲಿ ಐದು ದಿನಗಳ ಕಾಲ ಹತ್ತು ನಾಟಕ ಕಂಪನಿಗಳಿಗೆ ಏರ್ಪಡಿಸಿದ್ದ ನಾಟಕ ಸರ್ಧೆ ರಂಗ ಇತಿಹಾಸದಲ್ಲಿ ಅಪರೂಪದ್ದಾಗಿತ್ತು. ಹಿರಿಯ ಕವಿಗಳಾದ ಬಿ.ಆರ್.ಅರಿಷಿಣಗೋಡಿ ಅವರಿಗೆ ಇಳಕಲ್‌ನಲ್ಲಿ, ಎಲ್.ಬಿ.ಕೆ.ಆಲ್ದಾಳ ಅವರಿಗೆ ಕಲಬುರಗಿಯಲ್ಲಿ ಏರ್ಪಡಿಸಿದ್ದ ಅಭಿನಂದನೆ, ವಿಚಾರ ಸಂಕಿರಣ, ಪುಸ್ತಕ ಬಿಡುಗಡೆ ವಿಶೇಷವಾಗಿತ್ತು.

	ಹಾವೇರಿ ಜಿಲ್ಲೆಯ ಶೇಷಗಿರಿಯಲ್ಲಿ ೨೧ ದಿನಗಳ ಕಾಲ ರಂಗ ನೇಪಥ್ಯ ಶಿಬಿರ, ರಾಮನಗರದ ಜಾನಪದ ಲೋಕದಲ್ಲಿ ನಡೆದ ಐದು ದಿನಗಳ ನಾಟಕ ರಚನಾ ಶಿಬಿರ, ಶಿರಸಿಯಲ್ಲಿ ನಡೆದ ರಂಗವಿಮರ್ಶಾ ಕಮ್ಮಟ, ದೆಹಲಿಯಲ್ಲಿ ನಡೆದ ವೃತ್ತಿ ಕಂಪನಿ ನಾಟಕೋತ್ಸವ ಕೆಲವು ಮೈಲುಗಲ್ಲುಗಳು, ವಿಶೇಷ ಘಟಕ ಯೋಜನೆಯಡಿ ಬಹುತೇಕ ಜಿಲ್ಲೆಗಳಲ್ಲಿ ರಂಗಶಿಬಿರ, ನಾಟಕ ಪ್ರದರ್ಶನ ನಡೆದಿವೆ. ಫೆಲೋಶಿಪ್ ಯೋಜನೆ ಮುಂದುವರಿದಿದೆ. ಕರ್ನಾಟಕ ನಾಟಕ ಅಕಾಡೆಮಿಯ ಮುಖವಾಣಿ 'ಸಂವಾದ' ಪತ್ರಿಕೆಯನ್ನು ಪುನರಾರಂಭಿಸಿದ್ದೇವೆ.

	ಪುಸ್ತಕಗಳ ಪ್ರಕಟನೆ ನಾಟಕ ಅಕಾಡೆಮಿಯ ಮಹಾತ್ವಾಕಾಂಕ್ಷೆಯ ಯೋಜನೆ. ಮೊದಲ ಸರ್ವ ಸದಸ್ಯರ ಸಭೆಯಲ್ಲಿ ಪ್ರಕಟನಾ ಸಮಿತಿ ರಚಿಸಿ ಕಾರ್ಯಪ್ರವೃತ್ತರಾಗಿದ್ದೆವು. ಪುಸ್ತಕಗಳ ಪ್ರಕಟನೆ ಮುಖಾಂತರ ಅಂದು ಕಂಡ ಕನಸು ಇಂದು ನನಸಾಗುತ್ತಿದೆ. ಹಿಂದಿನ ವರ್ಷ ಹಾಗೂ ಈ ವರ್ಷದ ಪ್ರಕಟನಾ ಸಮಿತಿ ಮತ್ತು ಈ ಕನಸು ಸಾಕಾರಗೊಳ್ಳಲು ಶ್ರಮಿಸಿದ ಸದಸ್ಯ ಗುಡಿಹಳ್ಳಿ ನಾಗರಾಜ ಹಾಗೂ ಪುಸ್ತಕ ಬರೆದುಕೊಟ್ಟ ಎಲ್ಲ ಲೇಖಕರಿಗೂ ಕೃತಜ್ಞತೆಗಳು.

	 ರಂಗಸಂಪನ್ನರು

	ಕರ್ನಾಟಕ ನಾಟಕ ಅಕಾಡೆಮಿ ಪ್ರಕಟನೆಗೆ ಆದ್ಯತೆ ಇರುವ ಅಕಾಡೆಮಿಯಲ್ಲ, ಇದು ಪ್ರಯೋಗ ಪ್ರಧಾನವಾದುದು. ಆದರೂ ರಂಗಭೂಮಿ ಚಟುವಟಿಕೆ, ಅಧ್ಯಯನಕ್ಕೆ ಪೂರಕವಾಗಬಲ್ಲ ಆಕರಗಳು ಅಕಾಡೆಮಿಯಲ್ಲಿ ದೊರೆಯುವಂತಾಗಬೇಕು ಎಂದು ಈ ಹಿಂದೆ ತಕ್ಕಮಟ್ಟಿನ ಪ್ರಕಟನೆ ಕಾರ್ಯಗಳು ನಡೆದಿವೆ. ಮಧ್ಯೆ ಕ್ಷೀಣಿಸಿದ್ದ ಪ್ರಕಟನಾ ವಿಭಾಗವನ್ನು ಚುರುಕುಗೊಳಿಸಿ ಮತ್ತಷ್ಟು ಪುಸ್ತಕಗಳನ್ನು ಹೊರತರಬೇಕು ಎಂದು ಅಧ್ಯಕ್ಷರಾದ ಎಲ್.ಬಿ.ಶೇಖ ಮಾಸ್ತರ ಅವರ ಅಧ್ಯಕ್ಷತೆಯಲ್ಲಿ 23 ಜುಲೈ 2014 ರಂದು ನಡೆದ ಪ್ರಕಟನಾ ಸಮಿತಿ ಸಭೆಯಲ್ಲಿ ನಿರ್ಧರಿಸಲಾಯಿತು. ಸಮಿತಿ ಸದಸ್ಯರಾದ ಪಿ.ತಿಪ್ಪೇಸ್ವಾಮಿ, ವಿ.ಎನ್. ಅಕ್ಕಿ, ಗುಡಿಹಳ್ಳಿ ನಾಗರಾಜ ಹಾಗೂ ರಿಜಿಸ್ಟ್ರಾರ್ ಸಿದ್ದರಾಜು ಭಾಗವಹಿಸಿದ್ದರು.

	ಪ್ರಕಟನೆಗೆ ಇದ್ದ ಬೇಡಿಕೆಗಳು ಹಲವಾರು. ಆದರೆ ಸೀಮಿತ ಅವಕಾಶದಲ್ಲಿ ತೀರಾ ಅಗತ್ಯವಾದ ಪುಸ್ತಕಗಳನ್ನು ಮಾತ್ರ ಪ್ರಕಟಿಸಲು ಸಾಧ್ಯವಿತ್ತು. ಕನ್ನಡ ರಂಗಭೂಮಿಗೆ ಅಸಾಧಾರಣ ಕೊಡುಗೆ ನೀಡಿದ ಪ್ರತಿಭಾವಂತರ ಕುರಿತ ಪುಸ್ತಕಗಳನ್ನು ಹೊರತರುವ “ರಂಗಸಂಪನ್ನರು' ಮಾಲಿಕೆಯನ್ನು ಸಿಜಿಕೆಯವರು ಅಧ್ಯಕ್ಷರಾಗಿದ್ದ ಅವಧಿಯಲ್ಲಿ ಆರಂಭಿಸಿ ಕೆಲವು ಪುಸ್ತಕಗಳನ್ನು ಹೊರತರಲಾಗಿತ್ತು. ನಂತರದ ಅವಧಿಯಲ್ಲೂ ಕೆಲವು ಪುಸ್ತಕಗಳು ಹೊರಬಂದವು. ಆ ಮಾಲಿಕೆಯನ್ನು ಮುಂದುವರಿಸಲು ತೀರ್ಮಾನಿಸಿದೆವು.

	ಬಿ.ವಿ.ರಾಜಾರಾಂ ಅಧ್ಯಕ್ಷರಾಗಿದ್ದ ಅವಧಿಯಲ್ಲಿ ಪ್ರತಿ ಜಿಲ್ಲೆಯ ರಂಗಮಾಹಿತಿ ಹೊರತರುವ ಯೋಜನೆ ರೂಪಿಸಿ ಸದಸ್ಯರಿಗೇ ಆ ಹೊಣೆ ವಹಿಸಲಾಗಿತ್ತು. 5-6 ಜಿಲ್ಲೆಗಳ ರಂಗಮಾಹಿತಿ ಬರಹವೂ ಪೂರ್ಣಗೊಂಡಿತ್ತು. ಆದರೆ ಪುಸ್ತಕಗಳು ಪ್ರಕಟನೆಯಾಗಲಿಲ್ಲ. ಉಳಿದಿರುವ ಇತರ ಜಿಲೆಗಳನ್ನೂ ಸೇರಿಸಿಕೊಂಡು ಜಿಲ್ಲೆಗೊಂದು ರಂಗಮಾಹಿತಿ ಪುಸ್ತಕಗಳನ್ನು ಹೊರತರುವ ಯೋಜನೆ ಹಮ್ಮಿಕೊಂಡೆವು. ಆಯಾ ಜಿಲ್ಲೆಗಳ ರಂಗ ಚಟುವಟಿಕೆಯಲ್ಲಿ ಪಾಲ್ಗೊಂಡ ಲೇಖಕರಿಗೆ ಈ ಕೆಲಸವನ್ನು ಒಪ್ಪಿಸಿದೆವು. ಜಿಲ್ಲಾ ರಂಗಮಾಹಿತಿ ಕಲೆಹಾಕುವುದು ಗುರುತರ ಕೆಲಸ, ದಾಖಲೆಗಳು ಸರಿಯಾಗಿ ಲಭ್ಯವಿಲ್ಲದ ಕಾರಣ ಲೇಖಕರು ತಮ್ಮ ಶಕ್ತ್ಯಾನುಸಾರ ಸಂಗ್ರಹಿಸಿ ಬರೆದಿದ್ದಾರೆ. ಆದ್ದರಿಂದ ಇದನ್ನು ಯಾರೂ ಸಂಪೂರ್ಣ ಮಾಹಿತಿ ಎಂದು ಭಾವಿಸಬಾರದು. ಇದೊಂದು ಆರಂಭ. ಇದನ್ನು ಮುಂದುವರಿಸಲು ಸಂಘ ಸಂಸ್ಥೆ, ವಿಶ್ವವಿದ್ಯಾಲಯಗಳಿಗೆ ಅವಕಾಶವಿದೆ.

	ರಂಗಸಂಪನ್ನರು ಮಾಲಿಕೆಗೆ ಪುಸ್ತಕ ಬರೆಯಲು ಕಲಾವಿದರ ಬಳಿ ಕುಳಿತಾಗಲೂ ಲೇಖಕರಿಗೆ ಮಾಹಿತಿ ಹಾಗೂ ಚಿತ್ರಗಳ ಕೊರತೆ ಕಾಡಿದೆ. ಆದರೂ ತಾವು ಕಣ್ಣಾರೆ ಕಂಡಿದ್ದ ಕಲಾವಿದರ ಪ್ರತಿಭಾ ಸಂಪನ್ನತೆಯನ್ನು ಆಪ್ತವಾಗಿ ಚಿತ್ರಿಸಿಕೊಟ್ಟಿದ್ದಾರೆ.

	2015ರಲ್ಲಿ ಪ್ರಕಟನಾ ಸಮಿತಿ ಬದಲಾದಾಗಲೂ ಈ ಮಾಲಿಕೆಗಳ ಪುಸ್ತಕಗಳನ್ನು ಸಂಪಾದಿಸುವ ಹೊಣೆಯನ್ನು ನನಗೇ ವಹಿಸಲಾಯಿತು. ಸದಸ್ಯರು ಇಟ್ಟ ವಿಶ್ವಾಸ ಹಾಗೂ ಅಧ್ಯಕ್ಷರಾದ ಶ್ರೀ ಶೇಖ್ ಮಾಸ್ತರ್ ಅವರು ಪುಸ್ತಕದ ಕೆಲಸ ಎಲ್ಲಿಗೆ ಬಂತು ಎಂದು ಸದಾ ನೆನಪಿಸುತ್ತ, ಈ ಪ್ರಕಟನೆಗಳ ಕುರಿತು ತಾಳಿದ ಆಸಕ್ತಿಯ ಫಲವಾಗಿ ಈ ಪುಸ್ತಕಗಳು ಇದೀಗ ಹೊರಬರುತ್ತಿವೆ. 

	ಉಮಾಶ್ರೀ ಅವರ ನಟನೆಗೆ ಉಮಾಶ್ರೀಯೇ ಸಾಟಿ

	ಹವ್ಯಾಸಿಯಲ್ಲಿ ದೊಡ್ಡ ಹೆಸರು ಮಾಡಿದವರಿರಬಹುದು. ವೃತ್ತಿ ರಂಗಭೂಮಿಯ ದಿಗ್ಗಜರಿರಬಹುದು. ಗ್ರಾಮೀಣ ರಂಗದ ಅಸಾಧಾರಣ ನಟಿ ಇರಬಹುದು. ಆದರೆ ಈ ಮೂರೂ ರಂಗದಲ್ಲಿ ಹೆಸರು ಮಾಡಿದವರ ಪೈಕಿ ಉಮಾಶ್ರೀ ಅಗ್ರಗಣ್ಯರು. ಅಂತೆಯೇ ಅವರ ನಟನೆಗೆ ಅವರೇ ಸಾಟಿ!

	ಉಮಾಶ್ರೀ ಈ ಹಂತ ತಲುಪಿದ್ದು ಹೇಗೆ? ಬದುಕಿನ ಬಡಬಾಗ್ನಿಯ ಒಡಲುರಿ ಕಾರಣವಾಯಿತೆ? ತುಂಬಾ ಆಪ್ತ ಹಾಗೂ ಗೌರವದಿಂದ ಶಶಿಧರ ಭಾರಿಘಾಟ್ ಅವರು, ಉಮಾಶ್ರೀ ಎಂಬ ದೈತ್ಯ ಪ್ರತಿಭೆಯನ್ನು ಅಕ್ಷರಗಳಲ್ಲಿ ಹಿಡಿದಿಡುವ ಪ್ರಯತ್ನ ಮಾಡಿದ್ದಾರೆ. ನಟ, ನಾಟಕಕಾರ, ನಿರ್ದೇಶಕ ಹಾಗೂ ರಂಗಲೇಖಕ ಭಾರಿಘಾಟ್ ಅವರು ಉಮಾಶ್ರೀ ವ್ಯಕ್ತಿಚಿತ್ರವನ್ನು ಸಾಂದ್ರವಾಗಿ ಕಟ್ಟಿಕೊಟ್ಟಿದ್ದಾರೆ. ಚಿತ್ರಗಳು ಹಾಗೂ ರೀಗಲ್ ಪ್ರಿಂಟ್ಸ್‌ನ ವೆಂಕಟೇಶ್ ಅವರ ವಿನ್ಯಾಸ ಪುಸ್ತಕದ ಅಂದವನ್ನು ಹೆಚ್ಚಿಸಿವೆ.

	 

	-ಗುಡಿಹಳ್ಳಿ ನಾಗರಾಜ

	ಪ್ರಕಟಣಾ ಸಮಿತಿ ಸದಸ್ಯರು : 

	ಕೆ. ಜಗುಚಂದ್ರ 

	ಉಮೇಶ್ ಸಾಲಿಯಾನ್ 

	ಕರ್ನಾಟಕ ನಾಟಕ ಅಕಾಡೆಮಿ

	ಎಲ್.ಬಿ.ಶೇಖ (ಮಾಸ್ತರ)

	ಅಧ್ಯಕ್ಷರು

	 

	ಸದಸ್ಯರು

	 

	ರಾಜಪ್ಪ ಕಿರಗಸೂರು                               ಉಮೇಶ ಸಾಲಿಯಾನ್ 

	ಕಲ್ಪನಾ ನಾಗನಾಥ್                               ವಿ.ಎನ್.ಅಕ್ಕಿ 

	ಪಿ.ತಿಪ್ಪೇಸ್ವಾಮಿ                                     ಬಿ.ಎಂ.ರಾಮಚಂದ್ರ 

	ಎಂ.ಎಸ್.ಗುಣಶೀಲನ್                               ಎನ್.ಕೆ.ರಾಮಕೃಷ್ಣ 

	ಮುದ್ದಣ್ಣ ರಟ್ಟೆಹಳ್ಳಿ                               ಎ.ವರಲಕ್ಷ್ಮಿ

	ಅನ್ನಪೂರ್ಣ ಸಾಗರ                               ಎಸ್.ಕೆ.ಕೊನೆಸಾಗರ 

	ಗುಡಿಹಳ್ಳಿ ನಾಗರಾಜ                               ಹಾಲ್ಕುರಿಕೆ ಶಿವಶಂಕರ್

	ಎಚ್.ಷಡಾಕ್ಷರಪ್ಪ ಹೊಸಮನಿ                         ಎಲ್.ಎಚ್.ರಂಗನಾಥಪ್ಪ 

	ಶ್ರೀಪಾದ ಭಟ್                                     ಕೆ.ಜಗುಚಂದ್ರ

	 

	ರಿಜಿಸ್ಟಾರ್‌:

	ಸಿದ್ದರಾಜು

	 

	ಯೋಜನಾ ಸಹಾಯಕರು:

	ಕೆ.ರೇವಣ್ಣ

	 

	ಕಚೇರಿ ಸಿಬ್ಬಂದಿ:

	ಸೌಭಾಗ್ಯಲಕ್ಷ್ಮಿ, ಎಂ.ಭೋಜಣ್ಣ, ಸುಶೀಲಮ್ಮ

	[image: Image]

	 

	ತೆರೆ ಸರಿಯುವ ಮುನ್ನ...

	ಕನ್ನಡ ರಂಗಭೂಮಿ ಕಂಡ ಅದ್ಭುತ ನಟಿ ಉಮಾಶ್ರೀ. ಅವರ ಬದುಕು, ಸಾಧನೆಯ ಕಿರುಪರಿಚಯ ಈ ಪುಸ್ತಕದ ಆಶಯ. ಕರ್ನಾಟಕ ನಾಟಕ ಅಕಾಡೆಮಿಯ 'ರಂಗಸಂಪನ್ನರು' ಮಾಲಿಕೆಯಲ್ಲಿ ಇದು ಪ್ರಕಟಗೊಳ್ಳುತ್ತಿದೆ. ಉಮಾಶ್ರೀ ಅವರ ಬಗ್ಗೆ ಈ ಪುಸ್ತಕ ಬರೆಯಲು ಅವಕಾಶ ಮಾಡಿಕೊಟ್ಟವರು ಅಕಾಡೆಮಿಯ ಅಂದಿನ ಅಧ್ಯಕ್ಷರಾದ ಡಾ. ಬಿ.ವಿ. ರಾಜಾರಾಂ, ಅವರ ಸದಸ್ಯ ಬಳಗ ಹಾಗು ಅಂದಿನ ರಿಜಿಸ್ಟಾರ್ ಶ್ರೀ ಟಿ.ಜಿ. ನರಸಿಂಹಮೂರ್ತಿ ಎಲ್ಲರಿಗೂ ನನ್ನ ಧನ್ಯವಾದಗಳು. ಉಮಾಶ್ರೀ ಅವರ ಬಗ್ಗೆ ಬರೆಯುವುದೆಂದರೆ ಒಂದು ಜೀವಸೆಲೆಯ ಪ್ರಖರವಾಹಿನಿಯನ್ನು ಬೆಂಬತ್ತಿ ಹೋದಂತೆ. ನದಿ ತನ್ನ ಉಗಮ ಸ್ಥಾನದಿಂದ ತನ್ನ ಗಮ್ಯ ಸ್ಥಾನವನ್ನು ಸೇರುವ ವರೆಗೆ ಏನೆಲ್ಲಾ ಆಗಿ ಹರಿಯುತ್ತದೋ, ಹಾಗೆ ಉಮಾಶ್ರೀ ತಮ್ಮ ಬದುಕಿನ ಪಯಣವನ್ನು ಆರಂಭಿಸಿದ್ದಾರೆ... ಪಯಣಸುತ್ತಿದ್ದಾರೆ. ಅವರು ಮುಟ್ಟಬೇಕಾದ ಗುರಿ ಇನ್ನು ಬಹಳ ದೂರವಿದೆ. ಅವರ ಈ ಸುದೀರ್ಘ ಪಯಣದ ಮಾರ್ಗ ಮಧ್ಯದಲ್ಲಿ, ಅಲ್ಪವಿರಾಮದಂತೆ ಈ ಬರಹ ಒಂದು ಮೆಲುಕಾಗಿ ಇಲ್ಲಿ ನಿರೂಪಿತವಾಗಿದೆ.

	ಅದಮ್ಯ ಜೀವನ ಪ್ರೀತಿ, ಅಪಾರ ಸಾಂಸ್ಕೃತಿಕ ಸೆಲೆ, ಬತ್ತದ ಸಾಮಾಜಿಕ ಬದ್ಧತೆಯ ಉಮಾಶ್ರೀ ಒಬ್ಬ ಕಲಾವಿದೆ ಅಷ್ಟೇ ಅಲ್ಲ, ಮಾನವೀಯ ಮಿಡಿತದ ಹೃದಯವಂತೆ. 

	ಎದೆಯ ತುಂಬ ನೋವಿನ ನಂಜು ಇದ್ದರೂ, ಸದಾಕಾಲ ಉದಾತ್ತ ಮನಸ್ಸು, ಪ್ರಜ್ಞಾಪೂರ್ವಕವಾದ ಸುಸಂಬದ್ಧ ಬದುಕಿನ ಕನಸು ತುಂಬಿಕೊಂಡ ಜೀವ ಇದು. ನಮ್ಮ ಸಮಾಜದಲ್ಲಿ ಹೆಣ್ಣು ಮಗಳು, ಹೆಂಡತಿ, ಸೊಸೆ, ತಾಯಿ ಏನೆಲ್ಲಾ ಜವಾಬ್ದಾರಿ ಹೊರುತ್ತಾಳೆ, ಏನೆಲ್ಲಾ ಸಂಕಷ್ಟಗಳಿಗೆ ತನ್ನನ್ನು ಒಡ್ಡಿಕೊಳ್ಳುತ್ತಾಳೆ ಎನ್ನುವುದು ಎಲ್ಲರಿಗೂ ತಿಳಿದ ವಿದ್ಯಮಾನ.

	ಹತಾಶೆಯ, ನೀಗಿಕೊಳ್ಳುವ ಬದುಕನ್ನು - ಜೀವನ ಪ್ರೀತಿಯ, ಕಲಾವಂತಿಕೆಯ ಬದುಕನ್ನಾಗಿ ಪರಿವರ್ತಿಸಿದ ಉಮಾಶ್ರೀ ಸಾಧಿಸಿದ್ದು ಅಪಾರ. ಎಲ್ಲವನ್ನು ಸಾಧಿಸಿಯೂ, ತನ್ನೆಲ್ಲಾ ಯಶಸ್ಸಿಗೆ ರಂಗಭೂಮಿ, ಅಲ್ಲಿನ ಜನರೇ ಕಾರಣ ಎನ್ನುವ ನಮ್ರತೆ ಇವರದು. ಇವರ ಬಗ್ಗೆ. ಬರೆಯುವುದೆಂದರೆ, ಅವರ ಭಾವನೆಗಳಿಗೆ, ಅನುಭವಗಳಿಗೆ ಅಕ್ಷರಗಳ ಲೇಪನವಷ್ಟೇ ನನ್ನ ಕೆಲಸ.

	ಈ ಕೆಲಸಕ್ಕೆ ಒಪ್ಪಿಗೆ ನೀಡಿ ಸಹಕರಿಸಿದ ಶ್ರೀಮತಿ ಉಮಾಶ್ರೀ ಅವರಿಗೆ, ನನ್ನೆಲ್ಲಾ ಬೇಡಿಕೆಗಳನ್ನು, ಬೇಸರಿಸದೇ ಒದಗಿಸಿದ ಬಾಬು (ಶ್ರೀ ವಿಜಯಕುಮಾರ್, ಉಮಾಶ್ರೀ ಅವರ ಮಗ), ರಂಗ ಸಂಪದದ ಗೆಳೆಯರಾದ ಶ್ರೀ ಜೆ. ಲೋಕೇಶ್, ಶ್ರೀ ಚಡ್ಡಿ ನಾಗೇಶ್, ಶ್ರೀ ಚಂದ್ರಕಾಂತ ಹಾಗು ಶ್ರೀ ರಾಮಮೂರ್ತಿ, ಬಿ.ಎಸ್. ಅವರಿಗೆ ಮತ್ತು ಅಕಾಡೆಮಿಯ ರೇವಣ್ಣ ಅವರಿಗೆ ಧನ್ಯವಾದಗಳು.

	ಈ ಕಿರುಹೊತ್ತಿಗೆಯನ್ನು ಬರೆಯಲು ಅವಕಾಶ ನೀಡಿದ್ದು, ಅಂದು ಕರ್ನಾಟಕ ನಾಟಕ ಅಕಾಡೆಮಿ ಅಧ್ಯಕ್ಷರಾಗಿದ್ದ ಡಾ|| ಬಿ.ವಿ.ರಾಜಾರಾಂ ಪುಸ್ತಕ ಬರೆದು ಇನ್ನೇನು ಮುದ್ರಣ ಕಾಣುತ್ತದೆ ಎಂದಾಗ ಅವರು ರಂಗಾಯಣಕ್ಕೆ ತೆರಳಿದರು. ಅವರ ಸ್ಥಾನಕ್ಕೆ ಅಧ್ಯಕ್ಷರಾಗಿ ನೇಮಕಗೊಂಡ ಹಿರಿಯ ಕಲಾವಿದೆ ಮಾಲತಿ ಸುಧೀರ್ ಅವರ ಅವಧಿಯಲ್ಲಿ ಪುಸ್ತಕ ಪ್ರಕಟಣೆಯ ಪ್ರಯತ್ನ ನಡೆಯಿತಾದರೂ, ಅವರ ಅಧ್ಯಕ್ಷೀಯ ಅವಧಿ ಮೊಟಕುಗೊಂಡು ಮತ್ತೆ ನೆನಗುದಿಗೆ ಬಿತ್ತು. ಈಗ ಅಸ್ತಿತ್ವಕ್ಕೆ ಬಂದಿರುವ ಶೇಖಮಾಸ್ತರ ಅವರ ನೇತೃತ್ವದ ನಾಟಕ ಅಕಾಡೆಮಿ ಮತ್ತೆ ಈ ಪುಸ್ತಕಕ್ಕೆ ಜೀವ ತುಂಬಿದೆ. ಅಧ್ಯಕ್ಷರ ಹಾಗೂ ಸದಸ್ಯರ ಮತ್ತು ಪ್ರಕಟಣಾ ಸಮಿತಿ ಸಂಪಾದಕ ಗುಡಿಹಳ್ಳಿ ನಾಗರಾಜ ಅವರ ಒತ್ತಾಸೆಯ ಫಲವಾಗಿ ಈ ಪುಸ್ತಕ ನಿಮ್ಮ ಕೈ ಸೇರುತ್ತಿದೆ. ಎಲ್ಲರಿಗೂ ಧನ್ಯವಾದಗಳು.

	ಕಳೆದ 5 ವರ್ಷಗಳಲ್ಲಿ ರಂಗಸಿರಿ ಉಮಾಶ್ರೀ ಅವರ ಬದುಕಿನಲ್ಲಿ ಅನೇಕ ಮಹತ್ವದ ಘಟನೆಗಳು ಸಂಭವಿಸಿವೆ. ಅವರು ತಮ್ಮ 2ನೇ ಪ್ರಯತ್ನದಲ್ಲಿ ತೇರದಾಳ ಕ್ಷೇತ್ರದಿಂದ ರಾಜ್ಯ ವಿಧಾನಸಭೆಗೆ ಆಯ್ಕೆಯಾಗಿ, ಶ್ರೀ ಸಿದ್ದರಾಮಯ್ಯ ನೇತೃತ್ವದ ಕಾಂಗ್ರೆಸ್ ಮಂತ್ರಿಮಂಡಲದಲ್ಲಿ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆ, ಮಹಿಳಾ ಮತ್ತು ಮಕ್ಕಳ ಅಭಿವೃದ್ಧಿ ಇಲಾಖೆ ಸಚಿವರಾಗಿ ಕಾರ್ಯ ನಿರ್ವಹಿಸುತ್ತಿದ್ದಾರೆ.

	ಶ್ರೀ ಸಿದ್ದರಾಮಯ್ಯ ಅವರ ಸರ್ಕಾರ ಸಾವಿರ ದಿನಗಳನ್ನು ಪೂರೈಸಿದೆ. ಕಳೆದ ಮೂರು ವರ್ಷಗಳಲ್ಲಿ ಸಂಸ್ಕೃತಿ ಇಲಾಖೆಗಳಲ್ಲಿ ಗಣನೀಯ ರಚನಾತ್ಮಕ ಕಾರ್ಯಗಳನ್ನು, ಆಡಳಿತಾತ್ಮಕ ತೀರ್ಮಾನಗಳನ್ನು, ಅಭಿವೃದ್ಧಿಯ ಕಾರ್ಯಗಳನ್ನು ಮಾನ್ಯ ಉಮಾಶ್ರೀ ಅವರು ಮಾಡಿದ್ದಾರೆ. ಸಚಿವರಾಗಿ ಅವರು ಮಾಡಿದ ಕಾರ್ಯವನ್ನು ಹಾಗೂ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆಗೆ ಅವರು ತಂದ ಸಂಚಲನವನ್ನು ಈ ಕೆಳಗಿನಂತೆ ಕೆಲವು ಸಾಧನೆಗಳನ್ನು ದಾಖಲಿಸಲಾಗಿದೆ. 

	
		ಅಶಕ್ತ ಅರ್ಹ ಸಾಹಿತಿ ಕಲಾವಿದರಿಗೆ ಇಳಿಗಾಲದಲ್ಲಿ ಆಸರೆಯಾಗಲೆಂದು ಮಾಸಿಕ ರೂ. 1500 ಮಾಶಾಸನ ಏರಿಕೆ. 

		ಸಾಹಿತಿ/ಕಲಾವಿದರ ಅನಾರೋಗ್ಯ ಸುಧಾರಣೆಗೆ ವೈದ್ಯಕೀಯ ವೆಚ್ಚ ಮರುಪಾವತಿ. 

		ಕಲಾವಿದರಿಗೆ ಆರ್ಥಿಕ ನೆರವು ಹಾಗೂ ಸಾಂಸ್ಕೃತಿಕ ವಾತಾವರಣ ಉಂಟುಮಾಡಲು ಸಾಂಸ್ಕೃತಿಕ ಕಾರ್ಯಕ್ರಮಗಳಿಗೆ ಪ್ರಾಯೋಜನೆ. 

		ವೇದಿಕೆ ಕಲ್ಪಿಸುವುದರ ಮೂಲಕ ಕಲಾವಿದರ ಪ್ರತಿಭಾ ಪ್ರದರ್ಶನಕ್ಕೆ ಉತ್ತೇಜನ. 

		ಸಾಹಿತ್ಯ-ಕಲೆಗಳ ವಿಸ್ತೃತ ಅರಿವಿಗೆ ಆಯಾಮ ಒದಗಿಸಿಕೊಡುವ ಸಂವಾದ, ಸಂಕಿರಣ, ಕಮ್ಮಟ, ವೈಶಿಷ್ಟ್ಯ ಮೆರೆಯುವ ಸಮ್ಮೇಳನ, ಉತ್ಸವಗಳ ಏರ್ಪಾಟು. 

		ವಯೋಮಾನಕ್ಕನುಗುಣವಾಗಿ ಮಕ್ಕಳಿಗೆ 'ಚಿಗುರು'; ಪ್ರೌಢರಿಗೆ “ಯುವ ಸೌರಭ'; ಹಿರಿಯರಿಗೆ 'ಸಾಂಸ್ಕೃತಿಕ ಸೌರಭ'ಗಳಂಥ ಪ್ರತ್ಯೇಕ ಹಂತಗಳ ಕಾರ್ಯಕ್ರಮ ಆಯೋಜನೆ. 

		ಪುಸ್ತಕೋದ್ಯಮಕ್ಕೆ ಉತ್ತೇಜನ. 



	ಆರ್‌ಟಿಜಿಎಸ್‌ ಜಾರಿ:

	ಇಲಾಖೆಯ ಬಡ ಕಲಾವಿದರು. ಅವರ ಕ್ರಿಯಾಶೀಲತೆಗೆ ಮನ್ನಣೆ-ಮಾನ್ಯತೆಯೂ ಮುಖ್ಯ. ಅದರಲ್ಲಿ ಗೌರವ ಸಂಭಾವನೆಯೂ ಒಂದು. ಶ್ರಮ ಸಂಸ್ಕೃತಿಗೆ ಸಲ್ಲಬೇಕಾದ ಸವಲತ್ತು ಇದು. ಈ ಸವಲತ್ತು ಮೂರನೆಯ ಮಾರ್ಗದಿಂದ ಕಲಾವಿದರಿಗೆ ಸಲ್ಲಬಾರದು. ಫಲಾನುಭವಿಗಳ ಸಂಭಾವನೆ ಒಡನೆಯೇ ನೇರವಾಗಿ ಅವರ ಬ್ಯಾಂಕ್ 

	ಖಾತೆಗೆ ಸೇರಬೇಕು. ಹಾಗೆ ಸೇರಿದ ಬಗ್ಗೆ ಅವರಿಗೆ sms ಸಂದೇಶವೂ ಹೋಗಬೇಕು. ಅದಕ್ಕೆಂದೇ ಆರ್‌ಟಿಜಿಎಸ್‌ ಪದ್ಧತಿ. ಅದೀಗ ಜಾರಿಯಾಗಿ ಸಾವಿರಾರು ಕಲಾವಿದರು, ವಿಶೇಷವಾಗಿ ಜಾನಪದ ಕಲಾವಿದರು ಕ್ರಾಂತಿಕಾರ ಬದಲಾವಣೆ ಎಂದು ಪ್ರಶಂಸಿಸಿರುತ್ತಾರೆ.

	ಎಲ್ಲಾ ಅಕಾಡೆಮಿಗಳಿಗೂ ಅನುದಾನದ ಹೆಚ್ಚಳದ ಜೊತೆಗೆ ಗೌರವ ಪ್ರಶಸ್ತಿ ಹಾಗೂ ವಾರ್ಷಿಕ ಪ್ರಶಸ್ತಿ ಮೊತ್ತವನ್ನು ಗಣನೀಯವಾಗಿ ಹೆಚ್ಚಿಸಿರುವುದು ಇವರ ಸಾಂಸ್ಕೃತಿಕ ಕಾಳಜಿಗೆ ಒಂದು ನಿದರ್ಶನ. 

	 ರಾಜ್ಯದ ಎಲ್ಲಾ ರಂಗಮಂದಿರಗಳಿಗೂ ಏಕರೂಪದ ಬಾಡಿಗೆ ನಿಗದಿಪಡಿಸಿ ಸುಲಭ ದರದಲ್ಲಿ ಕಲಾವಿದರಿಗೆ ರಂಗಮಂದಿರಗಳು ದೊರಕುವಂತೆ ಮಾಡಿರುವುದು ಇವರ ಮತ್ತೊಂದು ಸಾಧನೆ.

	ಹವ್ಯಾಸಿ ರಂಗಭೂಮಿಯ ಅಭಿವೃದ್ಧಿಗಾಗಿ ಹವ್ಯಾಸಿ ರಂಗಭೂಮಿ ಪುನಃಶ್ವೇತನ ಕಾರ್ಯಕ್ರಮ, ಬಹುದಿನಗಳಿಂದ ಬೇಡಿಕೆಯಿದ್ದ ರಂಗಭೀಷ್ಮ ಬಿ.ವಿ. ಕಾರಂತರ ಹೆಸರಿನಲ್ಲಿ ಪ್ರಶಸ್ತಿ ಸ್ಥಾಪನೆ. ಬಿ.ವಿ. ಕಾರಂತರ ಆಶಯದಂತೆ ಮೈಸೂರು ರಂಗಾಯಣದ ನಂತರ ಧಾರವಾಡ, ಕಲಬುರ್ಗಿ ಮತ್ತು ಶಿವಮೊಗ್ಗ ರಂಗಾಯಣಗಳಿಗೆ ಚಾಲನೆ ನೀಡುವುದರ ಜೊತೆಗೆ ನಿರ್ದೇಶಕರು ಹಾಗೂ ಕಲಾವಿದರ ನೇಮಕಾತಿ ಇವರ ಸಾಂಸ್ಕೃತಿಕ ಬದ್ಧತೆಗೆ ಸಾಕ್ಷಿ.

	ರವೀಂದ್ರ ಕಲಾಕ್ಷೇತ್ರ ಸೇರಿದಂತೆ ಕನ್ನಡ ಮತ್ತು ಸಂಸ್ಕೃತಿ ಇಲಾಖೆಯ ಅಡಿಯಲ್ಲಿ ಬರುವ ಎಲ್ಲಾ ರಂಗಮಂದಿರಗಳನ್ನು ಆನ್‌ಲೈನ್ ಮೂಲಕ ಕಾಯ್ದಿರಿಸುವ ಪಾರದರ್ಶಕ ವ್ಯವಸ್ಥೆ ಹಾಗೂ ಇಲಾಖೆಯ ಕಾರ್ಯಕ್ರಮಗಳಲ್ಲಿ ಮಧ್ಯವರ್ತಿಗಳನ್ನು ನಿಯಂತ್ರಿಸುವ ಕಾರ್ಯದಲ್ಲಿ ಯಶಸ್ವಿಯಾಗಿರುವುದು ಆರೋಗ್ಯಪೂರ್ಣ ಸಾಂಸ್ಕೃತಿಕ ಸನ್ನಿವೇಶಕ್ಕೆ ಪೂರಕವಾಗಿವೆ.

	ತಮ್ಮ ವಿಧಾನಸಭಾ ಕ್ಷೇತ್ರವಾದ ತೇರದಾಳದ ವ್ಯಾಪ್ತಿಯಲ್ಲಿ ಬಹುದಿನಗಳಿಂದ ನೆನೆಗುದಿಗೆ ಬಿದ್ದಿದ್ದ ಮಹಾಲಿಂಗಪುರದಲ್ಲಿ ಒಂದು ಕೋಟಿ ವೆಚ್ಚದಲ್ಲಿ ಕೌಜಲಗಿ ನಿಂಗಮ್ಮ ಕಲಾಭವನ, ಹಿಪ್ಪರಗಿ, ಬನಹಟ್ಟಿ, ರಬಕವಿ, ಮಹಾಲಿಂಗಪುರಗಳಲ್ಲಿ ಸಾಂಸ್ಕತಿಕ ಭವನಗಳಿಗೆ ಅನುದಾನ. ಗೊಲ್ಲಹಳ್ಳಿ, ಮಧುರಖಂಡಿ, ಜಗದಾಳ, ಕೆಸರುಕೊಪ್ಪಗಳಿಗೆ ಬಯಲು ರಂಗಮಂದಿರ ಅನುದಾನ, ಜಾನಪದ ಕಲಾವಿದರುಗಳಿಗೆ ಗೌರವಧನ ಮುಂತಾದ ರಚನಾತ್ಮಕ ಕಾರ್ಯಗಳು ಇವರ ಸಚಿವರಾದ ನಂತರ ಅನುಷ್ಠಾನಕ್ಕೆ ಬಂದ ಕೆಲವು ಯೋಜನೆಗಳು,

	ಈ ಪುಸ್ತಕದ ಆಶಯ ಅವರ ರಂಗಜೀವನವನ್ನು ಕುರಿತಾದ್ದರಿಂದ, ಅಷ್ಟಕ್ಕೇ ಮಿತಿಗೊಳಿಸಲಾಗಿದೆ. ಈ ಬಗ್ಗೆ ರಂಗಾಸಕ್ತರು ಗಮನಿಸುವರೆಂದು ಭಾವಿಸುತ್ತೇನೆ.

	ಅಂದವಾದ ಅಕ್ಷರ ಜೋಡಣೆ ಹಾಗೂ ವಿನ್ಯಾಸ ಮಾಡಿದ ರೀಗಲ್ ಪ್ರಿಂಟ್ ಸರ್ವೀಸ್‌ನ ಶ್ರೀ ವೆಂಕಟೇಶ್ ಅವರಿಗೆ ನಾನು ಆಭಾರಿ.

	೦ ಶಶಿಧರ ಭಾರಿಘಾಟ್

	ದೃಶ್ಯ:೧ 

	ಆ ದಿನ ೧೯೮೩ ಡಿಸೆಂಬರ್ ೨೧, ಕೈಲಾಸಂ ಕಲಾಕ್ಷೇತ್ರ ತುಂಬಿ ತುಳುಕುತಿತ್ತು. ಪ್ರೇಕ್ಷಕ ಸಮುದಾಯದ ಮನದಲ್ಲಿ ಅಪಾರ ನಿರೀಕ್ಷೆ. ಪ್ರೇಕ್ಷಾಗೃಹದ ದೀಪಗಳು ಆರಿ ನಿಧಾನವಾಗಿ ಕತ್ತಲು ಆವರಿಸಿತು. ರಂಗ ಮಂಚದ ಮೇಲಿನ ದೀಪಗಳು ಬೆಳಕು ಚೆಲ್ಲಿದವು. ನೋಡುಗರ ಕಣ್ಣುಗಳು ರಂಗದ ಮೇಲಿನ ದೃಶ್ಯಗಳಿಗೆ ಹೊಂದಿಕೊಂಡವು. ಒಂದು ಅಪರಿಚಿತ ಲೋಕ ಕಣ್ಮುಂದೆ. ಎಲ್ಲರ ನಡುವೆ ಇದ್ದೂ, ಎಲ್ಲರ ಅವಜ್ಞೆಗೆ ಒಳಗಾದ ಒಂದು ಪ್ರಪಂಚ. ದಲಿತರ ಹಟ್ಟಿಯು ಮೈದೆಳೆದು ನಿಂತಿತ್ತು. ನಾಗರೀಕ ಜಗತ್ತಿನ, ಪ್ರೇಕ್ಷಕರು ದಿಗ್ಭ್ರಮೆಗೊಂಡು ನೋಡುವಂತೆ ಮಾಡಿದ ಒಂದು ಮಹತ್ವದ ರಂಗ ಪ್ರಯೋಗ ಅಲ್ಲಿ ಅನಾವರಣಗೊಂಡಿತ್ತು. ಕನ್ನಡ ರಂಗಭೂಮಿಯ ಆಲೋಚನೆ, ಪ್ರಯೋಗಶೀಲತೆಯ ದಿಕ್ಕನ್ನೇ ಬದಲಿಸಿದ ಆ ನಾಟಕ ಪ್ರದರ್ಶಿತಗೊಂಡು ಸರಿಸುಮಾರು ಮೂರು ದಶಕಗಳೇ ಕಳೆದಿವೆ.

	ಇಂದೂ ಆ ಪ್ರಯೋಗದ ಮರು ಪ್ರದರ್ಶನವಾದರೆ ಜನರು ಮುಗಿಬೀಳುತ್ತಾರೆ. ಇಂದಿಗೂ ಅಂದಿನ ಪ್ರಯೋಗ ಮಾಡಿದ ರೋಮಾಂಚನವನ್ನು ಮೆಲುಕುಹಾಕುವ ಜನ, ಮತ್ತೆ ಮತ್ತೆ ಮರುದ್ರದರ್ಶನಗಳನ್ನು ನೋಡಿದ ಜನ, ಇಂದಿನ ತಲೆಮಾರಿನವರಿಗೆ “ಮಾಡಿದರೆ ಅಂತಹ ನಾಟಕ ಮಾಡಬೇಕು, ನೋಡಿದರೆ ಅಂತಹ ನಾಟಕ ನೋಡಬೇಕೆಂದು ತಿಳಿಸುತ್ತಾ, ಒಂದು ಸಾರ್ಥಕ ಪ್ರಯತ್ನದ ಬಗ್ಗೆ ವಿವರಿಸುತ್ತಾರೆ. ಅಂದು ನಡೆದ ನಾಟಕ 'ರಂಗಸಂಪದ' ಅಭಿನಯಿಸಿದ 'ಒಡಲಾಳ'. ಖ್ಯಾತ ಕತೆಗಾರ ದೇವನೂರು ಮಹಾದೇವರ ಅದ್ಭುತ ನೀಳ್ಗತೆ ಆಧರಿಸಿದ ರಂಗಪ್ರಯೋಗ. ಈ ಮಹತ್ವದ ರಂಗಪ್ರಯೋಗದ ಮೂಲಕ ಕನ್ನಡ ರಂಗಭೂಮಿಯಲ್ಲಿ ಚಿರಸ್ಥಾಯಿಯಾದವರು – ಆ ನಾಟಕದ ನಿರ್ದೇಶಕ ಸಿಜಿಕೆ ಮತ್ತೊಬ್ಬರು 'ಒಡಲಾಳ'ದ ಸಾಕವ್ವ ಪಾತ್ರಧಾರಿ ಉಮಾಶ್ರೀ,

	ನಮ್ಮ ಗ್ರಾಮೀಣ ಬದುಕಿನ, ಒಂದು ಅಪರಿಚಿತಲೋಕದ, ಅಪ್ಪಟ ಜೀವನ ವಿಧಾನವೊಂದು ಅನಾವರಣಗೊಂಡಾಗ ಜನಬೆಚ್ಚಿಬಿದ್ದರು. ಇಂಥದೊಂದು ಸಮಾಜದ ಬಗ್ಗೆ ತಮ್ಮ ಅವಜ್ಞೆಯ ಬಗ್ಗೆ ಲಜ್ಜೆಗೊಂಡರು. ಇಪ್ಪತ್ತನಾಲ್ಕರ ಹರೆಯದ ಉಮಾಶ್ರೀ ೮೦ರ ವಯೋಮಾನದ, ಸಮಾಜದ ಅಂಚಿನ ಸಮುದಾಯದ ಮುದುಕಿಯಾಗಿ ನೀಡಿದ ಅಭಿನಯದಿಂದ ಸಂಮೋಹಿತರಾದರು. ಒಬ್ಬ ಹರಿಜನ ಹಟ್ಟಿಯ ಯಜಮಾನಿಯಾಗಿ ತನ್ನ ಹಾಗೂ ತನ್ನವರ ಹಸಿವು, ಬಡತನ, ಜೀವನ ವಿಧಾನವನ್ನು ಉತ್ತಮಗೊಳಿಸುವತ್ತ ತುಡಿಯುವ ಅದ್ಭುತ ಶಕ್ತಿಯ ಒಬ್ಬ ಮಹಿಳೆಯನ್ನು ಅನಾವರಣಗೊಳಿಸಿದ ಉಮಾಶ್ರೀ ಒಬ್ಬ ಕಲಾವಿದೆಯಾಗಿ ರೂಪುಗೊಂಡಿದ್ದರು.

	ಮಧ್ಯಮ ವರ್ಗದ ಬದುಕಿನ ರಸ ಘಳಿಗೆ, ಶಿಷ್ಟ ಸಮಾಜದ ಥಳಕು-ಬಳಕು, ಪುರಾಣಪಾತ್ರಗಳ ಕಲ್ಪಿತ ಆದರ್ಶಗಳು, ಜನಪದ ಸೊಗಡಿನ ಹಾಡು-ಕುಣಿತಗಳ ರಂಜನೀಯ ದೃಶ್ಯಗಳ ಮೆರವಣಿಗೆಯಾಗಿದ್ದ ಕನ್ನಡ ರಂಗಭೂಮಿಗೆ ಹೊಸ ಚಿಂತನೆ, ಆಲೋಚನೆ, ವೈಚಾರಿಕತೆಯನ್ನು ತನ್ನ 'ಒಡಲಾಳ'ದಿಂದ ಹೊಸ ಶಕ್ತಿ ಸಾಧ್ಯತೆಯನ್ನು ತೋರಿದ ಪ್ರಯೋಗ 'ಒಡಲಾಳ' ರಂಗಭೂಮಿಯಲ್ಲಿ ಯಶಸ್ವಿಯಾಗಿತ್ತು.

	ದೃಶ್ಯ : ೨

	ನವದೆಹಲಿಯ 'IFACS ರಂಗಮಂದಿರ', ಆಗಸ್ಟ್ ೧೯೮೪ರ ಒಂದು ಸಂಜೆ 'ಒಡಲಾಳ'ದ ಜೈತ್ರಯಾತ್ರೆ ದೇಶದ ರಾಜಧಾನಿಯಲ್ಲಿ ರಂಗಸಂಪದದ ಮೂರು ನಾಟಕಗಳ ಪ್ರದರ್ಶನ, ಭಾರತೀಯ ಸಮಾಜದ ಸ್ತ್ರೀಲೋಕದ ಅನಾವರಣ. 'ಒಡಲಾಳ', 'ಹರಕೆಯ ಕುರಿ', 'ಸನ್ನಿವೇಶ' ನಾಟಕಗಳ ಪ್ರಯೋಗ. ಭಾರತೀಯ ರಂಗಭೂಮಿ ಹೆಸರಿನಲ್ಲಿ ಹಾಡು, ಕುಣಿತ, ವೇಷಭೂಷಣಗಳ Showcase ಆಗಿದ್ದ ಪ್ರಯೋಗಗಳ ನಡುವೆ ಮತ್ತೊಮ್ಮೆ 'ಒಡಲಾಳ' ಸುದ್ದಿ ಮಾಡಿತು. ಗ್ರಾಮೀಣ ಭಾರತದ ಕೆಳ ಸಮುದಾಯದ ಒಂದು ಕುಟುಂಬದ ಕತೆ, ಶ್ರೇಣಿಕೃತ ಸಾಮಾಜಿಕ ವ್ಯವಸ್ಥೆಯಲ್ಲಿ ಒಂದು ದಲಿತ ಕುಟುಂಬವನ್ನು ಶೋಷಿಸುವ, ಚೆಲ್ಲಾಟವಾಡುವ ನಾಗರೀಕ ಮನಸ್ಸುಗಳ ಕ್ರೌರ್ಯವನ್ನು ಬೆತ್ತಲೆಗೊಳಿಸುವ ನಾಟಕದಲ್ಲಿ 'ಸಾಕವ್ವ', ತನ್ನ ಕಳೆದುಹೋದ ಕೋಳಿಯನ್ನು ಹುಡುಕುತ್ತಲೇ, ನಮ್ಮ ದೇಶದಲ್ಲಿ ಕಾಣೆಯಾಗುತ್ತಿರುವ ಮೌಲ್ಯಗಳನ್ನು ಬಿಟ್ಟುಮಾಡಿ ತೋರಿ, ರಾಷ್ಟ್ರ ಮಟ್ಟದಲ್ಲಿ ಪತ್ರಿಕೆಗಳಲ್ಲಿ

	[image: Image]ಅಪಾರ ಮೆಚ್ಚುಗೆಗೆ ಪಾತ್ರಳಾದಳು. ರಂಗಾಭಿನಯಕ್ಕಾಗಿ ಆಸ್ಕರ್‌ ಮಟ್ಟದ ಪ್ರಶಸ್ತಿಯೊಂದು ಇದ್ದದ್ದೇ ಆದರೇ, ಆ ಪ್ರಶಸ್ತಿ ನಿಸ್ಸಂಶಯವಾಗಿ 'ಸಾಕವ್ವ' - ಪಾತ್ರಧಾರಿ ಉಮಾಶ್ರೀಗೆ. ದೊರಕಬೇಕು. ಮಾಧ್ಯಮಗಳಲ್ಲಿ ನಾಟಕದ ವಿಮರ್ಶೆ ಜೊತೆಗೆ ಉಮಾಶ್ರೀ ಅವರ ಅಭಿನಯಕ್ಕೆ ಸಂದ ಗೌರವದ ಮಾತುಗಳಿವು. ಕಲಾವಿದೆಯಾಗಿ ಉಮಾಶ್ರೀ ರೂಪುಗೊಂಡ ಪರಿಗೆ ಇದೊಂದು ಉತ್ಕೃಷ್ಟ ಪ್ರತಿಕ್ರಿಯೆ. ಭಾರತೀಯ ರಂಗಭೂಮಿಯಲ್ಲಿ

	ಮೊಟ್ಟಮೊದಲ ಬಾರಿಗೆ 'ಒಡಲಾಳ'ದ ಸಾಕವ್ವ ನಂತಹ ಪಾತ್ರ ಅನಾವರಣಗೊಂಡಿದ್ದು ಕನ್ನಡ ರಂಗಭೂಮಿಗೆ ಹೆಮ್ಮೆಯನ್ನು ತಂದುಕೊಟ್ಟ ಸಂಗತಿ.

	ಈ ಘಟನೆಗಳು ನಡೆದು ಮೂರು ದಶಕಗಳೇ ಕಳೆದಿವೆ. ಅಂದಿನ ರೋಮಾಂಚನ ಇಂದು ಇತಿಹಾಸ ಸೇರಿದೆ. ಆದರೆ ಇಂದಿಗೂ ಉಮಾಶ್ರೀ ಎಂದರೆ 'ಒಡಲಾಳ'ದ 'ಸಾಕವ್ವ'ನೆಂದೇ ಜನ ಗುರುತಿಸುತ್ತಾರೆ. ನೆನಪುಗಳ ಸರಮಾಲೆಯಲ್ಲಿ ಜನ ಉಮಾಶ್ರೀ ಅವರನ್ನು ಹತ್ತು ಹಲವು ಪಾತ್ರಗಳಲ್ಲಿ ನೋಡುತ್ತಲೇ ಬೆಳೆದಿದ್ದಾರೆ. ಉಮಾಶ್ರೀ ಅವರೂ ಬೆಳೆದಿದ್ದಾರೆ - ಕನ್ನಡ ರಂಗಭೂಮಿಯು ಜೊತೆಗೇ ಬೆಳೆದಿದೆ. ಹವ್ಯಾಸಿ-ವೃತ್ತಿ-ಗ್ರಾಮೀಣ ಹಾಗು ಕೈಗಾರಿಕಾ ನಾಟಕ ರಂಗಗಳಲ್ಲಿ ಉಮಾಶ್ರೀ ಬೆಳೆದ ರೀತಿ, ತಮ್ಮ ಅಭಿನಯದ ಛಾಪು ಒತ್ತಿದ ರೀತಿಗೆ ಉಮಾಶ್ರೀ ಅವರಿಗೆ ಉಮಾಶ್ರೀ ಅವರೇ ಸಾಟಿ. 

	ದೃಶ್ಯ:೩ 

	ಅದೇ ನವದೆಹಲಿ, ರಾಷ್ಟ್ರಪತಿ ಭವನ, ಉಮಾಶ್ರೀ 'ಗುಲಾಬಿ'ಯಾಗಿ ಶ್ರೇಷ್ಠ ನಟನೆಗೆ ಪ್ರಶಸ್ತಿ ಪಡೆಯುತ್ತಿದ್ದಾರೆ. ಗುಲಾಬಿ ಟಾಕಿಸ್ ಚಿತ್ರದ 'ಗುಲಾಬಿ' ಪಾತ್ರ ಖ್ಯಾತ ನಿರ್ದೇಶಕ ಗಿರೀಶ್ ಕಾಸರವಳ್ಳಿ ಅವರ ಈ ಚಿತ್ರ ಸದ್ಯದ ಭಾರತೀಯ ಸಮಾಜದ ಕಾಲಘಟ್ಟದ ಬಹು ಆಯಾಮಗಳನ್ನು ತೋರುವ ಚಿತ್ರ, ಜಾಗತೀಕರಣದ ಅಮಲಿನಲ್ಲಿ ನಮ್ಮ ಗ್ರಾಮ ಭಾರತ ಎದುರಿಸುತ್ತಿರುವ ತಲ್ಲಣಗಳನ್ನು ತೋರುವ ಚಿತ್ರ. ಗುಲಾಬಿಯು ತನ್ನ ಕಣ್ಣಲ್ಲಿ ಈ ತಲ್ಲಣಗಳಿಗೆ ತಣ್ಣನೆಯ ಪ್ರತಿಕ್ರಿಯೆಯನ್ನು ತೋರಿಸುತ್ತಾ, ಮನದಾಳದಲ್ಲಿ ಅಗ್ನಿಕುಂಡವನ್ನು ಇಟ್ಟುಕೊಂಡು ಬದುಕುವ ಪಾತ್ರ. ಉಮಾಶ್ರೀ ತಮ್ಮ ಸಹಜವಾದ - ಮಾರ್ಮಿಕ ಅಭಿನಯದಿಂದ ಎಲ್ಲರಲ್ಲು ಮಿಂಚು ಹರಿಸಿಬಿಡುತ್ತಾರೆ. ಇಂತಹ ದೈತ್ಯ ಪ್ರತಿಭೆ ಕನ್ನಡದ ಮಣ್ಣಿನ ಕಣ್ಮಣಿ ಎನ್ನುವುದು ಕನ್ನಡಿಗರ ಹೆಮ್ಮೆ,

	ಹೌದು, ಇವರು ಕನ್ನಡದ ಕುಡಿ, ನಮ್ಮ ಹೆಮ್ಮೆ... ಆದರೆ ಒಮ್ಮೆ ಇವರ ಜೀವನ ಯಾತ್ರೆಯತ್ತ ಒಮ್ಮೆ ಕಣ್ಣುಹಾಯಿಸಿದರೆ, ಎದೆ ಝಲ್ಲೆನ್ನುತ್ತದೆ. ಮನಸ್ಸು ಇವರ ವೇದನೆಗೆ, ಎದುರಿಸಿದ ಕಷ್ಟಗಳ

	ಸರಮಾಲೆಗೆ ಮರುಗುತ್ತದೆ. ಎದುರಾದ ಎಲ್ಲ ತೊಂದರೆಗಳನ್ನು ಏಕಾಂಗಿಯಾಗಿ ಎದುರಿಸಿ, ಮಣ್ಣಿನಲ್ಲಿ ಹುಡಿಯಾಗದೆ, ಎದ್ದು ನಿಂತ ಪರಿ ಇವರ ಬಗ್ಗೆ ಅಭಿಮಾನ ಹುಟ್ಟಿಸುತ್ತದೆ. ಕಷ್ಟಗಳಿಗೆ ಕಲ್ಲಾಗಿ, ದೀನದುರ್ಬಲರಿಗೆ ಬೆಲ್ಲಸಕ್ಕರೆಯಾಗುವ ಪರಿ ನಮ್ಮ ಕಣ್ಣನ್ನು ತೇವಗೊಳಿಸುತ್ತದೆ.

	ಉಮಾ - “ಉಮಾಶ್ರೀ'ಯಾಗಿ ಸವೆಸಿದ ಹಾದಿ ಹೆದ್ದಾರಿಯಲ್ಲ. ಕಲ್ಲು, ಮುಳ್ಳು, ಕೊರಕಲು ತುಂಬಿದ ಕಚ್ಚಾರಸ್ತೆ. ಈ ಹಾದಿಯಲ್ಲಿ ಕ್ರಮಿಸುವಾಗ ಅವರು ಬದುಕು ಆಧುನಿಕ ಭಾರತದ ಸ್ತ್ರೀ ಸಂವೇದನೆಯ ಹೋರಾಟದ ಕಥಾನಕ.

	ಎಲ್ಲಿಯ ಉಮಾ...? ಎಲ್ಲಿಯ ಉಮಾಶ್ರೀ...? 'ದೇವಿ'ಯನ್ನು ಕಳೆದುಕೊಂಡು 'ಶ್ರೀ'ಯಾಗಿ ಕನ್ನಡ ರಂಗಭೂಮಿಯ 'ಸಿರಿ'ಯಾಗಿ ಬೆಳೆದ ಪರಿ, ನಡೆದ ದಾರಿ, ತೆಗೆದುಕೊಂಡ ನಿರ್ಧಾರ, 'ಕೊಂಡ' ಹಾಯುತ್ತಾ, ಬದುಕನ್ನು ಅರಸುತ್ತಾ, ಸವಾಲುಗಳನ್ನು ಎದುರಿಸುತ್ತಾ, “ಅಗ್ನಿದಿವ್ಯ' ಗೆದ್ದು ಬಂದ ಉಮಾಶ್ರೀ ನಿಜವಾದ ಅರ್ಥದಲ್ಲಿ 'ಭೂಮಿ ತೂಕದ ಹೆಣ್ಣು. ಅವರ ಬದುಕಿನ ಸಾರಗ್ರಾಹಿ ಲೇಖನವಿದು. ಅವರೇ ಹೇಳಿಕೊಂಡಿದ್ದು ಇಲ್ಲಿ ಲೇಖಕ ನಿಮಿತ್ತ ಮಾತ್ರ. ಏಕೆಂದರೆ ಇದೊಂದು ಸ್ವಾನುಭವದ ನಿವೇದನೆ.

	ಬಹುತೇಕ ಮಂದಿ ಸಾಮಾನ್ಯರಾಗಿಯೇ ಹುಟ್ಟುತ್ತಾರೆ, ಸಾಮಾನ್ಯರಾಗಿಯೇ ಬದುಕುತ್ತಾರೆ. ಕೆಲವರಷ್ಟೇ ಅಸಮಾನ್ಯರಾಗಿ ಬದುಕಿ, ತನ್ಮೂಲಕ ನಾಡಿನ ಸಂಸ್ಕೃತಿ-ಪರಂಪರೆಗೆ ಅಪಾರ ಕೊಡುಗೆ ನೀಡುತ್ತಾರೆ. ಜನ ಸಮುದಾಯಕ್ಕೆ ಆಸರೆಯಾಗುತ್ತಾರೆ. ತನ್ನ ಕುಟುಂಬಕ್ಕೆ ಊರುಗೋಲಾಗಿ ಬದುಕಿನ ಪಥ ನಡೆಸುತ್ತಾರೆ. ಅಸಾಧ್ಯಗಳನ್ನು ಸಾಧ್ಯಗೊಳಿಸುತ್ತಾರೆ. ಬಾಳಿನ ಹೋರಾಟದಲ್ಲಿ ಅನೇಕ ಲಯಗಳನ್ನು ಕಾಣುತ್ತಾರೆ. ಪದರಪದರವಾಗಿ ಬದುಕನ್ನು ಬಿಡಿಸಿ ಸಾಧನೆಯತ್ತ ಮುನ್ನುಗ್ಗುತ್ತಾರೆ.

	ನೋವು, ಅಭದ್ರತೆಗಳು ಬದುಕಿನಲ್ಲಿ ಹೋರಾಟವನ್ನು ಕಲಿಸುತ್ತದೆ. ಬದುಕಿಗಾಗಿ ಹೋರಾಟ, ಭಯ, ಆತಂಕ, ನೋವುಗಳು, ಕಷ್ಟಗಳ ಸರಮಾಲೆಗಳನ್ನೆದುರಿಸುವಾಗ ಅಕ್ಕಮಹಾದೇವಿ ಹೇಳಿದಂತೆ

	‘'ಸಮಾಧಾನ ಚಿತ್ತ’ ದಿಂದ ಮುನ್ನಡೆಯುತ್ತಾರೆ. ಸಾಮಾಜಿಕ, ಸಾಂಸ್ಕೃತಿಕ ಹಾಗು ಕೌಟುಂಬಿಕ ಬದುಕಿನಲ್ಲಿ ಸ್ತುತಿ ನಿಂದನೆಗಳು ಬಂದಾಗ ಸಮಾಧಾನ ಚಿತ್ತದಿಂದ ಸ್ವೀಕರಿಸಿ ಸಮಾಜದಲ್ಲಿ ಗೌರವಾದರಗಳನ್ನು ಗಳಿಸುತ್ತಾರೆ. ಚೈತನ್ಯ ಪೂರ್ಣಬದುಕು ಬಾಳುತ್ತಾರೆ.

	ಇಂತಹ ಸಾಧನೆಯನ್ನು ಮಾಡಿದವರು ಉಮಾಶ್ರೀ, ಭಾರತೀಯ ಸ್ತ್ರೀಯರು ಭಾವನಾತ್ಮಕವಾಗಿ ಬಾಳನ್ನೆದುರಿಸುವವರು. ಆದರೆ ವಾಸ್ತವವಾದಿ ನೆಲೆಯಲ್ಲಿ ಬದುಕನ್ನು ಅರ್ಥೈಸಿ, ಸಾಧನೆಯನ್ನು ಮಾಡಿದವರಲ್ಲಿ ಉಮಾಶ್ರೀ ಮುಖ್ಯರಾಗುತ್ತಾರೆ.

	ಉಮಾಶ್ರೀ `ನಮ್ಮ ಮನೆಯ' ಅಂದರೆ ನಮ್ಮ ಕಲಾಕ್ಷೇತ್ರದ, ನಮ್ಮ ರಂಗಭೂಮಿಯ ಮಗು. ಈ ಮಗು ಬೆಳೆದು ದೊಡ್ಡವಳಾಗಿ, ಪಾತ್ರಮಾಡಿ, ರಂಗಭೂಮಿಯಿಂದ ಚಿತ್ರರಂಗಕ್ಕೂ, ಚಿತ್ರರಂಗದಿಂದ ಸಮಾಜಸೇವೆ, ಸಮಾಜ ಸೇವೆಯಿಂದ ರಾಜಕಾರಣಕ್ಕೆ... ಹೀಗೆ ಒಂದರಿಂದ ಒಂದಕ್ಕೆ ಜಿಗಿಯುತ್ತಾ, ಎಷ್ಟು ಎತ್ತರಕ್ಕೆ ಏರಲಿ ನಾನು ರಂಗಭೂಮಿ ಮೇಲೆ ನಿಂತಿದ್ದೇನೆ, ಇದೇ ತನ್ನ ತವರು ಮನೆ, ಇದೇ ನನ್ನ ಗಂಡನ ಮನೆ, ಇದೇ ನನ್ನ ಮನೆ ಎಂದು ಹೇಳುವ ಉಮಾಶ್ರೀ ತನಗಿಂತ ಕಿರಿಯರಿಲ್ಲ ಎಂಬ ವಿನಯವಂತಿಕೆಯ ಅಪ್ಪಟ ಹೆಣ್ಣುಮಗಳು.

	ಹೆಣ್ಣು ಹಡೆಯಲಿ ಬ್ಯಾಡ ಹೆರವರಿಗೆ ಕೊಡಬ್ಯಾಡ 

	ಹೆಣ್ಣು ಹೋಗಾಗ ಅಳಬ್ಯಾಡ || ಹಡೆದವ್ವ

	ಸಿಟ್ಟಾಗಿ ಶಿವಗ ಬೈಬ್ಯಾಡ||

	 

	ಇದು ನಮ್ಮ ಜಾನಪದ ಪ್ರಸಿದ್ದ ತ್ರಿಪದಿ. ಅದ್ಯಾವ ಮಹಾಮಾತೆ ತಾನು ಬದುಕಿನಲ್ಲಿ ಕಂಡುಂಡು, ಅನುಭವಿಸಿದ ವೇದನೆಯನ್ನು ನಿಟ್ಟುಸಿರಾಗಿ ಹೊರಹಾಕಿದ್ದಳೋ... ಇಂದೂ ನಮ್ಮಲ್ಲಿ ಹೆಣ್ಣು ಹುಟ್ಟಿತೆಂದರೆ ನೋಯುವವರು ಹೆಚ್ಚಾಗಿಯೇ ಇದ್ದಾರೆ. ಉಮಾಶ್ರೀ ಅವರಂತಹ ಹೆಣ್ಣು ಮಕ್ಕಳ ಸಾಧನೆಯನ್ನು ನೋಡಿ, ಹೆಣ್ಣು ಮಕ್ಕಳೇ ಬೇಕು ಎನ್ನುವ ಪರಿಸ್ಥಿತಿ ನಮ್ಮಲ್ಲಿ ಬರಬೇಕು. ಆದರೆ ಒಂದು ಹೆಣ್ಣು ತನ್ನ ಜೀವಮಾನದಲ್ಲಿ, ಅದೂ ಒಂಟಿಯಾಗಿ ಏನೆಲ್ಲಾ ಸಾಧಿಸಲು ಸಾಧ್ಯ ಎಂಬುದರ ಜ್ವಲಂತ ಉದಾಹರಣೆ ಉಮಾಶ್ರೀ.

	ಆಡಿ ಬಾ ನನ ಕಂದ....

	ಉಮಾಶ್ರೀ ಅವರು ಬಡ ನೇಕಾರ ಕುಟುಂಬದಲ್ಲಿ ೧೯೫೭, ಮೇ ೧೦ರಂದು ಜನಿಸಿದರು. ತಂದೆ ರಂಗಪ್ಪ, ತಾಯಿ ನಿಂಗಮ್ಮ. ತುಮಕೂರು ಜಿಲ್ಲೆ, ತಿಪಟೂರು ತಾಲೂಕು ನೊಣವಿನಕೆರೆ ಗ್ರಾಮ ಇವರದು. ತಾಯಿಯ ಮುಖದ ನೆನಪು ಮನದಲ್ಲಿ ಮುದ್ರೆಯೊತ್ತುವ ಮೊದಲೇ ಹೆತ್ತವ್ವನನ್ನು ಕಳೆದುಕೊಂಡ ನತದೃಷ್ಟೆ. ಆಗ ಉಮಾಶ್ರೀಗೆ ೮ ತಿಂಗಳು. ತಾಯಿ ಕಳೆದುಕೊಂಡ ಸಂದರ್ಭದಲ್ಲಿ ಒಂದೆರಡು ದಿನ ಒಂದು ಬಡ ಮುಸ್ಲಿಂ ಕುಟುಂಬ ಇವರಿಗೆ ಗುಟುಕು ನೀಡಿ ಸಂಭಾಳಿಸಿತ್ತು. ನಂತರ ರೇವಮ್ಮನವರ ಮಡಿಲಿಗೆ ಮಗು ಬಿದ್ದಿತು. ಹೆತ್ತವ್ವನ ಅಕ್ಕ ರೇವಮ್ಮ ಹಾಗು ಡಿ. ಮುನಿರಸಪ್ಪ ದತ್ತು ತೆಗೆದುಕೊಂಡು, ಸಾಕಲು ಬೆಂಗಳೂರಿಗೆ ಕರೆತಂದರು.

	ನೇಕಾರಿಕೆ ಕಸುಬು, ದಿನವೂ ಆ ಮಗ್ಗದ ಶಬ್ದದ ಲಯ, ನೂಲುಗಳಿಗೆ ಬಣ್ಣದ ಲೇಪನ, ಮಗು ಬೆಳೆಯುತ್ತಾ ಪ್ರವರ್ಧಮಾನಕ್ಕೆ ಬಂತು. ನೋಡಲು ಆಕರ್ಷಕವಾದ ರೂಪು, ಚುರುಕುತನ. ಒಟ್ಟಿನಲ್ಲಿ ಬಾಲ್ಯ ಚೇತೋಹಾರಿಯಾಗಿತ್ತು. ನೋಡಿದವರು ಎತ್ತಿ

	ಮುದ್ದಾಡುತ್ತಿದ್ದರು. ಆಟವಾಡಿಸುತ್ತಿದ್ದರು. ಮುಗ್ಧ ಬಾಲೆಯ ಬಾಲ್ಯ ಎಲ್ಲಾ ಬಡವರ ಮಕ್ಕಳಂತೆ ಕಳೆಯುತ್ತಾ ಇತ್ತು. ತಂದೆ ಸ್ವಾತಂತ್ರ್ಯ ಹೋರಾಟಗಾರರಾಗಿದ್ದರು. ಮಾಸ್ಟರ್ ಹಿರಣ್ಣಯ್ಯ ಅವರ ಕೆ. ಹಿರಣ್ಣಯ್ಯ ಮಿತ್ರಮಂಡಲಿಯ ಮೊಕ್ಕಾಂನಲ್ಲಿ ಒಂದು ಅಂಗಡಿ ಹಾಕಿಕೊಂಡಿದ್ದರು. ಅಪ್ಪನೊಂದಿಗೆ ಬಾಲಕಿ ಉಮಾಶ್ರೀ ಕೂಡ ಅಂಗಡಿಯಲ್ಲಿ ಆಗಾಗ್ಗೆ ಕುಳಿತು ವ್ಯಾಪಾರ ಮಾಡುತ್ತಿದ್ದಳು. ಅಪ್ಪನೊಂದಿಗೆ ಮಾರುಕಟ್ಟೆಗೆ ಹೋಗಿ ಸಾಮಾನು ತರುವುದು ಅಭ್ಯಾಸವಾಗಿತ್ತು. ಮಾಸ್ಟರ್ ಹಿರಣ್ಣಯ್ಯ, ನಟ ಭಯಂಕರ ವಜ್ರಮುನಿ ಹಾಗು ಮುಸುರಿ ಕೃಷ್ಣಮೂರ್ತಿ ಅವರ ಅಭಿನಯವನ್ನು ಹತ್ತಿರದಿಂದ ನೋಡುತ್ತಿದ್ದ ಬಾಲಕಿಗೆ ಮುಂದೊಂದು ದಿನ ತಾನು ನಟಿಯಾಗುತ್ತೇನೆಂಬ ಕಲ್ಪನೆಯೂ ಇರಲಿಲ್ಲ.

	ತಾಯಿ ರೇವಮ್ಮ ಅವರಿಗಂತೂ ಈ ನಾಟಕ, ನೃತ್ಯಗಳಲ್ಲಿ ಎಳ್ಳಷ್ಟೂ ಆಸಕ್ತಿ ಇರಲಿಲ್ಲ. ಈ ವಿಚಾರದಲ್ಲಿ ಮಗಳನ್ನು ಪ್ರೋತ್ಸಾಹಿಸುವ ಪ್ರಶ್ನೆಯೇ ಇರಲಿಲ್ಲ. ಅದೇ ಸಂದರ್ಭದಲ್ಲೇ ಉಮಾ ಗಿರಿಜಕ್ಕ (ಗಿರಿಜಾ ಲೋಕೇಶ್) ಅವರ ಪಾತ್ರಗಳನ್ನು ನೋಡಿದ್ದರಷ್ಟೇ. ಪೌರಾಣಿಕ ಪಾತ್ರಗಳು, ಮಣಿ ಮಂಜರಿ ಪಾತ್ರಗಳನ್ನು ನೋಡಿದ್ದಳು. ಬೀದಿಯಲ್ಲಿ ಆಟ ಪಾಠ, ಚೂಟಿಚುರುಕುತನ, ಪ್ರಾಥಮಿಕ ಶಿಕ್ಷಣ ಮುಗಿಸಿ ಪ್ರೌಢಶಾಲೆಗೆ ಉಮಾಶ್ರೀ ಬಂದರು. ಕಬ್ಬನ್‌ಪೇಟೆ ಶಾಲೆ. ಶಾಲೆಯಲ್ಲಿ ಹಾಡು, ನಾಟಕ, ನೃತ್ಯಗಳಲ್ಲಿ ಎಂದೆಂದೂ ಮುಂದು.

	ಆಗಿನ್ನು ಉಮಾಶ್ರೀ ಉಮಾದೇವಿಯಷ್ಟೆ. ಯಾವುದೇ ನಾಟಕವಾಗಲಿ, ಕಾರ್ಯಕ್ರಮವಾಗಲಿ

	ಉಮಾದೇವಿಯನ್ನು ಎಲ್ಲರು ಮುಂದಕ್ಕೆ ನೂಕುತ್ತಿದ್ದರು. ಉಮಾದೇವಿಯೂ ಅಷ್ಟೆ, ಏಕಪಾತ್ರಾಭಿನಯ, ಹಾಡು, ನಾಟಕ, ಕುಣಿತಗಳಲ್ಲಿ ತೊಡಗಿಕೊಳ್ಳುತ್ತಿದ್ದಳು. ತಂದೆಯಂತೂ ಇವಳ ಎಲ್ಲಾ ಚಟುವಟಿಕೆಗೆ ಪೂರ್ಣ ಪ್ರೋತ್ಸಾಹ ನೀಡುತ್ತಿದ್ದರು. ತಾಯಿ ಮಾತ್ರ ಇವಳ ಚಟುವಟಿಕೆಗೆ ಸಂಪೂರ್ಣ ವಿರೋಧ.

	ಅಣ್ಣಮ್ಮನ ಉತ್ಸವ - ಗಣೇಶೋತ್ಸವದ ಪೆಂಡಾಲ್‌ಗಳಲ್ಲಿ ಸುತ್ತಮುತ್ತಲಿನವರ ಒತ್ತಾಯಕ್ಕೆ ಮಣಿದು ನೃತ್ಯಮಾಡುತ್ತಿದ್ದರೆ, ಉಮಾಳನ್ನು ಹುಡುಕಿಬಂದ ರೇವಮ್ಮನವರು, ಮಗಳನ್ನು ಎಳೆದುಕೊಂಡು, ರಸ್ತೆಯುದ್ದಕ್ಕೂ ಕುಣಿಯುವ ಕಾಲಿಗೆ ಬಾರಿಸುತ್ತಿದ್ದುದು ಸಾಮಾನ್ಯವಾಗಿತ್ತು.

	ಯಾಕೋ ರೇವಮ್ಮನವರಿಗೆ ಮಗಳು ಎಲ್ಲಿ ಕೈ ತಪ್ಪಿಬಿಡುತ್ತಾಳೋ ಎಂಬ ಭಾವನೆ ಬಂದುಬಿಟ್ಟಿತ್ತು. ಜೊತೆಗೆ ಉಮಾದೇವಿ ಸಾಕಷ್ಟು ರೂಪವತಿಯೂ, ನಾಲ್ಕು ಜನರ ನಡುವೆ ಎದ್ದು ಕಾಣುವ ವ್ಯಕ್ತಿತ್ವ ಅವರದಾಗಿತ್ತು. ಹದಿಹರೆಯಕ್ಕೆ ಕಾಲಿಡುವ ಸಮಯಕ್ಕೆ ಬಾಲ್ಯದ ಮುಗ್ಧತೆ ಹಿಂದೆ ಸರಿಯುತ್ತದೆ. ಮನದ ತುಂಬಾ ಕನಸುಗಳು ಗರಿಗಟ್ಟುತ್ತವೆ. ಆಲೋಚನಾ ವಿಧಾನ ಬದಲಾಗುತ್ತದೆ. ಮನೆಯ ವಾತಾವರಣ, ಶಾಲಾ ಪರಿಸರ ಮನಸ್ಸಿನ ಮೇಲೆ ಪರಿಣಾಮ ಬೀರತೊಡಗುತ್ತದೆ. ಸಮಾಜದಲ್ಲಿನ ತಾರತಮ್ಯ, ಹೆಣ್ಣು-ಗಂಡುಗಳ ನಡುವಿನ ವ್ಯತ್ಯಾಸ, ಬಡತನ-ಸಿರಿತನಗಳ ಅಂತರ ಇವೆಲ್ಲವನ್ನು ಮನಸ್ಸು ಲೆಕ್ಕಾಚಾರ ಹಾಕತೊಡಗುತ್ತದೆ. ಮುಖ್ಯವಾಗಿ ಮನೆಯ ಸನ್ನಿವೇಶ ಪ್ರಭಾವಬೀರುತ್ತದೆ. ದೊಡ್ಡವರು, ಅದರಲ್ಲೂ ತಾಯಿ ಮಕ್ಕಳಿಗೆ ಹೇಳುವುದೆಲ್ಲಾ ಅಪಥ್ಯವೆನಿಸುತ್ತದೆ. ಇಂಥದ್ದೇ ಮಾಡಬೇಕು, ಹೀಗೆಯೇ ಇರಬೇಕು ಎಂದು ಹೇಳುವ ಸಹಜ ಉಪದೇಶಗಳು, ಮಕ್ಕಳಿಗೆ ಆದೇಶವಾಗಿ ಕಾಣತೊಡಗುತ್ತದೆ. ಇಂಥದೇ ಪರಿಸ್ಥಿತಿ ಉಮಾದೇವಿಗೂ ಬಂತು.

	ಉಮಾದೇವಿ "ಉಮಾಶ್ರೀ' ಅವರ ಪೂರ್ವಾಶ್ರಮದ ಹೆಸರು. ಕಬ್ಬನ್‌ಪೇಟೆ ಶ್ರೀ ಶಾರದಾ ಗರ್ಲ್ಸ್ ಹೈಸ್ಕೂಲ್, ನಂತರ ಪ್ರಥಮ ಪಿಯುಸಿಗೆ ಸೇರ್ಪಡೆ. ಇದೇ ಸಂದರ್ಭಕ್ಕೆ ಉಮಾದೇವಿ ಅವರಿಗೆ ಪರಿಚಯವಾಗಿದ್ದು, ಇವರ ಮನೆಯ ಬಳಿಯೆ ವಾಸಿಸುತ್ತಿದ್ದ ಪ್ರಮಿಳಾ

	ಜೋಷಾಯ್, ಆಗ ಪ್ರವರ್ಧಮಾನಕ್ಕೆ ಬರುತ್ತಿದ್ದ ಚಿತ್ರನಟಿ, ಮತ್ತೊಬ್ಬರು ಪುಷ್ಪಾ-ಮುಂದೆ ರಂಗಭೂಮಿಯ ವೃತ್ತಿ ಜೀವನಕ್ಕೆ ಮಾರ್ಗದರ್ಶಕರಾದವರು. ಈ ಇಬ್ಬರನ್ನು ಉಮಾಶ್ರೀ ಅವರು ಕೃತಜ್ಞತೆಯಿಂದ ನೆನೆಯುತ್ತಾರೆ.

	ಉಮಾ ಅವರದ್ದು ಕನಸು ಕಾಣುವ ವಯಸ್ಸು, ತಮ್ಮ ಜನಾಂಗದ ಯುವಕನಿಂದ ಆಕರ್ಷಿತರಾದರು. ಮದುವೆಯೂ ಆಗಿ ಹೋಯಿತು. ಮಾನವೀಯ, ಅಂತಃಕರಣ ತುಂಬಿದ ಅತ್ತೆ, ಸ್ವರ್ಗಕ್ಕೆ ಕಿಚ್ಚು ಹಚ್ಚುವ ಬಯಕೆ ಇದ್ದರೂ, ವಿಧಿಯಾಟವೇ ಬೇರೆ ಇತ್ತು. ಇವುಗಳ ನಡುವೆ ಒಡಲಿಲ್ಲ ಹೊಸ ಕುಡಿ ಮಿಸುಕಾಡತೊಡಗಿತ್ತು. ಮೊದಲ ಮಗಳು ಗಾಯತ್ರಿಗೆ ಜನ್ಮ ನೀಡಿದರು. ತಾವು ಗರ್ಭಿಣಿಯಾಗಿ ಗಂಡನ ಮನೆಯಲ್ಲಿದ್ದಾಗ, ಓರಗಿತ್ತಿ, ತಮ್ಮ ಪಾಲಿನ ಊಟವನ್ನು ನೀಡಿ, ಸಾಕಿದ್ದನ್ನು ಉಮಾಶ್ರೀ ಇಂದಿಗೂ ಕೃತಜ್ಞತೆಯಿಂದ ನೆನೆಯುತ್ತಾರೆ. 

	ಬದುಕು ಏನೆಲ್ಲಾ ನಿರೀಕ್ಷಿಸುತ್ತದೆ, ನಿರೀಕ್ಷೆಗಳು ಸುಳ್ಳಾಗತೊಡಗಿದಾಗ ಕಸಿವಿಸಿ, ನಿಂತ ನೆಲವೇ ಜಾರುತ್ತಿದೆ ಎಂಬ ಭಾವನೆ, ನೀರಿನ ಗುಳ್ಳೆಯಂತೆ ದಾಂಪತ್ಯ ಸುಖ ಒಡೆದು ಹೋಗಿದ್ದು ಉಮಾದೇವಿಯಲ್ಲಿ ಬದುಕೇ ಬೇಸರವೆನಿಸುವ ಹಾಗೆ ಮಾಡಿ ಬಿಟ್ಟಿತು. ಬೇಜವಾಬ್ದಾರಿ-ಮೈಗಳ್ಳತನಗಳನ್ನು ವಿರೋಧಿಸ ಹೊರಟದ್ದೇ ಕೌಟುಂಬಿಕ ಜಗಳಕ್ಕೆ ಕಾರಣವಾಯಿತು. ಅತ್ತೆಯವರ ಕಕ್ಕುಲಾತಿ, ತಾಯಿಯ ಮನೆಯ ಸೆಳತೆ, ಬದುಕಿನ ಬಗ್ಗೆ ಪ್ರೀತಿ ಏನೆಲ್ಲಾ ಸೆಳೆತಗಳು. ತಾಯ್ತನದ ಸುಖ ಅನುಭವಿಸುವ ಮೊದಲೇ ಅತ್ತೆಯ ಮನೆಯಿಂದ ಹೊರಗೆ ಬಂದಾಗಿತ್ತು. ಅಮ್ಮನ ಮನೆಯನ್ನು ಅರಿಸಿ ಬಂದವಳಿಗೆ ತಣ್ಣನೆಯ ಸ್ವಾಗತ. ವಿಧಿ ಇಲ್ಲದೆ ಅಪ್ಪ-ಅಮ್ಮನ ಆಸರೆಯಲ್ಲಿ ಬದುಕು ಸಾಗಿಸತೊಡಗಿದರು. ಅಪ್ಪನ ಮನೆಯಲ್ಲೂ ಬಡತನ ಹಾಸಿ ಹೊದ್ದು ಮಲಗಿತ್ತು.

	ಅಪ್ಪನ ಅಂಗಡಿಯಲ್ಲಿ ಕೆಲಸ, ಮನೆಯಲ್ಲಿ ಏನು ಮಾಡಿದರೂ ಒಂದು ಹೆಚ್ಚು-ಒಂದು ಕಮ್ಮಿ, ಅಮ್ಮನ ಮನೆಯಲ್ಲೂ ಮಾತಿನ ಜಟಾಪಟಿ, ಹಿರಿಯರ ನ್ಯಾಯ ಪಂಚಾಯಿತಿ, ಹಿಂದಿರುಗಿ ಗಂಡನ ಮನೆಗೆ ಬಂದಿದ್ದಾಯಿತು. ಬಾಡಿಗೆ ಮನೆಯಲ್ಲಿ ಸಂಸಾರ

	ಹೂಡಿದ್ದಾಯಿತು. ಮರಳಿ ಗೂಡಿಗೆ ಸೇರಿದೆ ಎಂಬ ನೆಮ್ಮದಿಯ ಬಹಳಕಾಲ ಉಳಿಯಲಿಲ್ಲ. ಮಗಳು ಗಾಯಿತ್ರಿ ಬೆಳೆಯುತ್ತಿದ್ದಳು, ಮತ್ತೊಮ್ಮೆ ಒಡಲು ತುಂಬಿತ್ತು. ಹಾಗೆಯೇ ಮನಸ್ಸು ಒಡೆದಿತ್ತು.

	ಮತ್ತೆ ಗಂಡ ಹೆಂಡತಿ ನಡುವೆ ಜಗಳ, ತುಂಬಲಾಗದ ಕಂದಕ, ಗಂಡನ ಮನೆಯಿಂದ ಮತ್ತೆ ಅಮ್ಮನ ಮನೆಗೆ ಬಂದಾಗ ಸೇರಿಸಿಕೊಳ್ಳಲು ಅವರೂ ತಯಾರಿರಲಿಲ್ಲ. ತವರು ಮನೆಯ ಬಚ್ಚಲುಮನೆ ಇದರ ವಾಸಕ್ಕೆ ದೊರಕಿತ್ತು. ಇರಲೊಂದು ಸೂರು. ಆದರೆ ಜೀವನ ನಿರ್ವಹಣೆ? 

	ಬದುಕನ್ನರಸಿ....

	ಸ್ವತಂತ್ರವಾಗಿಯೇ ಬದುಕಬೇಕು, ಯಾರ ಹಂಗೂ ತನಗೆ ಬೇಡ ಎಂಬ ನಿರ್ಧಾರದಿಂದ ಇಡ್ಲಿ ಮಾಡಿ, ಮಾರಿ ಬಂದ ಹಣದಿಂದ ಜೀವನ ನಡೆಸಲು ಪ್ರಾರಂಭ. ಕುಡಿಕೆಯಲ್ಲಿ ಹಣ, ಭವಿಷ್ಯದ ದೃಷ್ಟಿಯಿಂದ ಕೂಡಿಸುತ್ತಿದ್ದರು. ತಾಯಿ-ಮಗಳ ಬಾಯಿ ಸುಮ್ಮನಿರುತ್ತಿರಲಿಲ್ಲ. ಯಾವ ಅಪರಾಧಕ್ಕಾಗಿ ತನಗೆ ಈ ಶಿಕ್ಷೆ ಎಂದು ಕೇಳಿಕೊಳ್ಳುವಷ್ಟು ಬುದ್ದಿ ಬಲಿತಿರಲಿಲ್ಲ. ಆದರೆ ಸ್ವತಂತ್ರವಾಗಿ ಬದುಕಬೇಕು. ತನ್ನ ಬದುಕಿಗೆ ತಾನೇ ಅರ್ಥ ಕಂಡುಕೊಳ್ಳಬೇಕು.

	ಆದರೆ ತಾಯಿ ಬಯಸುತ್ತಿದ್ದ ಬದುಕು ಎಂಥದು? ಹೀಗೆಯೇ ಬದುಕಬೇಕೆಂದು ಅವರ ಹೇಳುತ್ತಿದ್ದುದು ಉಮಾಗೆ ಅರ್ಥವಾಗುತ್ತಿರಲಿಲ್ಲ. ಅರ್ಥಮಾಡಿಕೊಳ್ಳಲು ಮನಸ್ಸು ಒಪ್ಪುತ್ತಿರಲಿಲ್ಲ. ಯಾವ ಅಪಾರಾಧವೂ ತನ್ನಿಂದ ಆಗಿಲ್ಲ. ಆದರೆ ಈ ಗೊಂದಲಗಳಿಗೆ ಕೊನೆ ಇಲ್ಲವೆ? ಯಾರು ಕೊನೆಗಾಣಿಸಬೇಕು? ತಾನೇ ಅಲ್ಲವೆ?

	ಹೀಗೆ ನಿರ್ಧರಿಸಿದ ಉಮಾ ತಾನು ಕೂಡಿಟ್ಟ ಕುಡಿಕೆ ಒಡೆದು ಅದರಲ್ಲಿದ್ದ ಕಾಸು ಬಾಚಿಕೊಂಡು, ಎರಡು ಸೀರೆಯನ್ನು ತೆಗೆದುಕೊಂಡು ಮನೆಯಿಂದ ಹೊರಟುಬಿಟ್ಟರು.

	ಅಂದಿನ ಪರಿಸ್ಥಿತಿಯಲ್ಲಿ ತನ್ನ ತಾಯಿಯ ವರ್ತನೆ ಸಹಜವೇ ಆಗಿತ್ತು ಎಂದು ಈಗ ಅರ್ಥವಾಗುತ್ತಿದೆ ಎಂಬ ಅನಿಸಿಕೆ ಉಮಾಶ್ರೀ ಅವರದು.

	ಮನೆಯಿಂದ ಹೊರಟವರು, ಹೋಗಿದ್ದು ತುಮಕೂರಿಗೆ, ತನ್ನ ಚಿಕ್ಕಮ್ಮನ ಮನೆಗೆ. ಅಷ್ಟರಲ್ಲಾಗಲೇ ಗಂಡಬಿಟ್ಟವಳು ಎಂದು ಅಪಖ್ಯಾತಿಗೆ ಒಳಗಾಗಿದ್ದ ಉಮಾದೇವಿಗೆ ಚಿಕ್ಕಮ್ಮ ಮನೆಯ ಬಾಗಿಲು ಮುಚ್ಚೇ ಹೋಯಿತು. ಬಸರಿ ಹೆಂಗಸು ಹೋಗುವುದೆಲ್ಲಿಗೆ ಒಬ್ಬಂಟಿ ಬದುಕು. ಆಸರೆ ನಿರೀಕ್ಷಿಸಿ ಬಂದವಳು ಬೀದಿಗೆ ಬಿದ್ದಿದ್ದೇನೆ ಎಂಬುದು ಅರಿವಾಗಲು ಹೆಚ್ಚು ಸಮಯ ಬೇಕಾಗಲಿಲ್ಲ.

	ತುಮಕೂರಿನಲ್ಲಿ ಚಿಕ್ಕಪ್ಪ ಮುನಿರಂಗಪ್ಪನವರು ನಾಟಕ ಕಂಪನಿ ನಡೆಸುತ್ತಿದ್ದರು. ಉಮಾಶ್ರೀಯವರ ಅಕ್ಕ ಅನಸೂಯ ಮತ್ತು ಅವಳ ಗಂಡ ವೆಂಕಟೇಶ ಈ ಕಂಪನಿಯಲ್ಲಿ ಕೆಲಸ ಮಾಡುತ್ತಿದ್ದರು. ಮುನಿರಂಗಪ್ಪನವರನ್ನು ಎದುರುಹಾಕಿಕೊಂಡು ಉಮಾದೇವಿಯನ್ನು ಮನೆಗೆ ಸೇರಿಸಿಕೊಳ್ಳಲು ಅಕ್ಕ-ಭಾವ ಸಿದ್ಧರಿರಲಿಲ್ಲ.

	ಒಂದೆರಡು ದಿನ ತುಮಕೂರಿನ ದ್ವಾರಕ ಹೋಟೆಲ್ ಮುಂದೆ ನಿಂತು ಕಾಡಿಬೇಡಿ ಅಳಿದುಳಿದ ದೋಸೆ, ಇಡ್ಲಿ, ತುಂಡುಗಳನ್ನು ತಿಂದು ದಿನ ಸಾಗಿಸಿದರು.

	ಭಯ, ಆತಂಕ, ದುಃಖ, ಕಂಪನಿಯ ಮುಂದಿನ ಒಂದು ಕಲ್ಲಿನ ಮೇಲೆ ಕುಳಿತು ಮುಂದಿನ ಜೀವನದ ಬಗ್ಗೆ ಯೋಚನೆ.

	ಮಾಡುವುದೇನು? ಗೊತ್ತಿಲ್ಲದ ಜಾಗ, ಗೊತ್ತಿಲ್ಲದ ವ್ಯವಹಾರ, ಯಾರ ಮನೆಗೆ ಹೋಗುವುದು, ಎಲ್ಲಿ ಇರುವುದು, ಯಾರೋ ಕರೆದರೆಂದು ಹೋಗಲು ಸಾಧ್ಯವೇ? ಹಾಗೆ ಹೋಗಲು ಭಯ ಮನಸ್ಸಿನಲ್ಲಿ .ಗೊಂದಲ, ಸಾವು-ಬದುಕುಗಳ ನಡುವೆ ಹೊಯ್ದಾಟ. ಆತ್ಮಹತ್ಯೆ ಮಾಡಿಕೊಂಡು ಬಿಡಲೇ? ತನ್ನೊಳಗೆ ಮಿಸುಕಾಡುತ್ತಿರುವ, ಈ ಲೋಕವನ್ನಿನ್ನೂ ಕಾಣದ ಜೀವಕ್ಕೂ ಕೊನೆ ಹೇಳಬೇಕೆ? ಏನು ಮಾಡಲಿ, ಎಲ್ಲಿ ಆಶ್ರಯ ಪಡೆಯಲಿ. ತೀವ್ರವಾದ ಆಲೋಚನೆ, ದುಗುಡಗಳಿಗೆ ಒಂದು ತಾತ್ಕಾಲಿಕ ತಡೆ ಉಂಟಾಗಿದ್ದು ಮೂರ್ತಿ ಅಣ್ಣನ ದರ್ಶನದಿಂದ.

	ನಾಟಕದ ಸೀನರಿ, ಪರದೆಗಳು, ರಂಗಪರಿಕರಗಳನ್ನು ಸರಬರಾಜು ಮಾಡುತ್ತಿದ್ದ ಮೂರ್ತಿ ಅಣ್ಣ, ಒಬ್ಬಂಟಿಯಾಗಿ ಯಾರದೋ ಮನೆಯ ಜಗಲಿ ಮೇಲೆ ಉದಾಸದಿಂದ ಕುಳಿತಿದ್ದ ಹೆಣ್ಣುಮಗಳನ್ನು ಕಕ್ಕುಲತೆಯಿಂದ ನೋಡಿ, ಮಾತನಾಡಿಸಿದಾಗ, ಉಮಾದೇವಿ ತನ್ನೆಲ್ಲಾ ನೋವು ಸಂಕಟ ಆತಂಕಗಳನ್ನು ಮೂರ್ತಿ ಅಣ್ಣನ ಮುಂದೆ ಹೇಳಿಕೊಂಡಳು. ಇಲ್ಲಿಯೇ, ಹೀಗೆ ಬಿಟ್ಟರೇ ಏನಾದರೂ ಅನಾಹುತ ತಪ್ಪಿದ್ದಲ್ಲ ಎಂದು ಯೋಚಿಸಿದ ಮೂರ್ತಿ ಅಣ್ಣ  'ಮಧುಗಿರಿಗೆ ಬಾ' ಎಂದು ಕರೆದುಕೊಂಡು ಹೊರಟರು. ಅಲ್ಲಿ ನಡೆಯಲಿದ್ದ ನಾಟಕಕ್ಕೆ ಪರದೆ, ಸೀನರಿಗಳನ್ನು ತೆಗೆದುಕೊಂಡು ಹೊರಟಿದ್ದರು. ಜೊತೆಗೆ ಉಮಾದೇವಿಯೂ ಹೊರಟರು. ಮಧುಗಿರಿಯಲ್ಲಿ ನಾಟಕವಾಯಿತು. ಪರದೆ, ಸೀನರಿಗಳನ್ನು ಬಿಚ್ಚುತ್ತಾ ಜನರು ಕೆಲಸಮಾಡುತ್ತಿದ್ದರೆ, ಉಮಾದೇವಿ ತಮ್ಮ ಮುಂದಿನ ಬದುಕಿನ ಬಗ್ಗೆ ಯೋಚಿಸುತ್ತಿದ್ದರು. 

	ಬಣ್ಣದ ಬದುಕಿಗೆ ನಾಂದಿ

	ಬದುಕಿಗೆ ತಿರುವುಗಳು ಹೇಗೆ ಬರುತ್ತವೆ ಎಂದು ಹೇಳಲು ಬರುವುದಿಲ್ಲ. ಬಹುಶಃ ಮೂರ್ತಿ ಅಣ್ಣ ಅವರು ಉಮಾ ಅವರ ನಾಳೆಯ ಬಗ್ಗೆ ಯೋಚಿಸಿರಲಿಲ್ಲವೆನಿಸುತ್ತದೆ. ಅವರಿದ್ದ ಸ್ಥಳಕ್ಕೆ ಮೂರ್ತಿಯನ್ನು ಹುಡುಕಿ ಮಧುಗಿರಿ ಹತ್ತಿರದ ಪುರವರ ಗ್ರಾಮದ ಜನರು ಬಂದಿದ್ದರು. ಅವರು ಕಲಿಯುವ ನಾಟಕಕ್ಕೆ ಒಬ್ಬ ನಟಿಯ ಅಗತ್ಯವಿತ್ತು. ಮೂರ್ತಿಯವರನ್ನು ಯಾರಾದರು ಕಲಾವಿದೆಯನ್ನು ಕಳಿಸಲು ಕೋರಿದರು. “ಸ್ವಲ್ಪ ನಿಲ್ಲಿ' ಎಂದವರೇ ಉಮಾದೇವಿಯವರ

	ಬಳಿ ಬಂದವರೆ, 'ಉಮಾ ನೀನು ಪಾತ್ರ ಮಾಡುತ್ತೀಯಾ?' ಎಂದರು. “ಏನು... ನಾನು... ಪಾತ್ರ ಮಾಡುವುದೇ, ಹೇಗೆ ಸಾಧ್ಯ” ಎಂಬೆಲ್ಲಾ ಪ್ರಶ್ನೆಗಳು ಮುತ್ತಿದ್ದಂತೂ ಹೌದು. “ಬದುಕಲೂ ಏನಾದರೂ ಮಾಡಲೇ ಬೇಕಲ್ಲ” ಯೋಚನೆ ಸಾಗಿತ್ತು. ಮೂರ್ತಿ ಅಣ್ಣ ಹೇಳಿದರು, “ನೋಡು ಚಿಂತೆಮಾಡಬೇಡ. ಒಳ್ಳೆಯ ಜನ, ನಾಟಕ ಕಲಿಸಿ ಕೊಡುತ್ತಾರೆ. ಹೋಗಿಮಾಡು. ಮುಂದೆ ನೋಡುವಾ” ಎಂದರು. ಉಮಾದೇವಿ ಕೂಡ ಎದುರು ಹೇಳದೆ ಹತ್ತಿರದ ಒಂದು ಹಳ್ಳಿಗೆ ಹೋಗಲು ಒಪ್ಪಿದರು. ಮಧುಗಿರಿಯಿಂದ ಪುರವರಕ್ಕೆ ಹೊರಟರು ರುಕ್ಕಿಣಿಯ ಪಾತ್ರ ಮಾಡಲು. ತಮ್ಮ ಬದುಕಿನ ಮತ್ತೊಂದು ಅಂಕದ ಪರದೆಯನ್ನು ಎಳೆಯಲು ಸನ್ನದ್ಧರಾದ ಉಮಾ ತಮ್ಮ ಹೆಸರನ್ನು ಅಲ್ಲಿ 'ಸುಮಾ' ಎಂದು ಸುಳ್ಳು ಹೇಳಿದರು. ಅದೇ ಹೆಸರಿನಲ್ಲಿ ಪಾತ್ರ ಮಾಡಿದರು. 

	ರುಕ್ಕಿಣಿ ಪಾರ್ಟು ಕಲೀತಿಯಾ? ಮೂರ್ತಿ ಅಣ್ಣ ಸುಲಭವಾಗಿ ಕೇಳಿಬಿಟ್ಟಿದ್ದರು. ಉಮಾ ಅಷ್ಟು ಸುಲಭದಲ್ಲಿ ಒಪ್ಪಲು ಸಾಧ್ಯವಿತ್ತೆ? ಗೊತ್ತಿಲ್ಲದ ಜಾಗ, ಗೊತ್ತಿಲ್ಲದ ಜನರ ನಡುವೆ ತಿಂಗಳು ಗಟ್ಟಲೇ ಉಳಿದು ನಾಟಕ ಅಭ್ಯಾಸ ಮಾಡಬೇಕು. ಸೈಡ್‌ವಿಂಗ್‌ನಲ್ಲಿ ಕುಳಿತು ನಾಟಕ ನೋಡಿದ್ದು, ಅಲ್ಲಿನ ಅಗುಹೋಗುಗಳನ್ನು ನೋಡಿದ್ದು ಬಿಟ್ಟರೆ ನಾಟಕದ ಗಾಳಿಗಂಧವೂ ತಿಳಿದಿಲ್ಲ.

	ಬೆಂಗಳೂರಿನಲ್ಲಿ ಮನೆಯ ಹತ್ತಿರ ಅಣ್ಣಮ್ಮ ಉತ್ಸವ, ಗಣೇಶೋತ್ಸವಗಳಲ್ಲಿ, ಶಾಲೆಯಲ್ಲಿ ಏಕಪಾತ್ರಾಭಿನಯಗಳು ಇದಷ್ಟೇ ಉಮಾ ಅವರ ರಂಗ ಅನುಭವ.

	ದಾರಿ ತಿಳಿಯುತ್ತಿಲ್ಲ. ನಾಳೆ ಊಟಕ್ಕೆ ಏನು? ಎಲ್ಲಿ...? ಹೇಗೆ ಜೀವನ ಮಾಡುವುದು ಎಂದು ಯೋಚಿಸಿದ ಉಮಾ ಒಪ್ಪಿದರು. ಮಧುಗಿರಿಯಿಂದ ಪುರವರಕ್ಕೆ ಪಯಣ. ಊರಿನಲ್ಲಿ ಮೇಲ್ವರ್ಗದವರೇ ಹೆಚ್ಚಿದ್ದವರು. ಸಂಸ್ಕಾರವಂತರು. ಆದರೆ ಇವರಿಗೆ ಮನೆಯೊಳಗೆ ಪ್ರವೇಶವಿಲ್ಲ. ಒಂದು ಮನೆಯ ಜಗಲಿಯೇ ಇವರ ಆಶ್ರಯ ತಾಣ. ಒಂದು ಚಾಪೆ, ದಿಂಬು, ಎರಡು ಹೊದಿಕೆ, ಊಟ ಮಾಡಲು ಅಡಿಕೆ ಪಟ್ಟೆ, ದಿನವೂ ಊಟ ಮಾಡಿ ಎಲೆ ಬಿಸಾಡಬೇಕಿತ್ತು. ಅಂತೂ ನೆಲೆ ದೊರತಿತ್ತು.

	ನಾಟಕದಲ್ಲಿ ಇವರದು ರುಕ್ಕಿಣಿಯ ಪಾತ್ರ ಹೊಸ ಅನುಭವ, ಗಂಡಸರ ನಡುವೆ ಏಕಾಂಗಿಯಾಗಿ ನಿಂತು ಅವರು ಹೇಳಿಕೊಟ್ಟದ್ದನ್ನು ಕಲಿಯಬೇಕು, ಸಹಪಾತ್ರಧಾರಿ, ಕೃಷ್ಣನನ್ನು ಮಾಡುತ್ತಿದ್ದವ ಆ ಊರಿನ ಒಬ್ಬ ಉಢಾಳಯುವಕ, ಘಟಿಂಗ, ಊರಿನಲ್ಲಿ ಅವನನ್ನು ನಿಯಂತ್ರಿಸುವುದೇ ಒಂದು ದೊಡ್ಡ ತಲೆ ನೋವು, ನಾಟಕ ಅಭ್ಯಾಸದಲ್ಲಿ ಉಮಾಶ್ರೀಯವರ ಕೈಹಿಡಿದು ಎಳೆದ. ಗ್ರಾಮೀಣ ರಂಗಭೂಮಿಯಲ್ಲಿ ನಟಿಸುವ ನಟಿಯರ ಅನುಭವ, ಚಾಕಚಕ್ಯತೆ ಉಮಾ ಅವರಿಗೆ ಸ್ವಲ್ಪವೂ ಇರಲಿಲ್ಲ. ಸಹನಟ ಎಳೆದದ್ದು, ಉಮಾ ಅವರನ್ನು ಕೆರಳಿಸಿತು. ಅವನ ಕೆನ್ನೆಗೆ ಹೊಡದೇ ಬಿಟ್ಟರು. ದೊಡ್ಡ ರಾದ್ದಾಂತ, ಮಾತಿಗೆ ಮಾತು. ಅಂತೂ ಇವರು ಒಂದು ಸತ್ಯವನ್ನು ಕಂಡುಕೊಂಡರು. ಬಾಯಿ ಮಾಡಿದರೆ ಬದುಕು ಸುಭದ್ರ, ತನ್ನತನವನ್ನು ಬಾಯಿಮಾಡಿ ಕಾಪಾಡಿಕೊಳ್ಳಬಹುದು.

	ಅಪರಿಚಿತ ಗಂಡಸರ ಜೊತೆಯಲ್ಲಿ ಪಾತ್ರಮಾಡುವ ಅಭ್ಯಾಸವಂತು ಇರಲಿಲ್ಲ. ಸಂಪ್ರದಾಯದ ಕುಟುಂಬ ಹಿನ್ನೆಲೆಯಿಂದ ಬಂದವರು. ತಾಯಿ ಕಣ್ಗಾವಲಿನಲ್ಲಿ ಬೆಳೆದಿದ್ದರು, ಸಹನಟರ ಕೈ ಹಿಡಿಯುವುದು, ವಿವಿಧ ಭಾವ ಭಂಗಿಗಳಲ್ಲಿ ನಿಲ್ಲುವುದು ಇವೆಲ್ಲಾ ಉಮಾ ಅವರಿಗೆ ಹೊಸದಾಗಿತ್ತು. ಹಾಗೆಯೆ ಇದು ಮನಸ್ಸಿಗೆ ಕಸಿವಿಸಿ

	ಉಂಟುಮಾಡುತ್ತಿತ್ತು. ಇದೇ ಸಂದರ್ಭದಲ್ಲಿ ಹಿಂದುಪುರದಿಂದ ಬಂದಿದ್ದ ವೃತ್ತಿಪರ ನಟಿಯರ ಹಿಂಡು, ನಾಟಕ, ನೃತ್ಯ ಎಲ್ಲದರಲ್ಲು ಪರಿಣಿತರು, ಅನುಭವಿಗಳು, ಯಾವ ಸಂಕೋಚವಿಲ್ಲದೆ ತಮ್ಮ ಪಾಲಿನ ನಟನೆಯನ್ನು ಮುಗಿಸಿ ಹೋಗುತ್ತಿದುದು ಇವರಿಗೆ ಆಶ್ಚರ್ಯ ಹುಟ್ಟಿಸಿತ್ತು. ರಂಗಭೂಮಿಯೇ ಉಮಾ ಅವರ ಬದುಕಿನ . ಆಯ್ಕೆಯಾಗಿರಲಿಲ್ಲ. ಸಂದರ್ಭದ ಕೈಗೊಂಬೆಯಾಗಿ ರಂಗಭೂಮಿಯ ಆಸರೆ ಪಡೆದಿದ್ದರು.

	ನಾಟಕದ ತಾಲೀಮು ಮುಗಿಯುತ್ತಾ ಬಂತು. ನಾಟಕ ಪ್ರದರ್ಶನ ದಿನವೂ ಬಂದಿತು. ಅವಮಾನಿತನಾಗಿದ್ದ ಯುವಕ ನಾಟಕ ಮುಗಿದೊಡನೆ ಉಮಾ ಅವರಿಗೆ ತೊಂದರೆ ಮಾಡಲು ಹವಣಿಸಿದ್ದ. ತನ್ನ ಗೆಳೆಯರ ಗುಂಪಿನೊಂದಿಗೆ ಸಮಯ ಸಾಧಿಸಿ ಹೊತ್ತಯ್ಯಬೇಕೆಂದು ನಿರ್ಧರಿಸಿದ್ದ. ಊರವರಿಗೆ ವಿಷಯ ತಿಳಿದು ಉಮಾ ಅವರನ್ನು ರಕ್ಷಿಸಲು ನಿರ್ಧರಿಸಿದ್ದರು. ನಾಟಕವೇನೋ ಮುಗಿಯಿತು. ಮುಂದೆ...? ಊರಿನವರಲ್ಲಿ ಒಂದು ಪ್ರಶ್ನೆ ಎದ್ದುನಿಂತಿತು. ಬೆಳಗಾಗುತ್ತಿದ್ದಂತೆ ಈ ಹೆಂಗಸನ್ನು ಎಲ್ಲಿ ಕಳಿಸಬೇಕು. ಅದೂ ಬಸರಿ ಹೆಂಗಸು, ತಮ್ಮೂರಿನ ಹುಡುಗರಿಂದ ಏನಾದರೂ ತೊಂದರೆಯಾದರೆ ಎಂಬ ಆತಂಕ. ಉಮಾ ಅವರ ಅಹಂಕಾರವನ್ನು ಬಗ್ಗುಬಡಿಯಬೇಕೆಂಬ ಆ ಉಡಾಳನಿಂದ ಹೇಗೆ ರಕ್ಷಿಸುವುದು...? ಈ ಚಿಂತೆಯ ನಡುವೆ ಪರಿಹಾರ ರೂಪದಲ್ಲಿ ಬಂದವರು ಛೇರ‍್ಮನ್ ನಂಜಪ್ಪನವರು.

	ನಾಟಕ ನೋಡಲು ಬಂದಿದ್ದ ನಂಜಪ್ಪನವರು ಊರಿನವರ ಸಮಸ್ಯೆಯನ್ನು ನಿವಾರಿಸಿದರು. ಉಮಾ ಅವರಿಗೆ ಆಶ್ರಯ ನೀಡುವ ವಾಗ್ದಾನಮಾಡಿ ತಮ್ಮ ಮನೆಗೆ ಕರೆದೊಯ್ದರು.

	ಬಣ್ಣ ಅಳಿಸಿದ ಉಮಾ ಛೇರ‍್ಮನ್ ನಂಜಪ್ಪ ಅವರೊಡನೆ, ಮನೆಗೆ ಹೋದರು. ಛೇರ‍್ಮನ್ ಅವರ ಹೆಂಡತಿ ಸರ್ವಕ್ಕನವರು ಉಮಾ ಅವರನ್ನು ಆದರದಿಂದ ಬರ ಮಾಡಿಕೊಂಡರು. ತಮ್ಮ ತೋಟದ ಮನೆಯಲ್ಲಿ ವಾಸ್ತವ್ಯ ನೀಡಿದರು. ನೀನು ಯಾರು, ಏನು ಎಂದು ಕೂಡ ವಿಚಾರಿಸದೆ, ಮನೆಯ ಮಗಳಂತೆ ಸಲಹಿದರು. ಬಸರಿಯ

	ಬಯಕೆಯನ್ನು ಅರ್ಥ ಮಾಡಿಕೊಂಡಂತೆ, ಉಮಾ ಬಯಸಿದ ಕಜ್ಜಾಯ, ಹೋಳಿಗೆಗಳನ್ನು ಮಾಡಿಕೊಟ್ಟರು.

	ಸರ್ವಕ್ಕೆ ಅಕ್ಕರೆಯಿಂದ ನೋಡುತ್ತಿದ್ದರು. ಅವರ ಮಕ್ಕಳಿಗೆ ಪಾಠ ಹೇಳಿಕೊಡುವುದು, ಮೆಣಸಿನಗದ್ದೆ, ಕಬ್ಬಿನ ಗದ್ದೆ ಕಾಯುವುದು ಇವರ ಪಾಲಿಗೆ ಬಂದ ಕೆಲಸ.

	ಅದೇ ಊರಿನಲ್ಲಿ ಮತ್ತೊಂದು ನಾಟಕಕ್ಕೆ ಜನ ಸಿದ್ಧತೆಗೆ ತೊಡಗಿದರು. ನಾಟಕ ದೇವದಾಸಿ, ಉಮಾ ಅವರಿಗೆ ಮಣಿ ಮಂಜರಿ ಪಾತ್ರ ನಿಗದಿಯಾಯಿತು. ತಾಲೀಮಿನ ನಂತರ ನಾಟಕ ಪ್ರದರ್ಶನ ಅಲ್ಲಿಯವರೆಗೆ ಇವರ ಜೀವನ ಹೀಗೆ ಸಾಗತೊಡಗಿತ್ತು.

	ನೀನು ಯಾರು? ಎಲ್ಲಿಂದ ಬಂದೆ? ಯಾಕೆ ಬಂದೆ? ಯಾವ ವಿಚಾರವನ್ನು ಕೇಳದ ನಂಜಪ್ಪನವರು, ಒಂದು ದಿನ ಬಿಡುವಾಗಿ ಕುಳಿತು ಇವರ ಕತೆ ಕೇಳಿದರು. ತನ್ನ ಬಾಲ್ಯ, ಓದು, ಮದುವೆ, ಅಪ್ಪ-ಅಮ್ಮ ಗಂಡ, ಚಿಕ್ಕಮ್ಮನ ಮನೆ, ಅಕ್ಕನ ಮನೆ ಹೀಗೆ ಎಲ್ಲವನ್ನು ಹೇಳಿ ಎದೆಯ ದುಗಡ ಕಮ್ಮಿ ಮಾಡಿಕೊಂಡರು. ಉಮಾ ಅವರ ಪೂರ್ವಾಪರಗಳು, ವಿಳಾಸಗಳನ್ನು ಕೇಳಿ ತಿಳಿದುಕೊಂಡ ನಂಜಪ್ಪನವರ ಮನದ ಲೆಕ್ಕಾಚಾರ ಉಮಾ ಅವರ ಅರಿವಿಗೆ ಬರಲಿಲ್ಲ.

	ಇತ್ತ, ನಂಜಪ್ಪನವರಿಗೆ ತನ್ನ ಬದುಕಿನ ಕಥಾನಕವನ್ನು ತಿಳಿಸುತ್ತಿದ್ದಂತೆ ಮನೆಯತ್ತ ಇವರ ಚಿತ್ತ ಹರಿಯತೊಡಗಿತ್ತು. ತನ್ನ ಮಗಳನ್ನು ನೋಡುವ ಆಸೆ ಮನದಲ್ಲಿ ತೀವ್ರವಾಗಿತ್ತು. ನಂಜಪ್ಪನವರಿಗೆ ತನ್ನ ಆಸೆಯನ್ನು ತಿಳಿಸಿ, ಅವರ ಅನುಮತಿ ಪಡೆದು, ಬೆಂಗಳೂರಿಗೆ ಬಂದರು.

	ಬೆಂಗಳೂರಿನ ವಿಲ್ಸನ್ ಗಾರ್ಡನ್ ಸೋಮೇಶ್ವರ ಬಡಾವಣೆಯ ಮನೆಯ ಬಳಿ ಬಂದಾಗ ಮನೆಯ ಬೀಗಹಾಕಿತ್ತು. ಕಾಂಪೌಂಡ್ ಗೋಡೆ ಹಾರಿ ಒಳಗೆ ಬಂದರೆ, ಆ ಮನೆಗೆ ಹೊಂದಿಕೊಂಡಿದ್ದ ಪುಟ್ಟ ಕೊಠಡಿಯಲ್ಲಿ ಬಾಡಿಗೆಗೆ ಇದ್ದ ಅಜ್ಜಿ ಹೇಳಿದ್ದು, ನಿನ್ನ ತಾಯಿ “ನಿನ್ನನ್ನು ನೋಡಲು ನಿನ್ನ ಚಿಕ್ಕಮ್ಮನ ಮನೆಗೆ ತುಮಕೂರಿಗೆ ಹೋಗಿದ್ದಾರೆ.”

	ತಾಯಿ ಮನೆಯಿಂದ, ಗಂಡನ ಮನೆಯಿಂದ ದೂರವಾಗಿದ್ದಾಳೆ ಎಂದು ಹೇಳಿಕೊಳ್ಳಲು ಇಷ್ಟಪಡದ ತಾಯಿ, ತನ್ನ ತಂಗಿಯ ಮನೆಯಲ್ಲಿ ತುಮಕೂರಿನಲ್ಲಿದ್ದಾಳೆ ಎಂದು ತನ್ನ ಸುತ್ತಮುತ್ತಲಿನವರಲ್ಲಿ ಹೇಳಿದ್ದರು. ಉಮಾ ಬೇರೆ ದಾರಿಕಾಣದೆ ಮರಳಿ ಪುರವರಕ್ಕೆ ಬಂದರು. ಅಲ್ಲಿವರಿಗೆ ಒಂದು ಆಶ್ಚರ್ಯ ಕಾದಿತ್ತು.

	ಉಮಾ ಅವರ ತಂದೆ-ತಾಯಿ ನಂಜಪ್ಪನವರ ಮನೆಗೆ ಬಂದಿದ್ದರು. ನಂಜಪ್ಪನವರು ಉಮಾ ಅವರ ಕತೆಯನ್ನು ಕೇಳುತ್ತಾ ಉಪಾಯವಾಗಿ ಬೆಂಗಳೂರು ಮನೆಯ ವಿಳಾಸ ಪಡೆದಿದ್ದರು. ತನ್ನವರೊಬ್ಬರನ್ನು ಬೆಂಗಳೂರಿಗೆ ಕಳಿಸಿ ಅವರನ್ನು ಊರಿಗೆ ಕರೆಸಿದ್ದರು. ನ್ಯಾಯ-ಪಂಚಾಯಿತಿ, ಬುದ್ಧಿವಾದವೆಲ್ಲಾ ನಡೆದು, ವಯಸ್ಸಿನ ಹುಡುಗಿಯನ್ನು ಬೀದಿಪಾಲು ಮಾಡಬೇಡಿ, ತಮ್ಮೊಂದಿಗೆ ಕರೆದೊಯ್ದು ಆಶ್ರಯ ನೀಡಿ, ಬದುಕನ್ನು ಸರಿಮಾಡಿ ಎಂದು ತಿಳಿಸಿದರು. ನಂಜಪ್ಪನವರು ಅದರಂತೆ ತಂದೆ-ತಾಯಿಯೊಂದಿಗೆ ಮತ್ತೆ ಬೆಂಗಳೂರಿಗೆ ಉಮಾ ಬಂದರು. ಯಾರು ನನಗೆ ಅನ್ನ ಕೊಡ್ತಾರೆ, ಭಯದಿಂದಲೆ ಬದುಕು ಸಾಗಿಸುತ್ತಿದ್ದ. ಅಭದ್ರತೆಯ ಆತಂಕದಲ್ಲಿ ಒದ್ದಾಡುತ್ತಿದ್ದ ಉಮಾ ತಾಯಿ ಮನೆಗೆ ಬಂದರು.

	ಮರಳಿ ಬೆಂಗಳೂರಿಗೆ ಬಂದ ಉಮಾ ಅವರಿಗೆ ಜೀವನ ಆಗಲೇ ಅನೇಕ ಪಾಠಗಳನ್ನು ಕಲಿಸಿಬಿಟ್ಟಿತ್ತು. ಸಮಾಜದಲ್ಲಿ ಒಂದು ಹೆಣ್ಣು

	ಬದುಕುವುದೆಂದರೆ ಕೆಂಡದ ಮೇಲೆ ನಡೆಯುವುದೂ ಎಂಬ ಅನುಭವವಾಗಿತ್ತು. ಮನದಲ್ಲಿ ಛಲ. ತಾನು ಬದುಕಬೇಕು. ತನ್ನ ಮಕ್ಕಳಿಗೆ ಈ ಸಮಾಜದಲ್ಲಿ ಒಳ್ಳೆಯ ಸ್ಥಾನ ಗಳಿಸಿಕೊಡಬೇಕು. ಅನಿಶ್ಚಿತತೆಯ ತನ್ನ ಬದುಕಿಗೆ ಹೊಸ ಬುನಾದಿ ಹಾಕಿ ಗಟ್ಟಿಗೊಳಿಸಿ ಮತ್ತೆ ಬದುಕು ಕಟ್ಟಬೇಕು. ಅರ್ಧಕ್ಕೆ ನಿಂತ ಓದು, ಚಿಕ್ಕ ವಯಸ್ಸಿನಲ್ಲೇ ಮಕ್ಕಳ ಸಾಕುವ ಜವಾಬ್ದಾರಿ. ಹೊಂದಾಣಿಕೆಯ ಬದುಕು ಅನಿವಾರ್ಯ. ತನ್ನ ತಾಯಿ ಮನೆಯಲ್ಲಿ ಹೊಂದಾಣಿಕೆ ಬದುಕು ಆರಂಭವಾಯಿತು. ಒಂದು ರೀತಿಯ ಒಪ್ಪಂದದ ಬದುಕು. ತನಗೆ, ತನ್ನ ಮಕ್ಕಳಿಗೆ ಇರಲೊಂದು ಸೂರು, ಎರಡು ಹೊತ್ತು ಊಟ, ತಿಂಗಳಿಗೆ ಇಂತಿಷ್ಟು ಹಣ ನೀಡುವ ಮಾತಾಗಿ ನರ್ಸರಿ ಟೀಚರ್‌ ತರಬೇತಿಗೆ ಸೇರಿದರು. ತರಬೇತಿ ಟಿ.ಆರ್. ಮಿಲ್ ಬಳಿಯಿದ್ದ ನರ್ಸರಿ ಟೀಚರ್ ತರಬೇತಿ ಕೇಂದ್ರದಲ್ಲಿ ನಡೆಯುತ್ತಿತ್ತು. ಕೈಯಲ್ಲಿ ಒಂದು ಬ್ಯಾಗು, ಬ್ಯಾಗಿನಲ್ಲಿ ಒಂದೆರಡು ಪುಸ್ತಕ, ಕಂಕಳಲ್ಲಿ ಕೂಸು, ಸೋಮೇಶ್ವರ (ಜಯನಗರ) ಬಡಾವಣೆಯಿಂದ ಕಾಲ್ನಡಿಗೆಯಲ್ಲಿ ಮಕ್ಕಳ ಕೂಟದ ಮುಂದಿನಿಂದ ಟಿ.ಆರ್.ಮಿಲ್‌ಗೆ ಮತ್ತೆ ಅದೇ ದಾರಿಯಲ್ಲಿ ಮನೆಗೆ, ಒಂದು ದಿನ ತರಬೇತಿ ಮುಗಿಸಿ ಚಾಮರಾಜಪೇಟೆಯಲ್ಲಿದ್ದ ಗೆಳತಿಯ ಮನೆಯಿಂದ ತಮ್ಮ ಮನೆಗೆ ಹಿಂದಿರುಗುವಾಗ ಮಕ್ಕಳ ಕೂಟದ ಬಳಿ ಬಂದರು. ಮಕ್ಕಳಕೂಟದಲ್ಲಿ ಯಾವುದೋ ಒಂದು ನಾಟಕದ ತಾಲೀಮು ನಡೆಯುತ್ತಿತ್ತು. ಮನಸ್ಸು ಆಕಡೆ ಎಳೆಯಿತು. ತಡೆಯಲಾಗದೆ ಒಳಗೆ ಹೋದರು. ಅಲ್ಲಿದ್ದ ಹಿರಿಯರೊಬ್ಬರನ್ನು ಮಾತನಾಡಿಸಿ, ನಾಟಕವಾಡುವ ಬಯಕೆ ಹೇಳಿಕೊಂಡರು. ಮಾಸಲು ಸೀರೆ, ಸೊಂಟದಲ್ಲಿ ಕೈಗೂಸು, ಚಪ್ಪಲಿ ಇಲ್ಲ... ಅವರು ಒಂದಷ್ಟು ಕ್ಷಣ ನೋಡಿದವರೆ, ಆಯ್ತಮ್ಮ ಹೇಳಿಕಳಿಸುತ್ತೇನೆ, ಈಗ ಹೊರಡು ಎಂದು ಹೇಳಿಕಳಿಸಿದರು. 

	ಕಲಾಕ್ಷೇತ್ರದ ಅಂಗಳಕ್ಕೆ

	ರಂಗಭೂಮಿಯ ಸೆಳೆತವೇ ಹಾಗೆ. ಒಮ್ಮೆ ರಂಗ ಮಂಚದ ಮೇಲೆ ಬಂದರೆ ಮತ್ತೆ ಮತ್ತೆ ಜನರ ಮುಂದೆ ಬರಬೇಕೆಂಬ ಬಯಕೆ. ಆದರೆ ಯಾವುದಕ್ಕೂ ಒಂದು ಕಾಲ ಬರಬೇಕು ಅನ್ನುತ್ತಾರಲ್ಲ ಹಾಗೆ, ಉಮಾ ಅವರನ್ನು ರಂಗಭೂಮಿ ಹುಡುಕಿಕೊಂಡು ಬಂದಿತು - ಅದು ಹಿರಿಯ ನಟ ಮೈಕೋ ಚಂದ್ರಶೇಖರ್ ಅವರ ರೂಪದಲ್ಲಿ.

	ಮಕ್ಕಳಕೂಟದ ಭೇಟಿಯ ನಂತರದಲ್ಲಿ ಅಲ್ಲಿಂದ ಯಾವ ಕರೆಯು ಬರಲಿಲ್ಲ. ಬರುವುದಕ್ಕೆ ಇವರ ವಿಳಾಸವನ್ನು ಕೊಟ್ಟಿರಲಿಲ್ಲವಲ್ಲ. ಹೇಗೆ ಕರೆ ನಿರೀಕ್ಷಿಸಬೇಕು, ಯಾರಿಂದ ನಿರೀಕ್ಷಿಸಬೇಕು. ಬದುಕು ಅನಿರೀಕ್ಷಿತಗಳ ಒಂದು ಸಂತೆ. ಅದೊಂದು ದಿನ ಬಂದೇಬಿಟ್ಟಿತು. ಉಮಾ ಅಶೋಕ ಪಿಲ್ಲರ್ ದಾಟಿ, ಕಾಲೆಳೆದುಕೊಂಡು ಮಾಧವನ್ ಪಾರ್ಕ್‌ನ ಬಳಿ ಬರುತ್ತಿದ್ದರು. ಒಬ್ಬರು ಉಮಾ ಅವರನ್ನು ತಡೆದು ನಿಲ್ಲಿಸಿದರು. ಪಾತ್ರ ಕೇಳಿ ಮಕ್ಕಳಕೂಟಕ್ಕೆ ಬಂದಿದ್ದನ್ನು ನೆನಪಿಸಿ, “ನಾಟಕ ಮಾಡಲು ಆಸಕ್ತಿ ಇದೆಯೇನಮ್ಮಾ, ಇದ್ದಲ್ಲಿ ಬನ್ನಿ, ಯುಟಿಲಿಟಿ ಬಿಲ್ಡಿಂಗ್ ಹಿಂಭಾಗದಲ್ಲಿ ನಾವು ರಿಹರ್ಸಲ್ ಮಾಡುತ್ತೇವೆ. ರಂಗಸಂಪದ ಎಂಬ ಹವ್ಯಾಸಿ ತಂಡ, ಸಂಗ್ಯಾಬಾಳ್ಯಾ' ಎಂಬ ನಾಟಕ”. ಮೈಕೋ ಚಂದ್ರು ಅವರ ಆಹ್ವಾನ ಆ ಕ್ಷಣಕ್ಕೆ ಗೊಂದಲವನ್ನುಂಟು ಮಾಡಿದರೂ, ಉಮಾ ತಾಲೀಮಿಗೆ ಹೋದರು. ತಮ್ಮ ಬದುಕಿನ ಮತ್ತೊಂದು ಮಜಲಿಗೆ ಉಮಾ ಹೀಗೆ ಕಾಲಿಟ್ಟರು. 'ರಂಗಸಂಪದ'ದ 'ಸಂಗ್ಯಾಬಾಳ್ಯಾ'ದಲ್ಲಿ ಮೇಳದಲ್ಲಿ ಹಾಡಿದರು.

	ಈ ನಾಟಕದ ನಿರ್ದೇಶಕರು ನಾಗಾಭರಣ, ಉಮಾಶ್ರೀ ಅವರಿಗೆ ತಂಡದ ಸದಸ್ಯರೊಂದಿಗೆ ಮುಕ್ತವಾಗಿ ಬೆರೆಯಲು ಹಿಂಜರಿಕೆ. ತಾಲೀಮುಗಳನ್ನು, ನಾಟಕ ಪ್ರಯೋಗಗಳನ್ನು ಬೆರಗುಗಣ್ಣುಗಳಿಂದ

	ನೋಡುತ್ತಿದ್ದರು. ತಮ್ಮ ಮನೋ ಭೂಮಿಯಲ್ಲಿ ಎಲ್ಲಾ ಪಾತ್ರಗಳನ್ನು, ಪಾತ್ರಗಳ ಚಲನೆ, ವರ್ತನೆ, ಮುಖಭಾವ, ವರ್ತನೆಗಳನ್ನು ತಾವೇ ನಟಿಯಾಗಿ ಮೂರ್ತಿಭವಿಸಿಕೊಳ್ಳುತ್ತಿದ್ದರು. 'ಸಂಗ್ಯಾಬಾಳ್ಯಾ' ೨೦-೨೫ ಪ್ರದರ್ಶನಗಳನ್ನು ಕಂಡಿತ್ತು. ಎಲ್ಲಾ ಪ್ರದರ್ಶನಗಳಲ್ಲಿ ಉಮಾಶ್ರೀ ಮೇಳದಲ್ಲಿ ಕುಳಿತು ಹಾಡಿದ್ದರು. ರವೀಂದ್ರ ಕಲಾಕ್ಷೇತ್ರದಲ್ಲಿ ಒಂದು ಭಾನುವಾರ ಬೆಳಗಿನ ಪ್ರದರ್ಶನ, ಹಿಂದಿನ ದಿನ ತಾಲೀಮಿನ ಸಂದರ್ಭದಲ್ಲಿ ಪಾತ್ರ ಮಾಡುತ್ತಿದ್ದ ಕಲಾವಿದೆ ಬರಲು ಸಾಧ್ಯವಾಗುತ್ತಿಲ್ಲ ಎಂದು ತಿಳಿಯಿತು. ತಂಡದಲ್ಲಿ ತಳಮಳ, ನಾಳಿನ Show ಯಾರು ಮಾಡಬೇಕು, ನಿರ್ದೇಶಕರಿಗೆ ಸಹಜವಾಗಿ ಸಿಟ್ಟುಬಂದಿತ್ತು. ಆ ಪಾತ್ರ ಮಾಡೋದು ಯಾರು? ಉಮಾಶ್ರೀ ಅಳುಕಿನಿಂದಲೇ ತಮ್ಮ ಗೆಳತಿಯ ಮೂಲಕ ತಾವು ಆ ಪಾತ್ರ ಮಾಡುವುದಾಗಿ ಹೇಳಿದರು. ಆ ಕ್ಷಣಕ್ಕೆ ಯಾರಿಂದಲೂ ಏನೂ ಪ್ರತಿಕ್ರಿಯೆ ಬರಲಿಲ್ಲ. ಮಾರನೇ ದಿನ ಬೆಳಿಗ್ಗೆ ಕಲಾಕ್ಷೇತ್ರಕ್ಕೆ ಹಾಜರಾದವರೆ ತಾವು ಮಾಡಲಿರುವ ಪಾತ್ರದ Makeup ಹಾಕಿಸಿಕೊಂಡರು. ರಂಗಕ್ಕೆ ಅವರು ಕಾಲಿರಿಸಿದ್ದೇ, ಅಂದಿನ ಪ್ರದರ್ಶನದಲ್ಲಿ ಉಮಾಶ್ರೀ ಅವರು ನೀಡಿದ ಅಭಿನಯದ ಬಗ್ಗೆಯೇ ಎಲ್ಲರ ಮಾತು, ಪ್ರಶಂಸೆ, ಮುಂದೆ ಅದೇ ಪಾತ್ರ ಖಾಯಂ ಆಯಿತು. ಹಿಮ್ಮೇಳದಿಂದ ಮುಮ್ಮೇಳಕ್ಕೆ ಬಂದ ಉಮಾಶ್ರೀ ಅವರಿಗೆ ದೊರೆತಿದ್ದು ಸವಾಲಿನ ಪಾತ್ರಗಳು. ಯಯಾತಿ, ಸನ್ನಿವೇಶ, ಹರಕೆಯ ಕುರಿ, ಹಯವದನ, ರಕ್ತಾಕ್ಷಿ, ಯರ‍್ಮಾ, ತುಘಲಕ್, ಮೀಸೆ ಬಂದೋರು, ಋಷ್ಯ ಶೃಂಗ, ಜರ್ಮನ್ ನಿರ್ದೇಶಕ ಪ್ರಿಟ್ಸ್ ಬೆನಿವಿಟ್ಸ್ ನಿರ್ದೇಶನದ ಶ್ರೀಮಾನ್ ಪುಟ್ಟಪ್ಪನೂ ಆಳುಸೋಮನು ಹೀಗೆ ಉಮಾಶ್ರೀ ಅಭಿನಯದ ನಾಟಕಗಳ ಪಟ್ಟಿ ಬೆಳೆಯುತ್ತಾ ಹೋಗುತ್ತದೆ. 

	೮೦ರ ದಶಕದ ಆರಂಭದಲ್ಲಿ 'ರಂಗಸಂಪದ'ದ ಮಹತ್ವಾಕಾಂಕ್ಷೆಯ ಪ್ರಯೋಗ 'ಒಡಲಾಳ' ಪ್ರದರ್ಶಿತವಾಯಿತು. 'ರಂಗಸಂಪದ' ಏರ್ಪಡಿಸಿದ್ದ ನಾಟಕ ಬಹುಮಾನ ಯೋಜನೆಯಲ್ಲಿ ಸ್ಪರ್ಧೆಗೆ ಬಂದಿದ್ದ ನಾಟಕ 'ಒಡಲಾಳ', ದೇವನೂರು ಮಹಾದೇವರ ನಿಳ್ಗತೆಯನ್ನು ಆಧರಿಸಿ ಸಿಜಿಕೆ ರಚಿಸಿದ ನಾಟಕ. ಆದರೆ ನಾಟಕಕ್ಕೆ ಬಹುಮಾನ ಬರಲಿಲ್ಲ. ತೀರ್ಪುಗಾರರಿಗೆ ನಾಟಕಕೃತಿ ಮೆಚ್ಚುಗೆಯಾಗಲಿಲ್ಲ.

	ಆದರೆ ಸಿಜಿಕೆಯ ಒಡಲಾಳದಲ್ಲಿ 'ಸಾಕವ್ವ' ಬೆಳೆಯುತ್ತಿದ್ದಳು.

	ಮಹಾ ಕನಸುಗಾರ ಸಿಜಿಕೆ. 'ರಂಗಸಂಪದ'ದ ಮೂಲಕವೇ ಆ ನಾಟಕವನ್ನು ಪ್ರದರ್ಶಿಸಲು ಸಿದ್ಧತೆಗಳು ನಡೆದವು. ತಾಲೀಮು ಪ್ರಾರಂಭವಾಯಿತು. ಪಾತ್ರ ನೀಡಿಕೆಯ ಹಂತದಲ್ಲಿ ಉಮಾಶ್ರೀ ಅವರಿಗೆ 'ಸಾಕವ್ವ' ಪಾತ್ರ ಸಿಕ್ಕಿರಲಿಲ್ಲ. ಬೇರೊಬ್ಬ ನಟಿ ಮಾಡುತ್ತಿದ್ದರು. ೧೦-೧೫ ದಿನಗಳ ತಾಲೀಮು ನಡೆದಿತ್ತು. ಸಾಕವ್ವ ಪಾತ್ರ ಮಾಡುತ್ತಿದ್ದ ನಟಿ ಅನಿವಾರ್ಯ ಕಾರಣದಿಂದ ನಾಟಕದಿಂದ ಹೊರಗುಳಿದರು. ಆಗ 'ಸಾಕವ್ವ'ನನ್ನು ಯಾರು ಮಾಡಬೇಕು? ಮತ್ತೆ ಪ್ರಶ್ನೆ.... ನಟಿಗಾಗಿ ಹುಡುಕಾಟ. ದಿನಾ ತಾಲೀಮಿಗೆ ಬರುತ್ತಿದ್ದ ಉಮಾಶ್ರೀ ತಾನು ಒಮ್ಮೆ ಪ್ರಯತ್ನಿಸುವುದಾಗಿ ಹೇಳಿದರು. ತಾಲೀಮಿನಲ್ಲಿ ತಮ್ಮ ಮೊದಲ ಪ್ರವೇಶದಲ್ಲೇ ಎಲ್ಲರನ್ನೂ ಬೆಚ್ಚಿಬೀಳಿಸುವಂತೆ ಮಾಡಿದರು. ೮೦ ವರ್ಷದ ಸಾಕವ್ವನನ್ನು ಸಾಕ್ಷಾತ್ಕರಿಸುವ ನಿಟ್ಟಿನಲ್ಲಿ ತಮ್ಮ ಮೊದಲ ಹೆಜ್ಜೆಯಲ್ಲೇ ಗೆದ್ದಿದ್ದರು. ಅಲ್ಲಿಂದ ಅವರು ಹಿಂದಿರುಗಿ ನೋಡಲಿಲ್ಲ. ಇಡೀ ರಂಗಪ್ರಯೋಗ ಸಾಕವ್ವ ಪಾತ್ರದ ಸುತ್ತವೇ ವಿನ್ಯಾಸಗೊಂಡು ಇತಿಹಾಸ ಸೃಷ್ಟಿಸಿತು.

	ನಂತರ ಸಾಕ್ಷಿಕಲ್ಲು, ಹರಕೆಯ ಕುರಿ, ಯಯಾತಿ, ಒಡಲಾಳ ಹೀಗೆ ರಂಗಸಂಪದದ ಒಡನಾಟ, ತನ್ಮೂಲಕ ಬೆಂಗಳೂರು ಹವ್ಯಾಸಿ ರಂಗ ಚಟುವಟಿಕೆಗಳಲ್ಲಿ ಸಕ್ರಿಯವಾಗಿ ಭಾಗವಹಿಸತೊಡಗಿದರು.

	ತಾವು ಬಯಸಿ ಪಡೆಯುವುದು ಒಂದು ವಿಧವಾದರೆ, ಪಡೆದುಕೊಂಡು ಬಯಕೆಯನ್ನು ಪೂರ್ಣಗೊಳಿಸುವುದು ಮತ್ತೊಂದು ವಿಧ. ಉಮಾಶ್ರೀ ಸಂದಿಗ್ಧ ಸಂದರ್ಭದಲ್ಲಿ ಪಾತ್ರಗಳನ್ನು ಪಡೆದರು. ಅವುಗಳನ್ನು ತಾವು ಬಯಸಿದ್ದೇನೋ ಎಂಬಂತೆ ಪರಿಭಾವಿಸಿ ಯಶಸ್ವಿಗೊಳಿಸಿದರು. ಅವರ ಬದುಕಿನ ಯಶಸ್ಸಿನ ಹಂತಗಳನ್ನು ಗುರುತಿಸುವಾಗ, ತಮ್ಮ ಹೆಸರಿನ ಇಂಗ್ಲೀಷ್‌ನ ಅಕ್ಷರದ 'U' (ಯು) ಬಗ್ಗೆ ಹೀಗೆ ಹೇಳಿಕೊಳ್ಳುತ್ತಾರೆ.

	“ಸಾಂಸ್ಕೃತಿಕ ರಂಗದಲ್ಲಿ ನನ್ನ ಆರಂಭ ಯಶಸ್ಸಿನಿಂದಲೇ ಕೂಡಿತ್ತು. ಏರುಗತಿಯ ಗ್ರಾಫ್ ಅದು, ಹವ್ಯಾಸಿ, ಗ್ರಾಮೀಣ ಕೈಗಾರಿಕಾ ನಾಟಕರಂಗದಲ್ಲಿ ಉಚ್ಛ್ರಾಯ ಕಾಲದಲ್ಲಿದ್ದು, ಸಿನಿಮಾ ಕ್ಷೇತ್ರದಲ್ಲಿ ದ್ವಂದ್ವಾರ್ಥದ ಸಂಭಾಷಣೆಯ ಸುಳಿಯಲ್ಲಿ, ನನ್ನ ವೃತ್ತಿ ಜೀವನ ಒಂದು ರೀತಿಯ ಅಧಃಪಾತಾಳ ಕಂಡಿತ್ತು. ಮತ್ತೆ ಪುಟ್ನಂಜಿಯ ನಂತರ ತಾನು ಪಡೆದ ಮತ್ತೊಂದು ಮರುಜೀವ ನನ್ನನ್ನು ಮತ್ತೆ ಏರುಗತಿಗೆ ಎತ್ತಿ ನಿಲ್ಲಿಸಿದೆ. ಚಿತ್ರರಂಗದಲ್ಲಿ ಅತ್ಯುತ್ತಮ ಪಾತ್ರಗಳು ದೊರೆತವು. ಕಲಾತ್ಮಕ ಚಿತ್ರಗಳು, ಪ್ರಯೋಗಾತ್ಮಕ ಚಿತ್ರಗಳಲ್ಲಿ ಅಭಿನಯಿಸಿ ೬ಕ್ಕೂ ಹೆಚ್ಚು ಬಾರಿ ಅತ್ಯುತ್ತಮ ನಟಿ ಪ್ರಶಸ್ತಿ ಪಡೆದಿದ್ದು, ಸದಭಿರುಚಿಯ ಹಾಸ್ಯ ಚಿತ್ರಗಳಲ್ಲಿ ಅಭಿನಯಿಸಿದ್ದು ನನ್ನಲ್ಲಿ ಹೊಸ ಚೇತನವನ್ನು ಹುಟ್ಟಿಸಿತು. ಇದೆಲ್ಲದಕ್ಕೂ ಕಳಸವಿಟ್ಟಂತೆ 'ಗುಲಾಬಿ ಟಾಕೀಸ್' ಚಿತ್ರಕ್ಕೆ ರಾಷ್ಟ್ರ ಪ್ರಶಸ್ತಿ, ಪ್ರತಿಷ್ಠಿತ ಅಂತಾರಾಷ್ಟ್ರೀಯ ಒಸಿಯಾನ್ ಪ್ರಶಸ್ತಿ ಪಡೆದಿದ್ದು ಇವರಲ್ಲಿ ಧನ್ಯತಾಭಾವ ಮೂಡಿಸಿದೆ.”

	ಹವ್ಯಾಸಿ ರಂಗಭೂಮಿಯ ಅನೇಕ ತಂಡಗಳಲ್ಲೂ ಇವರು ತಮ್ಮನ್ನು ತೊಡಗಿಸಿಕೊಂಡು ವಿವಿಧ ನಿರ್ದೇಶಕರ ನಿರ್ದೇಶನದಲ್ಲಿ ನಾಟಕಗಳಲ್ಲಿ ಅಭಿನಯಿಸಿದರು. ಬಿ.ವಿ. ಕಾರಂತ, ಆರ್. ನಾಗೇಶ್, ಸಿ.ಆರ್. ಸಿಂಹ, ಚನ್ನಕೇಶವ ಮೂರ್ತಿ, ಟಿ.ಎಸ್. ನಾಗಾಭರಣ, ಸಿಜಿಕೆ,

	 

	ಉಮಾಶಂಕರ ಸ್ವಾಮಿ, ಪ್ರಮೋದ್ ಶಿಗ್ಗಾಂವ್ ಮುಂತಾದ ಹಿರಿಯ ಹಾಗು ಯುವ ನಿರ್ದೇಶಕರ ನಿರ್ದೇಶನದಲ್ಲಿ ಅಭಿನಯಿಸಿದ್ದಾರೆ.

	ಖ್ಯಾತ ನಿರ್ದೇಶಕ ಬಿ.ವಿ. ಕಾರಂತರು ಉಮಾಶ್ರೀ ಅವರ ರಂಗ ಚಟುವಟಿಕೆಯ “ಬಿಸಿ ಶೆಡ್ಯೂಲ್' ತಿಳಿದು, ಇವರಿಗಾಗಿ ತಮ್ಮ ರಂಗ ತಾಲೀಮಿನ ಶಿಸ್ತನ್ನು ಸಡಿಲಗೊಳಿಸಿದ್ದರು, ಋಷ್ಯಶೃಂಗ, ತದ್ರೂಪಿಗಳಲ್ಲಿ, ಪಿಟ್ಸ್ ಬೆನಿವಿಟ್ಸ್ ಅವರ 'ಶ್ರೀಮಾನ್ ಪುಟ್ಟಪ್ಪನು ಅಳುಸೋಮನು' ನಾಟಕದಲ್ಲೂ ಅಭಿನಯಿಸಿದರು.

	ಗ್ರಾಮೀಣ ರಂಗಭೂಮಿಯತ್ತ

	ವೃತ್ತಿಪರತೆಯನ್ನು ಮೈಗೂಡಿಸಿಕೊಳ್ಳುವ ಯಾವ ಮೂಲಭೂತ ಯೋಚನೆಯೂ ಉಮಾಶ್ರೀ ಅವರಿಗಿರಲಿಲ್ಲ. ನಾಟಕದಲ್ಲಿ ಪಾತ್ರ ಮಾಡಿದರೆ ದುಡ್ಡು ಸಂಪಾದಿಸಬಹುದೆಂಬ ಕಲ್ಪನೆಯು ಅಷ್ಟಾಗಿ ಇರಲಿಲ್ಲ. ಆದರೂ ಉಮಾಶ್ರೀ ಅವರಿಗೆ ಪುರವರದಲ್ಲಿ ಪ್ರಾರಂಭಗೊಂಡ ನಾಟಕದ ನಂಟು ಒಂದಲ್ಲಾ ಒಂದು ರೀತಿಯಲ್ಲಿ ಆಕಸ್ಮಿಕ ಸರಮಾಲೆಗಳಲ್ಲಿ ಗಟ್ಟಿಯಾಗುತ್ತಾ ಹೋಯಿತು.

	ಶಾಲಾ ಗೆಳತಿ ಪುಷ್ಪ, ಉಮಾಶ್ರೀ ಗ್ರಾಮೀಣ ರಂಗಭೂಮಿಗೆ ಪರಿಚಿತರಾಗಲು ಕಾರಣರಾದರು. ಶ್ರೀ ಶಾರದ ಗರ್ಲ್ಸ್ ಹೈಸ್ಕೂಲ್‌ನ ಸಹಪಾಠಿ ಪುಷ್ಟ ಅದಾಗಲೇ ಗ್ರಾಮೀಣ ರಂಗಭೂಮಿಯಲ್ಲಿ ಹೆಸರು ಮಾಡಿದ್ದರು. ಒಂದು ದಿನ ಸುಬ್ಬಯ್ಯ ಸರ್ಕಲ್ ಬಳಿ ಪುಷ್ಪ ಅವರ ಭೇಟಿ ಆಕಸ್ಮಿಕವಾಗಿ ಆಯಿತು. ಬಾಲ್ಯದ ನೆನಪು, ಶಾಲಾದಿನಗಳ ಒಡನಾಟ, ಸಂಸಾರ, ಮಕ್ಕಳು ಮರಿ, ಕಷ್ಟ ಸುಖ ಇವೆಲ್ಲಾ ಅದನಂತರ ಉಮಾಶ್ರೀ ಸಂಕೋಚದಿಂದಲೇ, ಮುಗ್ಧವಾಗಿ ಕೇಳಿದರು - ತನಗೂ ಯಾವುದಾದರು ನಾಟಕದಲ್ಲಿ ಅವಕಾಶ ಕೊಡಿಸು ಎಂದು. ಹಿಂದೆ ಮುಂದೆ ಯೋಚಿಸದೆ, ಪುಷ್ಪ “ನಡೆ, ನನ್ನೊಂದಿಗೆ ಬಾ, ಇಂದು ನೆಲಮಂಗಲದ ಬಳಿ ಹಳ್ಳಿಯೊಂದರಲ್ಲಿ ಒಂದು ನಾಟಕಕ್ಕೆ ಹೊರಟಿದ್ದೇನೆ, ನೀನು ದರ್ಬಾರ್ ಸೀನ್‌ನಲ್ಲಿ ನೃತ್ಯ ಮಾಡುವೆಯಂತೆ ಬಾ” ಎಂದು ಕರೆದುಕೊಂಡು ಹೊರಟೇಬಿಟ್ಟರು. ನೃತ್ಯದ ಗಂಧ ಗಾಳಿಯೂ ಗೊತ್ತಿರಲಿಲ್ಲ, ಶಾಲಾ ದಿನಗಳಲ್ಲಿ ವಾರ್ಷಿಕೋತ್ಸವ, ಗಣೇಶೋತ್ಸವ, ಅಣ್ಣಮ್ಮ ಉತ್ಸವಗಳಲ್ಲಿ ಕುಣಿದದ್ದು ಬಿಟ್ಟರೆ ಇವರಿಗೆ

	ನೃತ್ಯ ಮಾಡಿದ ಅನುಭವ ಏನೇನು ಇಲ್ಲ. ಬೇಡ, ಬರುವುದಿಲ್ಲ, ನನಗೆ ನೃತ್ಯ ಮಾಡಲು ಬರುವುದಿಲ್ಲ” ಎಂದಾಗ, “ಅಯ್ಯೋ ನಿನಗೆ ಹೇಗೆ ಬರುತ್ತದೋ ಹಂಗೇ ಮಾಡೆ”, ಎಂದು ಕರೆದೊಯ್ದು, ತಮ್ಮದೆ ಉಡುಪು, ಗೆಜ್ಜೆಗಳನ್ನು ನೀಡಿ ರಂಗದ ಮೇಲೆ ಕಳಿಸಿದರು. ಅಂದು ಉಮಾಶ್ರೀ ಹೇಗೆ ಕುಣಿದರೋ, ಎಷ್ಟು ಕುಣಿದರೊ! ಇಂದಿಗೂ ಆ ದಿನವನ್ನು ನೆನೆಸಿಕೊಳ್ಳುತ್ತಾರೆ. “ನನ್ನ ಮೊದಲ ನೃತ್ಯಕ್ಕೆ ದೊರೆತ ಸಂಭಾವನೆ ೫೦ ರೂ.! ಅದು ನಾಟಕದಿಂದ ನಾನು ಮೊದಲು ಪಡೆದ ಸಂಭಾವನೆ” ಎಂದು ನೆನೆಯುತ್ತಾರೆ.

	ನನ್ನ ಕಷ್ಟದ ದಿನಗಳಲ್ಲಿ ತನ್ನನ್ನು ಕೈಹಿಡಿದು ಸಲಹಿದ್ದು ರಂಗಭೂಮಿ ಎನ್ನುವುದು ಇವರ ವಿನಮ್ರ ಭಾವನೆ. ಬದುಕಿನ ಪರ್ವಕಾಲದಲ್ಲಿ, ಸಣ್ಣ ಮಕ್ಕಳನ್ನು ಸಾಕಲು, ತನ್ನ ಹೊಟ್ಟೆ ತುಂಬಿಸುವ ಸಲುವಾಗಿ ಹೆಣಗಾಡುತ್ತಿದ್ದಾಗ, ಗ್ರಾಮೀಣ ರಂಗಭೂಮಿ ಇವರ ಆಸರೆಗೆ ಬಂದಿತು. ಬೆಂಗಳೂರು, ಬೆಂಗಳೂರು ಗ್ರಾಮಾಂತರ, ತುಮಕೂರು ಜಿಲ್ಲೆಗಳ ಗ್ರಾಮೀಣ ಪ್ರದೇಶಗಳಲ್ಲಿ ಇವರನ್ನು ಕರೆದು ನಾಟಕ ಮಾಡಿಸಿದ ಕಲಾ ರಸಿಕರನ್ನು ಕೃತಜ್ಞತೆಯಿಂದ ನೆನೆಯುತ್ತಾರೆ. 

	ರುಕ್ಕಿಣಿ, ದೌಪದಿ, ಚಿತ್ರಾಂಗದೆ, ಹನುಮಂತ ಮುಂತಾದ ಪಾತ್ರಗಳನ್ನು ನೂರಾರು ಹಳ್ಳಿಗಳಲ್ಲಿ ಸಾವಿರಾರು ಬಾರಿ ಮಾಡಿ, ತಮ್ಮ ಅಭಿನಯ ಕಲಿಕೆಯನ್ನು ಒಂದು ತಪಸ್ಸಿನಂತೆ ಮಾಡಿದರು. ರಂಗಭೂಮಿಯ ಈ ಕಲಿಕೆಯಲ್ಲಿ

	ಅವರಿಗೆ ಮಾರ್ಗದರ್ಶನ ನೀಡಿದ : ಹಾರ‍್ಮೊನಿಯಂ ಮಾಸ್ತರುಗಳನ್ನು, ತಮ್ಮ ಬಿಡುವಿನ ವೇಳೆಯಲ್ಲಿ ನಾಟಕ ಕಲಿಯುತ್ತಿದ್ದ ಸಮಸ್ತ ಹಳ್ಳಿಯ ಕಲಾವಿದರನ್ನು ನೆನೆಯುತ್ತಾರೆ. ಅವರೊಂದಿಗಿನ ಒಡನಾಟ, ದಿನವೆಲ್ಲಾ ಮೈಮುರಿದು ದುಡಿದು, ಅಂದಿನ ಕಾಲಕ್ಕೆ ನಾಟಕವೊಂದೇ ಗ್ರಾಮೀಣ ಜನರಿಗೆ ಮನರಂಜನೆಯಾಗಿದ್ದ ಸಮಯ, ತಮ್ಮ ನೋವು, ಕಷ್ಟ ಕೋಟಲೆಗಳನ್ನು ಮರೆಯಲು ಸಾಧ್ಯವಾಗಿದ್ದು ಗ್ರಾಮೀಣ ನಾಟಕಗಳಲ್ಲಿ ಭಾಗಿಯಾಗಿದ್ದು ಎನ್ನುವುದು ಉಮಾಶ್ರೀ ಅವರ ಅನಿಸಿಕೆ.

	ಗ್ರಾಮೀಣ ರಂಗಭೂಮಿಯಲ್ಲಿ ಕುರುಕ್ಷೇತ್ರ ಸಂಪೂರ್ಣ ರಾಮಾಯಣ, ಚಾಮುಂಡೇಶ್ವರಿ ಮಹಿಮೆ, ಸತ್ಯ ಹರಿಶ್ಚಂದ್ರ, ರುಕ್ಕಿಣಿ ಸ್ವಯಂವರ, ಬಬ್ರುವಾಹನ, ಮುಂತಾದ ನಾಟಕಗಳಲ್ಲಿ ಅಭಿನಯಿಸಿದ್ದಾರೆ.

	ಅಷ್ಟೇ, ಅಲ್ಲಿಂದ ಮತ್ತೆ ಉಮಾಶ್ರೀ ಹಿಂದಿರುಗಿ ನೋಡಲಿಲ್ಲ. ಮುಂದಿನದೆಲ್ಲಾ ಸಾಧನೆಯ ಮೆಟ್ಟಿಲುಗಳೇ. ಒಂದೊಂದು ಪಾತ್ರವನ್ನು ಮೈಗೂಡಿಸಿಕೊಳ್ಳುತ್ತಾ ಬೆಂಗಳೂರು ಸುತ್ತಮುತ್ತಲ ಗ್ರಾಮದ ಬೇಡಿಕೆ ನಟಿಯಾಗಿ ಬೆಳೆಯ ತೊಡಗಿದರು. ರುಕ್ಕಿಣಿ, ಉತ್ತರೆ, ಗಾಂಧಾರಿ, ಚಿತ್ರಾಂಗದೆ ಹೀಗೆ ಹತ್ತು ಹಲವು ಪಾತ್ರಗಳಿಗೆ ಜೀವ ತುಂಬುತ್ತಾ, ತಮ್ಮಲ್ಲಿದ್ದ ಕಲಾವಿದೆಯನ್ನು ಬೆಳೆಯಗೊಟ್ಟರು.

	ಶಿಕ್ಷಕ ತರಬೇತಿ ಮುಗಿದು ಶಾಲೆಯೊಂದರಲ್ಲಿ ಕೆಲಸಕ್ಕೆ ಸೇರಿದರು. ನಾಟಕಾಭಿನಯ, ಚಟುವಟಿಕೆ ಅವರ ತಾಯಿಗೆ

	 

	ಅಷ್ಟಾಗಿ ಸೇರುತ್ತಿರಲ್ಲಿಲ್ಲ. ತಿಂಗಳಿಗೆ ಇಂತಿಷ್ಟು ಎಂದು ಮನೆಗೆ ಹಣ ನೀಡುತ್ತಿದ್ದುದು ಅದರಲ್ಲಿ ಸ್ವಲ್ಪ ಕಿರಿಕಿರಿ ಕಡಿಮೆಯಾಗಿತ್ತು.

	ಒಬ್ಬ ಕಲಾವಿದೆ ರೂಪುಗೊಳ್ಳಬೇಕೆಂಬ ಸಂಕಲ್ಪ ಅದಾರು ಮಾಡಿದ್ದರು...? ಒಟ್ಟಿನಲ್ಲಿ ಬಾಲ್ಯದಿಂದಲೂ ರಂಗಭೂಮಿಯ ನಂಟು ಒಂದಿಲ್ಲೊಂದು ಕಾರಣಕ್ಕೆ ಅಂಟಿಕೊಂಡು ನಟನೆಯನ್ನೇ ಕಾಯಕವನ್ನಾಗಿ ಮಾಡಿಕೊಂಡರು ಉಮಾಶ್ರೀ. 

	“ಉಮಾಶ್ರೀ' - ನಾಮಕರಣ 

	ಉಮಾದೇವಿ "ಉಮಾಶ್ರೀ'ಯಾಗಲೂ ಕಾರಣ 'ಯಶಸ್ತಿ ಕಲಾವಿದರು' ತಂಡದ ವಿಜಯಕುಮಾರ್ - 'ಸರಿಗಮವಿಜಿ', ವಿಲ್ಸನ್ ಗಾರ್ಡನ್‌ನ ಈಶ್ವರಿ ನರ್ಸರಿ ಶಾಲೆಯಲ್ಲಿ ಉಮಾ ಕೆಲಸಕ್ಕೆ ಸೇರಿದ್ದರು. ಬಿಡುವಿನ ವೇಳೆಯಲ್ಲಿ ಶಾಲೆಗೆ ಹತ್ತಿರದಲ್ಲೇ ಇದ್ದ ತಮ್ಮ ಹಳೆಯ (ಪರಿಚಿತ) ಗೆಳತಿ ಪ್ರಾಮಿಳಾ ಜೋಷಾಯ್ ಅವರ ಮನೆಗೆ ಹೋಗುತ್ತಿದ್ದರು ಉಮಾ. ಶ್ರೀ ಶಾರದ ಗರ್ಲ್ಸ್ ಹೈಸ್ಕೂಲ್‌ನಲ್ಲಿ ಪ್ರಮೀಳಾ ಉಮಾ ಅವರ ಹಿರಿಯ ವಿದ್ಯಾರ್ಥಿಯಾಗಿದ್ದರು. ಪರಿಚಯ, ಬಳಕೆ ಚೆನ್ನಾಗಿಯೇ ಇತ್ತು.

	ಹೀಗೊಮ್ಮೆ ಪ್ರಮಿಳಾ ಜೋಷಾಯ್ ಅವರ ಮನೆಗೆ ಹೋದಾಗ ಅಲ್ಲಿ ಪರಿಚಿತರಾದವರು ವಿಜಯಕುಮಾರ್, ನಟ, ನಿರ್ದೇಶಕ ವಿಜಯಕುಮಾರ್‌ ಅವರಿಗೆ ಉಮಾ ಅವರನ್ನು ಪರಿಚಯ ಮಾಡಿಸಿದರು. ರಂಗ ಕಲಾವಿದೆ ಎಂದೂ ಪರಿಚಯಿಸಿದರು. ವಿಜಿ ತಮ್ಮ ನಾಟಕದಲ್ಲಿ ಪಾತ್ರವಹಿಸಲು ಆಹ್ವಾನಿಸಿದರು. ಪ್ರಮಿಳಾ ಅವರು ಒತ್ತಾಸೆ ನೀಡಿದರು. 'ಸಂಸಾರದಲ್ಲಿ ಸರಿಗಮ' ಯಶಸ್ವಿ ಕಲಾವಿದರ ಅತ್ಯಂತ ಹೆಸರು ಮಾಡಿದ ಪ್ರಯೋಗ. ಈ ನಾಟಕದ 'ಯಶೋದೆ' ಪಾತ್ರದಲ್ಲಿ ನಟಿಸತೊಡಗಿದರು ಉಮಾ. ಈ ನಾಟಕದ ಮೂಲಕ 'ಉಮಾಶ್ರೀ ಎಂಬ ನಾಮಕರಣದೊಂದಿಗೆ ರಂಗದ ಮೇಲೆ ಮಿನುಗತೊಡಗಿದರು. ಹೀಗೆ ನಾಮಕರಣ ಮಾಡಿದ್ದು ಸರಿಗಮ ವಿಜಿ ಅವರು. ಅಂದಿನಿಂದ ಉಮಾಶ್ರೀಯಾಗಿಯೇ ಕನ್ನಡ ಸಾಂಸ್ಕೃತಿಕ, ಸಾಮಾಜಿಕ ರಾಜಕೀಯ ರಂಗದಲ್ಲಿ ಜನಜನಿತರಾಗಿದ್ದಾರೆ.

	ಪ್ರಮಿಳಾ ಜೋಷಾಯ್ ಅವರ ಪರಿಚಯವೇ ಉಮಾಶ್ರೀ ಅವರನ್ನು ಚಿತ್ರರಂಗಕ್ಕೆ ಎಳೆದು ತಂದಿತು. ಒಮ್ಮೆ ಶೂಟಿಂಗ್‌ಗೆ ಹೊರಟಾಗ, ಅವರ ಸಹಾಯಕಿ ಬಂದಿರಲಿಲ್ಲ. ತನ್ನೊಂದಿಗೆ ಬಾ ಎಂದು ಚಾಮುಂಡೇಶ್ವರಿ ಸ್ಟುಡಿಯೋಗೆ ಕರೆದಾಗ ಇಲ್ಲವೆನ್ನದೆ ಹೋದರು. ಚಿತ್ರೀಕರಣವನ್ನು ನೋಡುತ್ತಾ ಅಲ್ಲೇ ಇದ್ದರು. ಊಟದ ಸಮಯ, ಮುಂದಿನ ದೃಶ್ಯಕ್ಕೆ ಒಬ್ಬ ಸಹ ನಟಿಯ ಅಗತ್ಯವಿತ್ತು, ಬರಬೇಕಾದವರು ಬಂದಿರಲಿಲ್ಲ. ಅಲ್ಲಿಯೇ ಇದ್ದ ಉಮಾಶ್ರೀ ಅವರನ್ನು ಮಾಡಲು ಕೇಳಿದರು. ಇವರಿಗೆ ಹಿಂಜರಿಕೆ. ಪ್ರಮಿಳಾ ಅವರ ಜೊತೆಯಲ್ಲಿ ಹೋಗಿದ್ದೇನೆ. ಹೇಗೆ ಒಪ್ಪುವುದು. ಇದು ಸರಿಯೇ ಎಂಬೆಲ್ಲಾ ಆಲೋಚನೆ ಮನದಲ್ಲಿ. ಪ್ರಮಿಳಾ ಅವರೆ ಒತ್ತಾಯ ಮಾಡಿ ಒಪ್ಪಿಸಿದರು. ಸಿನಿಮಾಗೂ ಬಣ್ಣ ಹಾಕಿದ್ದಾಯಿತು. 

	೧೯೮೦ರಲ್ಲಿ 'ಪಟ್ಟಣಕ್ಕೆ ಬಂದ ಪತ್ನಿಯರು' ಚಿತ್ರದ ಒಂದು ಚಿಕ್ಕದೃಶ್ಯದ ಮೂಲಕ ಸಿನಿಮಾರಂಗ ಪ್ರವೇಶಿಸಿದರು. ಯಾಕೋ ಚಿತ್ರರಂಗದ ಅನುಭವ ಇವರಿಗೆ ಅಷ್ಟು ಒಳ್ಳೆಯ ಅನುಭವವಾಗಲಿಲ್ಲ. ಬಂಗಾರದ ಜಿಂಕೆ, ಮರಳಿಗೂಡಿಗೆ, ಅಮೃತ ಘಳಿಗೆ, ಕುತೂಹಲ ಮುಂತಾದವು ಇವರ ಪ್ರಾರಂಭದ ಚಿತ್ರಗಳು. ಮುಂದೆ ಕಾಶಿನಾಥರ 'ಅನುಭವ'ದ ಮೂಲಕ ಕರ್ನಾಟಕದ ಮನೆ ಮಾತಾಗುವ ತನಕ ಚಿತ್ರರಂಗದಲ್ಲಿ ಗಟ್ಟಿಯಾಗಿ ಕಾಲೂರಲು ಅವರು ಬಹಳ ವರ್ಷ ಕಾಯಬೇಕಾಯಿತು. ಇತ್ತ ಅವರ ರಂಗಭೂಮಿಯನಂಟು ಇನ್ನು ಹೆಚ್ಚಾಗತೊಡಗಿತು.

	ಅದೇಕೋ ಚಿತ್ರರಂಗದ ಬಗ್ಗೆ ಅಂತಹ ಆಕರ್ಷಣೆ ಇವರಿಗೆ ಇರಲಿಲ್ಲ. ಯಾಕೋ ಆ ವ್ಯವಸ್ಥೆಯ ಬಗ್ಗೆ ಇವರಲ್ಲಿ ಒಂದು ರೀತಿಯ ವಿರೋಧ ಮನದಲ್ಲಿತ್ತು. ಇಂತಹ ಪರಿಸ್ಥಿತಿಯಲ್ಲಿ ಖ್ಯಾತ ಪತ್ರಕರ್ತರಾದ ವಿಜಯಮ್ಮ ಅವರ ಮೂಲಕ ಖ್ಯಾತ ನಿರ್ದೇಶಕ ಪುಟ್ಟಣ ಕಣಗಲ್ ಅವರ ಪರಿಚಯವಾಯಿತು. ರಂಗಭೂಮಿಯ ಅಪ್ಪಟ ಪ್ರತಿಭೆ ಕನ್ನಡ ಚಿತ್ರರಂಗದ ಆಸ್ತಿಯಾಗಲಿ ಎಂಬ ಬಯಕೆ ವಿಜಯಮ್ಮ ಅವರದು. ಆದರೆ ಸಿನಿಮಾ ವ್ಯಾಕರಣದಲ್ಲಿ ಉಮಾಶ್ರೀ ಆ ಕ್ಷಣಕ್ಕೆ ಸೋತಿದ್ದರು. “ಅಮೃತಘಳಿಗೆಯಲ್ಲಿ ನಟಿಸಲು ಹೋಗಿ, ಸಿನಿಮಾ ಉಮಾಶ್ರೀ ಅವರಿಗೆ ಸೂಕ್ತ ಮಾಧ್ಯಮವಲ್ಲ. ನಾಟಕದಲ್ಲೇ ಮುಂದುವರಿಯಲಿ ಎಂಬ ಸರ್ಟಿಫಿಕೇಟ್‌ನೊಂದಿಗೆ ಹೊರಬಂದರು.

	ಕೈಗಾರಿಕಾ ನಾಟಕ ಸ್ಪರ್ಧೆಗಳಲ್ಲಿ...

	ಇತ್ತ ಹವ್ಯಾಸಿ ರಂಗದಲ್ಲೂ ಅಪಾರ ಅವಕಾಶಗಳು. ಇದು ಮುಂದೆ ಕೈಗಾರಿಕಾ ರಂಗ ತಂಡಗಳ ಪ್ರವೇಶಕ್ಕೆ ಸಹಕಾರಿಯಾಗಿತ್ತು. ಕೈಗಾರಿಕಾ ನಾಟಕ ಸ್ಪರ್ಧೆಗಳು ಅಂದು ಬಹಳ ಪ್ರತಿಷ್ಠಿತ ಸ್ಥಾನ ಪಡೆದಿದ್ದವು. NGEF, ITI, HMT, HAL, BEL, MICO ಮುಂತಾದ ಕೈಗಾರಿಕಾ ಲಲಿತ ಕಲಾ ಸಂಘಗಳ ನಾಟಕಗಳು ೮೦ ರ ದಶಕದ ಪ್ರಾರಂಭದಲ್ಲಿ ಅಪಾರ ಹೆಸರುಗಳಿಸಿದ್ದವು. ನಾಟಕಗಳಲ್ಲಿನ ಸ್ತ್ರೀ ಪಾತ್ರಗಳಿಗೆ ಉಮಾಶ್ರೀಗೆ ಪ್ರಥಮ ಆದ್ಯತೆ. ಬೆಳಿಗ್ಗೆಯಿಂದ ರಾತ್ರಿಯವರೆಗೆ ವಿವಿಧ ನಾಟಕಗಳ ತಾಲೀಮು. ಪ್ರತಿದಿನ ನಾಲ್ಕು ನಾಟಕಗಳ ಪ್ರದರ್ಶನಗಳು. ಸ್ಪರ್ಧೆಯಲ್ಲಿ ೧೭-೧೮ ನಾಟಕಗಳಿದ್ದರೆ, ೧೫ ನಾಟಕಗಳಲ್ಲಿ ಇವರೆ ಮುಖ್ಯಪಾತ್ರಧಾರಿ. ಅತ್ಯುತ್ತಮ ನಟಿ, ಪೋಷಕನಟಿ ಪ್ರಶಸ್ತಿಗಳಿಗೆ ಉಮಾಶ್ರೀ ಅವರಿಗೆ ಉಮಾಶ್ರೀ ಅವರೇ ಸವಾಲು. ಸಾಲುಸಾಲು ನಾಟಕಗಳು, ಸಾಲುಸಾಲು ಪ್ರಶಸ್ತಿಗಳು. ಇವುಗಳಿಂದಾಗಿ ತಿಂಗಳಿಗೆ ೩೦೦ ರೂ. ಗಳಷ್ಟು ಸಂಪಾದನೆ ಮಾಡುವ ಶಕ್ತಿ ಬಂದಿತು. ಹಗಲು ರಾತ್ರಿ ನಾಟಕದ ರಿಹರ್ಸಲ್‌ಗಳು, ಪ್ರದರ್ಶನಗಳು, ನಾಟಕ, ಕೆಲ್ಸಕ್ಕೆ ವಿದಾಯ. ಸ್ಪರ್ಧಾ ನಾಟಕಗಳಲ್ಲಿ ಅತ್ಯುತ್ತಮ ನಟಿ ಎಂಬ ಫಲಕಗಳು ಮನೆ ತುಂಬುತ್ತಿದ್ದವು. ಅವುಗಳನ್ನು ಪ್ರದರ್ಶಿಸಲು ಅವರ ಮನೆಯಲ್ಲಿ

	ಜಾಗವು ಇರಲಿಲ್ಲ. ಅವಕಾಶವೂ ಇರಲಿಲ್ಲ. ಆತ್ಮತೃಪ್ತಿಯ ಜೊತೆಗೆ ಒಂದಿಷ್ಟು ಹಣದ ಸಂಪಾದನೆಯು ನಾಟಕದ ಮೂಲಕ ದೊರಕುತ್ತಿತ್ತು. ಉತ್ತಮ ಪಾತ್ರಗಳನ್ನು ಮಾಡಬೇಕೆಂಬ ಹಂಬಲವು ಹೆಚ್ಚಿತ್ತು.

	೮೦ರ ದಶಕದಲ್ಲಿ ಕೈಗಾರಿಕಾ ನಾಟಕ ಸ್ಪರ್ಧೆಗಳು ಅತ್ಯಂತ ಹುರುಪಿನಿಂದ ನಡೆಯುತ್ತಿದ್ದವು. ಬೆಂಗಳೂರು ಹವ್ಯಾಸಿ ರಂಗಭೂಮಿಗೆ ಉಸಿರು ತುಂಬುತ್ತಿದ್ದುದೇ, ಕಾಲೇಜು ಅಧ್ಯಾಪಕರು, ಬ್ಯಾಂಕ್ ಉದ್ಯೋಗಿಗಳು ಹಾಗು ಬೆಂಗಳೂರಿನ ಸಾರ್ವಜನಿಕ ಕ್ಷೇತ್ರದ ಹಾಗು ಖಾಸಗಿ ಕಾರ್ಖಾನೆಗಳ ನೌಕರರು, ಕೈಗಾರಿಕಾ ನಾಟಕ ಸ್ಪರ್ಧೆಗಳಲ್ಲಿ ಬಹಳ ಉತ್ತಮ ನಾಟಕಗಳು ಪ್ರದರ್ಶಿತವಾಗುತ್ತಿದ್ದವು. ಉತ್ತಮ ನಟಿಯರ ಬೇಡಿಕೆ ಅಪಾರವಾಗಿತ್ತು. ಉಮಾಶ್ರೀ ನಟಿಯರ ಕೊರತೆಯನ್ನು ತುಂಬಿದರು. ಕಾರ್ಖಾನೆಗಳಲ್ಲಿರುವಂತೆ ಉಮಾಶ್ರೀ ಕೂಡ 'ಶಿಫ್ಟ್' ಗಳಲ್ಲಿ ನಾಟಕದ ರಿಹರ್ಸಲ್‌ಗೆ ತೊಡಗಿಕೊಳ್ಳುತ್ತಿದ್ದರು. ಯಾವುದೇ ನಾಟಕವಾಗಲಿ, ಪಾತ್ರವಾಗಲಿ ನ್ಯಾಯ ಸಲ್ಲಿಸುತ್ತಿದ್ದರು.

	ರಕ್ತಾಕ್ಷಿ, ಕಾಡ್ಮನ್ಸ್, ಬಹಿಷ್ಕೃತರು, ಹಯವದನ, ಜೋಕುಮಾರಸ್ವಾಮಿ, ಕತ್ತಲೆ ಬೆಳಕು, ಸನ್ನಿವೇಶ, ಮೀನಿನ ಹೆಜ್ಜೆ, ಕಾಡು, ಗಂಡಸ್ಕತ್ರಿ, ಕತ್ತಲೆ ದಾರಿ ದೂರ, ಗೋಕರ್ಣದ ಗೌಡಶಾನಿ, ಕುರಿದೊಡ್ಡಿ ಕುರುಕ್ಷೇತ್ರ ಕದಡಿದ ನೀರು, ಈಗಂಡಸರು, ಈ ಶೋಧನೆ, ಬೆರಳ್ಗೆ ಕೊರಳ್, ವಾಲ್ಮೀಕಿ ಭಾಗ್ಯ, ಕನಸು ನನಸು ಮುಂತಾದ ನೂರಾರು ನಾಟಕಗಳ ವೈವಿಧ್ಯಮಯ ಪಾತ್ರಗಳು. ಒಂದೊಂದು ವಿಭಿನ್ನ, ವಿಶಿಷ್ಟ ಎಲ್ಲಾ ಪಾತ್ರಗಳನ್ನು ತಮ್ಮ ಪ್ರಾಮಾಣಿಕ ಪ್ರಯತ್ನದಿಂದ ಅಭಿನಯಿಸುತ್ತಿದ್ದರು. ಇವರ ಬದ್ಧತೆ, ಅಭಿನಯದ ಚಾಕಚಕ್ಯತೆಯನ್ನು ಕಂಡಿದ್ದ ಎಲ್ಲಾ ಕೈಗಾರಿಕೆಗಳ ನಾಟಕ ತಂಡಗಳು ಉಮಾಶ್ರೀ ಅವರನ್ನೇ ಕರೆಯುತ್ತಿದ್ದರು. ಇದರಿಂದಾಗಿ ಉಮಾಶ್ರೀ ಅವರ ಆರ್ಥಿಕತೆ ಸ್ವಲ್ಪ ಸುಧಾರಿಸಿತ್ತು.

	ಪುರವರದಿಂದ ಬೆಂಗಳೂರಿಗೆ ಬಂದಾಗ ಕಾರ್ಖಾನೆಯೊಂದರಲ್ಲಿ ದಿನಗೂಲಿ ಕೆಲಸಮಾಡುತ್ತಿದ್ದ ಉಮಾಶ್ರೀ, ನರ್ಸರಿ ಶಿಕ್ಷಕಿ ತರಬೇತಿ ಪಡೆದು ಶಿಕ್ಷಕಿಯಾಗಿದ್ದು, ನಂತರ ನಾಟಕ ರಂಗಕ್ಕೆ ಬಂದರು, ಆಧುನಿಕ ನಾಟಕ ರಂಗದಲ್ಲಿ, ಕೈಗಾರಿಕಾ ನಾಟಕಗಳಲ್ಲಿ ಹಾಗು ಗ್ರಾಮೀಣ

	 

	[image: Image]

	ನಾಟಕಗಳಲ್ಲಿ ಹೆಚ್ಚು ಹೆಚ್ಚು ತೊಡಗಿಕೊಂಡಂತೆ ಶಾಲಾ ಕೆಲಸ ಕಷ್ಟವಾಗಿ ಆ ಕೆಲಸವನ್ನು ಬಿಟ್ಟರು. ರಂಗಭೂಮಿಯನ್ನೇ ಗಟ್ಟಿಯಾಗಿ ಹಿಡಿದರು.

	ರಂಗಭೂಮಿ ಚಿತ್ರರಂಗಕ್ಕೆ ಚಿಮ್ಮುಹಲಗೆ ಎನ್ನುತ್ತಾರೆ. ಉಮಾಶ್ರೀ ಕೂಡ ರಂಗಭೂಮಿಯಿಂದ ಚಿತ್ರರಂಗಕ್ಕೆ ಹೋದರು. ರಂಗಭೂಮಿಯಿಂದ ಚಿತ್ರರಂಗಕ್ಕೆ ಹೋದವರಲ್ಲಿ ಇವರೇನು ಮೊದಲಿಗರಲ್ಲ, ಹಾಗೆಯೇ ಕೊನೆಯವರೂ ಅಲ್ಲ. ಆದರೆ ಚಿತ್ರರಂಗದಲ್ಲಿ ಅಪಾರ ಖ್ಯಾತಿ, ಜನಪ್ರಿಯತೆ ಗಳಿಸಿಯೂ ಮತ್ತೆ ಮತ್ತೆ ರಂಗಭೂಮಿಯತ್ತ ಮುಖ ಮಾಡಿದವರು ವಿರಳ. ಅಂತರ ವಿರಳರಲ್ಲಿ ಉಮಾಶ್ರೀ ಮುಖ್ಯರು. 

	ಚಿತ್ರರಂಗದ ಬೆಂಬೆತ್ತಿ...

	ಇದೇ ಕಾಲಘಟ್ಟದಲ್ಲಿ ಕಾಶೀನಾಥರು ಉಮಾಶ್ರೀ ಅವರನ್ನು 'ಅನುಭವ' ಸಿನಿಮಾದ 'ಪದ್ದಿ' ಪಾತ್ರಕ್ಕೆ ಆಹ್ವಾನಿಸಿದರು. ಒಂದು ವಿಭಿನ್ನ ಬಗೆಯ, ದಿಟ್ಟ ಹೆಣ್ಣಿನ ಪಾತ್ರ, ಉಮಾಶ್ರೀ ಒಪ್ಪಿದರು, ಸವಾಲಾಗಿ ಸ್ವೀಕರಿಸಿ ಅಭಿನಯಿಸಿದರು, ರಾತ್ರಿ ಬೆಳಗಾಗುವುದರೊಳಗೆ ಚಿತ್ರರಸಿಕರ ಮನಸೆಳೆದರು. ಚಿತ್ರರಂಗದಲ್ಲಿ ಯಶಸ್ಸು-ಕೀರ್ತಿ ಗಳಿಸಲು 'ಅನುಭವ' ಮೊದಲ ಮೆಟ್ಟಿಲಾಯಿತು.

	ಚಿತ್ರರಂಗದ ಥಳುಕು-ಬಳುಕುಗಳಿಗೆ ಹೊಂದಿಕೊಳ್ಳಲು ಬಹಳ ದಿನಗಳೇ ಹಿಡಿದವು. ಚಿತ್ರರಂಗದ ಒಳಹೊರಗು ಅರ್ಥಮಾಡಿಕೊಳ್ಳುತ್ತಾ, ಉಮಾಶ್ರೀ ಬೆಳೆದ ಪರಿಯೇ ಒಂದು ಸಾಹಸಗಾಥೆ.

	ಚಿತ್ರರಂಗ ಪ್ರವೇಶ, ಜನರು ಉಮಾಶ್ರೀ ಅವರನ್ನು ಸ್ವೀಕರಿಸಿದ ಪರಿ ಎಲ್ಲವೂ ತಿಳಿದೇ ಇದೆ. ಚಲನಚಿತ್ರವೊಂದರಲ್ಲಿ ಸ್ವಲ್ಪ 'ಬೋಲ್ಡ್' ಆಗಿ ಕಾಣಿಸಿಕೊಂಡ ಮಾತ್ರಕ್ಕೆ ಉಮಾಶ್ರೀ ಅವರನ್ನು ರಸಿಕರು ನೋಡುತಿದ ರೀತಿಯೇ ಇವರಲ್ಲಿ ಒಂದು ರೀತಿಯ ಇರುಸುಮುರುಸು ಮೂಡಿಸಿತ್ತು. ಜೊತೆಗೆ ದ್ವಂದ್ವಾರ್ಥದ ಸಂಭಾಷಣೆಯ ಪರ್ವದಲ್ಲೂ ಇವರೇ ಖಳ ನಾಯಕಿಯಾದರು. ಇವರ ಅಭಿನಯ ಪ್ರತಿಭೆಗಿಂತಲೂ ಇವರು ಹಾಗು ಎನ್.ಎಸ್. ರಾವ್ ಅವರ ಸಂಭಾಷಣಾ ಶೈಲಿಯಿಂದಲೇ ಚಿತ್ರಗಳು ಗಲ್ಲಾಪೆಟ್ಟಿಗೆ ತುಂಬುತ್ತಿದ್ದ ಸನ್ನಿವೇಶದ ಬಗ್ಗೆ, ಇವರಲ್ಲಿ ಬೇಸರವಿದ್ದರು,

	ಹೊಟ್ಟೆಪಾಡು ಎನ್ನುವುದೊಂದು ಇರುತ್ತದಲ್ಲಾ, ಅದಕ್ಕಾಗಿ ಕೆಲವು ರಾಜಿಗಳನ್ನು ಮಾಡಿಕೊಂಡರು. ಉಮಾಶ್ರೀ ಅವರ ಜನಪ್ರಿಯತೆ ಉತ್ತುಂಗಕ್ಕೇರಿತ್ತು. ಎನ್.ಎಸ್. ರಾವ್ ಅವರ ನಿಧನದ ನಂತರ ಉಮಾಶ್ರೀ ಕತ್ತಲೆಗೆ ಸರಿದರು. ಉಮಾಶ್ರೀ ಅವರ ಪ್ರತಿಭೆ ಬಲ್ಲವರು ಒಂದೆಡೆ ಕೊರುಗುತ್ತಿದ್ದರು. ಇಂಥಾ ಅದ್ಭುತ ನಟಿಯ ಪ್ರತಿಭೆ ವ್ಯಾವಹಾರಿಕ ಪ್ರಪಂಚದಲ್ಲಿ ಹೇಗೆ ವ್ಯರ್ಥವಾಯಿತಲ್ಲಾ ಎಂದು ಹಿತೈಷಿಗಳು ತಮ್ಮ ಅಭಿಪ್ರಾಯವನ್ನು ತಿಳಿಸಿದ್ದರೂ ಕೂಡ. ಆದರೆ ಈ ಸಂದರ್ಭದಲ್ಲಿ ಉಮಾಶ್ರೀ ಅವರ ಕಲೆ ಬಿಕರಿಯಾಗಿತ್ತು. ಅವರ ಅಭಿನಯ ಪ್ರತಿಭೆ ಮುಸುಕು ಹೊದ್ದಿ ಮಲಗಿತ್ತು. ಉಮಾಶ್ರೀ ಅಸಹಾಯಕರಾಗಿದ್ದರು.

	ರಂಗಭೂಮಿ, ಸಿನಿಮಾಗಳಿಂದ ತಾನು ಬಯಸುತ್ತಿರುವುದೇನು? ಈ ಕಲೆಯ ಕಾಯಕಕ್ಕೆ ಬಂದದ್ದು, ಪೂರ್ಣವಾಗಿ ತನ್ನನ್ನೇ ತೊಡಗಿಸಿಕೊಂಡಿದ್ದು, ಇದರಿಂದಾಗಿ ಹಣ, ಹೆಸರು ಮಾಡತೊಡಗಿದ್ದು ಉಮಾಶ್ರೀ ಅವರಲ್ಲಿ ವಿಸ್ಮಯ ಹುಟ್ಟಿಸಿತ್ತು. ನೇಕಾರಿಕೆ ಕುಟುಂಬ, ತಂದೆಯ ಅಂಗಡಿಯಲ್ಲಿ ಕುಳಿತು ವ್ಯಾಪಾರ, ವಿಘಟಿತಗೊಂಡಿ ಸಾಂಸಾರಿಕ ಬದುಕು, ಇಡ್ಲಿ ತಿಂಡಿ ತಿನಿಸುಗಳ ಮಾರಾಟ, ನೆಮ್ಮದಿ - ಆಸರೆ ಬಯಸಿ ಸ್ಥಳದಿಂದ ಸ್ಥಳಕ್ಕೆ ಅಲೆದಾಟ, ಸುಖದ ಕಲ್ಪನೆಯೂ ಇಲ್ಲದ ಆಯಾಸದ ಬದುಕಿಗೆ ಕೊಂಚ ವಿಶ್ರಾಂತಿ ದೊರೆತಿದ್ದು ಕಲಾಕ್ಷೇತ್ರದ ನಂಟಿನಲ್ಲಿ, ನಟನೆಯನ್ನೇ ವೃತ್ತಿಯಾಗಿಸಿಕೊಂಡು, ತಾನು, ತನ್ನ ಮಕ್ಕಳು ನೆಲೆ ನಿಲ್ಲಬೇಕು. ಮಕ್ಕಳಿಗೆ ಉತ್ತಮ ಓದು ದೊರಕಬೇಕು, ಭವಿಷ್ಯವನ್ನು ಭವ್ಯವಾಗಿಸಬೇಕು. ಇದನ್ನೆಲ್ಲಾ ಸಾಧಿಸಲು ತನಗೆ ಗೊತ್ತಿರುವುದು ನಟನೆಯೊಂದೇ ಕಲೆಯನ್ನು ನಾನು ಅರಾಧಿಸಬೇಕು. ಕಲೆಯ ಮೂಲಕವೇ ತನ್ನ ಮನದ ಆಸೆಗಳು ಪೂರ್ಣಗೊಳ್ಳಬೇಕು.

	ತನ್ನ ಹೊಟ್ಟೆ ತುಂಬಿಸುತ್ತಿರುವ ಕಲಾ ಪ್ರಪಂಚದಲ್ಲಿ ಎಲ್ಲಾ

	ಒಳ್ಳಯದೇ ಇರಲಿಲ್ಲ. ಎಲ್ಲಾ ರಂಗದಲ್ಲು ಇದ್ದಂತೆ ಇಲ್ಲು ಕೊಳಕು, ಅಸೂಯೆ, ಈರ್ಷೆ, ಶೋಷಣೆ ಎಲ್ಲವೂ ಇತ್ತು. ಈ ಎಲ್ಲಾ ತೊಂದರೆಗಳನ್ನು ಮೆಟ್ಟಿ ನಿಲ್ಲುವ ಆತ್ಮವಿಶ್ವಾಸವನ್ನು ಉಮಾಶ್ರೀ ಬೆಳೆಸಿಕೊಂಡರು. ಹಾಗಾಗಿ ಇವರನ್ನು ಅರಸಿ ಬಂದ ದ್ವಂದ್ವಾರ್ಥದ ಸಂಭಾಷಣೆಗಳ ಚಿತ್ರಗಳನ್ನು ಒಪ್ಪಿಕೊಂಡರು. ಯಶಸ್ಸಿ ಏರಿಳಿತ, ಕೀರ್ತಿಯ ಪರಾಕಾಷ್ಠತೆ ಎಲ್ಲವೂ ಇವರಿಗೆ ದೊರಕಿತು. ಉಮಾಶ್ರೀ ಎನ್.ಎಸ್. ರಾವ್ ಜೋಡಿ ಎಂದರೆ ೮೦ರ ದಶಕದ ಚಲನಚಿತ್ರರಂಗದಲ್ಲಿ ಬಾಕ್ಸ್ ಆಫೀಸ್ ಹಿಟ್ ಎಂಬ ಪ್ರತೀತಿಗೆ ಪಾತ್ರರಾದರು. ಈ ಜೋಡಿ ಕರ್ನಾಟಕಾದ್ಯಂತ ಜನಪ್ರಿಯತೆ ಪಡೆಯಿತು. ಈ ಜನಪ್ರಿಯತೆಯೇ ಉಮಾಶ್ರೀ ೧೯೮೫ರ ನಂತರ ಕರ್ನಾಟಕದ ವೃತ್ತಿರಂಗಭೂಮಿಗೆ ಹೊಸ ಚೈತನ್ಯ ತರಲು ಕಾರಣವಾಯಿತು. 

	ವೃತ್ತಿರಂಗಭೂಮಿಯ ಸಿರಿಯಾಗಿ 

	ಎನ್.ಎಸ್. ರಾವ್ ಕಣ್ಮರೆಯಾದ ಸಂದರ್ಭದಲ್ಲಿ ಹೆಚ್ಚು ಕಮ್ಮಿ ಒಂದು ವರ್ಷಗಳ ಕಾಲ ಅಜ್ಞಾತವಾಸ. ಚಿತ್ರರಂಗದಿಂದ ಇದ್ದಕ್ಕಿದ್ದಂತೆ ಇವರು ಮರೆಯಾದರು. ಬೆಳೆಯುತ್ತಿದ್ದ ಮಕ್ಕಳು, ಹೆಚ್ಚಿದ ಜವಾಬ್ದಾರಿ, ಮಕ್ಕಳ ವಿದ್ಯಾಭ್ಯಾಸ, ಮಕ್ಕಳಿಗೆ ಉತ್ತಮ ಭವಿಷ್ಯದ ಬುನಾದಿ ಹಾಕಲು ಹೆಣಗಾಡುತ್ತಿದ್ದ ಉಮಾಶ್ರೀ ಹತಾಶರಾದರು. ಅಂತಹ ಸಂಕಷ್ಟದ ಸನ್ನಿವೇಶದಲ್ಲಿ ಇವರಿಗೆ ಮತ್ತೆ ಆಸರೆಯಾಗಿದ್ದು, ಆತ್ಮವಿಶ್ವಾಸ ತುಂಬಿದ್ದು ರಂಗಭೂಮಿ. ಅವರು ವೃತ್ತಿ ರಂಗಭೂಮಿಗೆ ಬಂದಾಗ ಅಳುಕಿನಿಂದಲೇ ಬಂದರು.

	ದಾವಣಗೆರೆಯಲ್ಲಿ 'ಸೂಳೆ ಸಂಪತ್ತು' ನಾಟಕದ ಮೂಲಕ ವೃತ್ತಿರಂಗ ಪ್ರವೇಶ, ಹಾಡುಗಾರಿಕೆಯಲ್ಲಿ, ಅಭಿನಯದಲ್ಲಿ ದೈತ್ಯ ಪ್ರತಿಭೆ ಹೊಂದಿದ್ದ ಘಟಾನುಘಟಿ ವೃತ್ತಿ ಕಲಾವಿದರು, ಹಾಸ್ಯ ಪಾತ್ರಗಳಲ್ಲಿ ಮಿಂಚುಹರಿಸುತ್ತಿದ್ದ ಪ್ರತಿಭಾವಂತರು- ಇಂಥವರ ನಡುವೆ ಉಮಾಶ್ರೀ ಅವರಿಗೆ ಅಳುಕು.

	ವೃತ್ತಿ ರಂಗಭೂಮಿಯಲ್ಲಿ ಕಲಾವಿದರು ಪರಂಪರೆಯಿಂದ ಬಂದವರು. ಒಬ್ಬೊಬ್ಬರೂ ದಿಗ್ಗಜರು, ಅಭಿನಯ ಚತುರರು, ಉತ್ತಮ

	ಹಾಡುಗಾರರು, ಸಂಭಾಷಣೆಯನ್ನು ಹೇಳುವಲ್ಲಿ ವಿಶಿಷ್ಟ ಕಾಲಪ್ರಜ್ಞೆ (Timing) ಶೈಲಿಯನ್ನು ಸಾಧಿಸಿದವರು. ಹಾಸ್ಯ ಪಾತ್ರ ನಿರ್ವಹಣೆಯಲ್ಲಿ ಯಶಸ್ಸು ಸಾಧಿಸಿದವರು. ಇಂಥವರ ಮಧ್ಯೆ ನಾಟಕವಾಡಲು ಉಮಾಶ್ರೀ ದಾವಣಗೆರೆಗೆ ಹೋದರು.

	ಅಭದ್ರತೆಯ ಬದುಕು, ಆತಂಕದ ವಾತಾವರಣ, ನಾಟಕದ ಕಂಪನಿಯವರು ಉಮಾಶ್ರೀ ಪಾತ್ರ ಮಾಡುತ್ತಾರೆ ಎಂಬುದನ್ನು ಬಹಳ ಸೊಗಸಾಗಿಯೇ ಪ್ರಚಾರಮಾಡಿದ್ದರು. ಹಲವಾರು ವಿಶೇಷಣಗಳು ಬೇರೆ! ಜನ ಬಯಸುವುದನ್ನು ಕೊಡಬೇಕು. ಅದು ವೃತ್ತಿ ಧರ್ಮ! ಉಮಾಶ್ರೀ ವಿಷಯದಲ್ಲೂ ಹಾಗೆಯೇ ಆಯಿತು. ಸಿನಿಮಾದಲ್ಲಿನ ಅವರ image ರಂಗಭೂಮಿಯಲ್ಲಿ ಉಪಯೋಗಕ್ಕೆ ಬಂತು. ರಂಗ ರಸಿಕರು, ಪಡ್ಡೆ ಹುಡುಗರು ಉಮಾಶ್ರೀ ರಂಗದ ಮೇಲೆ ಬಂದರೆಂದರೆ ಹುಚ್ಚೆದ್ದು ಕುಣಿಯುತ್ತಿದ್ದರು. ಚಿಲ್ಲರೆ ಕಾಸುಗಳ ಸುರಿಮಳೆ, ನೋಟಿನ ಹಾರಗಳು, ಉಮಾಶ್ರೀ ಒಂದೊಂದು ನಾಟಕ ಪ್ರದರ್ಶನ ಮುಗಿದಾಗ ಚಿಲ್ಲರೆ ಕಾಸುಗಳನ್ನು ಬಾಚಿಕೊಂಡು ಬರುತ್ತಿದ್ದರು.

	ಹತ್ತಾರು ಕಂಪನಿಗಳು, ಲೆಕ್ಕವಿಲ್ಲದಷ್ಟು ಪ್ರದರ್ಶನಗಳು ಎಲ್ಲಾ ಕಂಪನಿಗಳಿಗೂ ಉಮಾಶ್ರೀ ಬೇಕು. ಉಮಾಶ್ರೀ ಇದ್ದಾರೆಂದರೆ ಆ ನಾಟಕ box office ಹಿಟ್. ಸೊರಗಿದ್ದ ಕಂಪನಿಗಳು ಅನೇಕ, ಆರ್ಥಿಕವಾಗಿ ದುರ್ಬಲಗೊಂಡಿದ್ದ ಮಾಲೀಕರು ಹತ್ತಾರು, ಅರೆಹೊಟ್ಟೆಯಲ್ಲಿ ಮಲಗುತ್ತಿದ್ದ ಕಲಾವಿದರು ನೂರಾರು, ಇಂತಹ ಸಂದರ್ಭದಲ್ಲಿ ಕಲಾವಿದರ ಕುಟುಂಬಗಳಿಗೆ ಉಮಾಶ್ರೀ ಒಂದು ರೀತಿಯ ಜೀವಾನಿಲವಾದರು. ಕಂಪನಿ ಒಂದು ಕ್ಯಾಂಪ್‌ನಲ್ಲಿ ನಷ್ಟದಲ್ಲಿದೆ ಎಂದಾದಾರ, ಉಮಾಶ್ರೀ ಕಂಪನಿ ಮಾಲೀಕರ ಸಹಾಯಕ್ಕೆ ಒದಗುತ್ತಿದ್ದರು.

	ರಂಗಭೂಮಿಯಿಂದ ತಾವೂ ಬದುಕಿ, ರಂಗ ಕುಟುಂಬವನ್ನು ಸಲಹಿ ಉಮಾಶ್ರೀ ಮಾನವೀಯತೆಯ ಮೂರ್ತಿಯಾಗಿ, ಮಾತೃಹೃದಯದ ಅಂತಃಕರಣವನ್ನು ಮಿಡಿದಿದ್ದಾರೆ.

	ಶ್ರೀ ಸಂಗಮೇಶ್ವರ ನಾಟ್ಯ ಸಂಘ ಗುಡಿಗೇರಿ, ಶ್ರೀ ಹುಚ್ಚೇಶ್ವರ ನಾಟ್ಯ ಸಂಘ, ಶ್ರೀ ಕುಮಾರ ವಿಜಯ ನಾಟ್ಯ ಸಂಘ, ಹಾನಗಲ್, ಚಿತ್ತರಗಿ

	ಕಂಪನಿ, ರಾಜುತಾಳಿಕೋಟೆ ಕಂಪನಿ, ಕೆಬಿಆರ್ ಡ್ರಾಮಾ ಕಂಪನಿ, ಶ್ರೀ ಕುಮಾರೇಶ್ವರ ನಾಟ್ಯ ಸಂಘ ಚಿತ್ರದುರ್ಗ, ಶೇಖಮಾಸ್ತರ ಕಂಪನಿ ಮೊದಲಾದ ಕಂಪನಿಗಳಲ್ಲಿ ನೂರಾರು ನಾಟಕಗಳಲ್ಲಿ ಉಮಾಶ್ರೀ ಪಾತ್ರವಹಿಸಿದರು.

	ಒಂದು ಚಿಕ್ಕ ಶೆಡ್‌ನಲ್ಲಿ ಇದರ ವಾಸ್ತವ್ಯ. ಭವಿಷ್ಯದ ಬದುಕಿನ ಬಗ್ಗೆ ಭರವಸೆ, ಕರ್ನಾಟಕಾದ್ಯಂತ ರಸಿಕರಲ್ಲಿ ಉಮಾಶ್ರೀ ಮೂಡಿಸಿದ ಸಂಚಲನ.

	'ಈಸಬೇಕು ಇದ್ದು ಜಯಿಸಬೇಕು' ಎಂಬ ಛಲಗಾತಿ. ವೃತ್ತಿ ರಂಗ ನಟಿಯಾಗಿ ಉಮಾಶ್ರೀ ಕಂಡ ಯಶಸ್ಸು ಅವರಲ್ಲೇ ಬೆರಗು ಹುಟ್ಟಿಸಿತ್ತು. ಪ್ರಚಾರದಲ್ಲಿ ಉಮಾಶ್ರೀ ಅವರ ಹೆಸರೇ ಮುಂಚೂಣಿಯಲ್ಲಿ. ರಂಗದ ಮೇಲೆ ಇವರು ವೃತ್ತಿ ಕಂಪನಿ ನಾಟಕಗಗಳಲ್ಲಿ ತಮ್ಮದೇ ಆದ ಅಭಿನಯ ಶೈಲಿ ರೂಪಿಸಿಕೊಂಡರು. ಸಾಮಾಜಿಕ, ಪೌರಾಣಿಕ ನಾಟಕಗಳಲ್ಲಿ ಅಭಿನಯ, ಸಂಭಾಷಣೆಯಲ್ಲಿ ವಿಭಿನ್ನ ಶೈಲಿ. ದಿನದ ೨೪ ಗಂಟೆಯೂ ಒಂದಲ್ಲಾ ಒಂದು ಶೂಟಿಂಗ್, ನಾಟಕ ಕಂಪನಿಯಲ್ಲಿ ಪಾತ್ರ ಅವಿರತ ದುಡಿತ, ದಣಿವರಿಯದ ದೇಹ, ಆದರೆ ಮಾನಸಿಕವಾಗಿ ಜರ್ಜರಿತ. ಒಳ್ಳೆಯದು-ಕೆಟ್ಟದು ಎಂಬ ಆಯ್ಕೆ ಇಲ್ಲ.

	'ಸೂಳೆ ಸಂಪತ್ತು' ಇವರ ವೃತ್ತಿ ಕಂಪನಿಯ ಮೊದಲ ನಾಟಕ, 'ಬಸ್ ಕಂಡಕ್ಟರ್' ಅಪಾರ ಹೆಸರು ತಂದುಕೊಟ್ಟ ನಾಟಕ, ಎಚ್ಚರ ತಂಗಿ ಎಚ್ಚರ, ಗೌಡ್ರಗದ್ಲ, ಹಸಿರುಬಳೆ, ಬಸ್ ಹಮಾಲ, ಮಲಮಗಳು, ಧರ್ಮದೇವತೆ, ಸೊಸೆ ಹಾಕಿದ ಸವಾಲು, ಸೊಸೆ ತಂದ ಸೌಭಾಗ್ಯ, ಕೈಲಾಗದ ಗಂಡ ಕೈಲಾಸ ಕಂಡ, ಚಿನ್ನದ ಗೊಂಬೆ, ಕಾಳಿಂಗ ಸರ್ಪ, ಬದುಕು ಬಂಗಾರವಾಯ್ತು, ನನ್ನ ಗಂಡನ ಹೆಂಡತಿ, ದುಡುಕಿ ಹೋದ ಮಗ ಹುಡುಕಿ ಬಂದ ಸೊಸೆ” ಮುಂತಾದವು ಉಮಾಶ್ರೀ ಅಭಿನಯಿಸಿದ ವೃತ್ತಿ ಕಂಪನಿ ನಾಟಕಗಳು. ಈ ನಾಟಕಗಳ ಸಹಸ್ರಾರು ಪ್ರದರ್ಶನಗಳಲ್ಲಿ ಇವರು ಅಭಿನಯಿಸಿದ್ದಾರೆ.

	ಕಂಪನಿಗಳು ಆರ್ಥಿಕ ಸಂಕಷ್ಟಕ್ಕೆ ಸಿಕ್ಕಿದಾಗ, ಉಮಾಶ್ರೀ ಕರೆದೊಡನೇ ಹೋಗಿ ನಾಟಕ ಮಾಡಿ ಕಲಾವಿದರ ಕುಟುಂಬಗಳ ಉದರ ಘೋಷಣೆಗೆ ನೆರವಾಗಿದ್ದಾರೆ.

	ಒಂಟಿತನದ ಬಾಳು. ನಾನು ಬಯಸಿದ್ದು ಒಂದು ನಿರ್ಮಲ, ಪ್ರೀತಿ, ನಿಸ್ವಾರ್ಥವಾದ ಪ್ರೀತಿ, ಪ್ರಶಾಂತ ಕೌಟುಂಬಿಕ ಪರಿಸರ.

	ತಾನು ಬಯಸಿದ್ದೇನು? ಪಡೆದಿದ್ದೇನು, ಘಾಸಿಗೊಂಡ ಮನಸ್ಸು ವಿಪರೀತಕ್ಕೆ ಪ್ರೇರೇಪಿಸುತ್ತದೆ. ನೋವು ಮರೆಯಲು ತಾತ್ಕಾಲಿಕ ದಾರಿ ಹುಡುಕಿಕೊಳ್ಳುತ್ತದೆ. ಹಾಗೇ ನೋವು ಮರೆಯಲು ಇವರು ಮೊರೆ ಹೋಗಿತ್ತು ಕುಡಿತವೆಂಬ ಪಿಡುಗಿಗೆ. ಆದರೆ ಇದರಿಂದ ಶೀಘ್ರ ಬಿಡುಗಡೆ ಪಡೆದು - ಹೊಸ ಉಮಾಶ್ರೀಯಾದರು. ಈ ಬದಲಾವಣೆಗೆ ಮುಖ್ಯವಾಗಿ ಕಾರಣಳಾದವಳು, ಮಗಳು ಗಾಯತಿ ಮುಗ್ಧ ಬಾಲಕಿ. 

	ಒಮ್ಮೆ ತಮ್ಮ ಕೊಠಡಿಯಲ್ಲಿ ಉಮಾಶ್ರೀ ಮದ್ಯಸೇವನೆಗೆಂದು ತಯಾರಿ ನಡೆಸಿದ್ದರು. ಮಗಳು ಬಂದಳು. ಮಗಳನ್ನ ಅಲ್ಲಿ ಕೂರಿಸಿ ತಾವು ಯಾಕೋ ಹೊರಗೆ ಬಂದರು. ಒಳಗೆ ಬಂದು ನೋಡಿದರೆ ಅಲ್ಲಿ ಮದ್ಯದ ಬಾಟಲಿಗಳಿಲ್ಲ. ಗ್ಲಾಸ್‌ಗಳಿಲ್ಲ, ಎಲ್ಲಿ ಎಂದು ಮಗಳನ್ನು ಕೇಳಿದರು. ಮಗಳು ಅಳುತ್ತಾ “ಎಲ್ಲಾ ಎಸೆದು ಬಿಟ್ಟೆ, ನನಗೆ ಅಪ್ಪನೂ ಇಲ್ಲ. ನೀನು ಕುಡಿದು ಕುಡಿದು ಸತ್ತುಹೋಗುತ್ತಿಯಂತೆ, ನೀನು ಹೀಗೆ ಕುಡಿದು ಕುಡಿದು ಸತ್ತುಹೋದರೆ ನನಗೆ ಯಾರು ಗತಿ' ಎಂದು ಬಾಲಭಾಷೆಯಲ್ಲಿ ಗಾಯಿತ್ರಿ ಹೇಳಿದರು. ಆ ಮುಗ್ಧ ಮಗುವಿನ ಮಾತು ಉಮಾಶ್ರೀ ಅವರಲ್ಲಿ ಕಣ್ಣು ತೆರೆಸಿತು. ಹೊಸಬೆಳಕು ಮೂಡಿಸಿತು. ಹೊಸಬದುಕಿನ ಸಂಕಲ್ಪಕ್ಕೆ ಮನಸ್ಸು ಒಗೂಡಿತ್ತು. ಇಂದಿಗೂ ತಮ್ಮ ಮಗಳು ಅಂದು ಉಂಟು ಮಾಡಿದ ಪರಿವರ್ತನೆಯ ಅಮೃತ ಘಳಿಗೆಯನ್ನು ಭಾವಪೂರ್ಣವಾಗಿ ನೆನೆಸಿಕೊಳ್ಳುತ್ತಾರೆ. 

	ಅತಿಯಾದ ಕುಡಿತದಿಂದಾಗಿ ಎಂದೋ ಸಾಯಬೇಕಿತ್ತು. ಆದರೆ ಮಗಳು ನೀಡಿದ ಜ್ಞಾನದೀಕ್ಷೆಯಿಂದ ಬದುಕು ಹಸನಾಯಿತು. ಮಕ್ಕಳಿಗೆ ನೋವು ಸಂಕಟ ಕೊಡುವ ಅಧಿಕಾರ ತನಗಿಲ್ಲ. ಕೊಟ್ಟರೆ ಸುಖ

	ನೆಮ್ಮದಿಯನ್ನು ನೀಡಬೇಕು. ಈ ಸಮಾಜದಲ್ಲಿ ಮಕ್ಕಳಿಗೆ ಉತ್ತಮ ಸ್ಥಾನಮಾನ ದೊರಕಬೇಕು. ಅದಾಗಬೇಕಾದರೆ ಮಕ್ಕಳನ್ನು ಚೆನ್ನಾಗಿ ಓದಿಸಬೇಕು. ನಾನು ಏನೇ ಮಾಡಿದರೂ ಮಕ್ಕಳಿಗಾಗಿ, ಏನೇ ಸಾಧಿಸಿದರೂ ಮಕ್ಕಳಿಗಾಗಿ, ನಾನು ಬದುಕುವುದು ಮಕ್ಕಳ ಏಳಿಗೆಗಾಗಿ. ಹೀಗೆ ಮಾಡಿದ ಸಂಕಲ್ಪವೇ ಸುತ್ತಿದೆ ಎನ್ನುವುದು ಅವರ ಖಚಿತವಾದ ಅಭಿಪ್ರಾಯ.

	೫೨ ವರ್ಷಗಳ ಪರಿಪಕ್ವ ವಯಸ್ಸಿನಲ್ಲಿ ತನ್ನ ಬದುಕಿನ ಹಿನ್ನೋಟವನ್ನು ನೋಡುವಾಗ ಕಾಣುವುದು ಅಸ್ತಿತ್ವಕ್ಕಾಗಿ ಹೋರಾಟ' ರಂಗಭೂಮಿ-ಸಿನಿಮಾ ಇದೆಲ್ಲಾ ತಮ್ಮ ಹಾಗು ತಮ್ಮ ಮಕ್ಕಳ ಜೀವನವನ್ನು ಹಸನುಗೊಳಿಸಲು ಬಳಕೆಯಾದ ಮಾಧ್ಯಮಗಳು. ಈ ಮಾಧ್ಯಮಗಳು ತಮ್ಮ ಪ್ರತಿಭೆಯನ್ನು ಉಪಯೋಗಿಸಿಕೊಂಡ ಬಗ್ಗೆ ಇವರಿಗೆ ಅಂಥಾ ಬೇಸರವೇನು ಇಲ್ಲ. ಕೇವಲ ದ್ವಂದ್ವಾರ್ಥದ ಸಂಭಾಷಣೆಗೆ ಸೀಮಿತಗೊಳಿಸಿದ್ದು, ಉಮಾಶ್ರೀ ವೃತ್ತಿ ಜೀವನ ಇಷ್ಟೇ. ಅವರ ಕಾಲ ಮುಗಿಯಿತು ಎನ್ನುವಾಗಲೇ ಸೃಷ್ಟಿಯಾಗಿದ್ದು 'ಪುಟ್ಮಲ್ಲಿ' ಎಂಬ ಪಾತ್ರ

	ಈ ಪಾತ್ರ ಅವರಿಗೆ ಮರುಜನ್ಮ ನೀಡಿತು. ಉಮಾಶ್ರೀಯವರಲ್ಲಿನ ನೇಪಥ್ಯಕ್ಕೆ ಸರಿದಿದ್ದ ಕಲಾವಿದೆ ಮುಂಚೂಣಿಗೆ ಬಂದರು. ೧೫ ವರ್ಷಗಳ ಹಿಂಸೆ, ಹಿಂಜರಿಕೆಗಳು, ದೂರವಾಗಿ ದೊಡ್ಡ ಆತ್ಮವಿಶ್ವಾಸ, ಈ ದೊಡ್ಡ ಅವಕಾಶದ ಮೂಲಕ ದೊರೆತಿತ್ತು. ಇದನ್ನೇ ಸೂಕ್ತವಾಗಿ ಬಳಸಿಕೊಂಡ ಉಮಾಶ್ರೀ ಮತ್ತೊಮ್ಮೆ ತಮ್ಮ ಕಲಾತ್ಮಕ ಬದುಕಿನ ಎತ್ತರದ ಸಾಧನೆಗೆ ತೊಡಗಿದರು. ಸಾಲು ಸಾಲು ಯಶಸ್ವಿ ಚಿತ್ರಗಳು. ಜೊತೆಜೊತೆಗೆ ರಂಗಭೂಮಿ, ಕಲಾಕ್ಷೇತ್ರ, ರಂಗಸಂಪದ...

	ರಂಗಭೂಮಿಯಲ್ಲಿ ಅಪಾರ ಅನುಭವ ಪಡೆದ ಉಮಾಶ್ರೀ ಕಿರುತೆರೆ ಪ್ರವೇಶಿಸಿದ್ದು ಸಾಕ್ಷ್ಯ ಚಿತ್ರದ ಮೂಲಕ. ೧೯೮೦ರಲ್ಲಿ ೧೪ ಭಾಷೆಗಳಲ್ಲಿ ತಯಾರಾದ ರಾಷ್ಟ್ರೀಯ ಖ್ಯಾತಿಯ ನಿರ್ದೇಶಕ ಟಿ.ಎಸ್. ರಂಗಾ ಅವರ `ಕುಷ್ಠ ರೋಗ' ಕುರಿತ ಒಂದು ಸಾಕ್ಷ್ಯ ಚಿತ್ರದ ಮೂಲಕ ಕ್ಯಾಮರ ಎದುರಿಸಿದರು. ನಂತರದಲ್ಲಿ ೧೯೮೨ರಲ್ಲಿ ರಂಗಾ ಅವರ 'ನೊಂದವರ ಹಾಡು' ಸಾಕ್ಷ್ಯ ಚಿತ್ರದಲ್ಲಿ ಪ್ರಮುಖ ಪಾತ್ರಮಾಡಿದರು.

	ಖ್ಯಾತ ನಿರ್ದೇಶಕ ಎಂ.ಎಸ್. ಸತ್ಯು ಅವರ 'ದುರಾದೃಷ್ಟ', ಡಾ. ಗಿರಿಜಮ್ಮ ಅವರ 'ಹತ್ಯೆ' ಮುಂತಾದ ಕಿರುಚಿತ್ರಗಳಲ್ಲಿ ಅಭಿನಯಿಸಿದರು.

	ಯಾವುದೇ ಪಾತ್ರವನ್ನು ಆಳವಾಗಿ ಅಭ್ಯಸಿಸಿ, ಅನುಭವಿಸಿ ಮಾಡುವುದು ಉಮಾಶ್ರೀ ಅವರ ವಿಶಿಷ್ಟ ಗುಣ. ತಮ್ಮ ತಂದೆಯವರ ಅಂಗಡಿ ಗಲ್ಲಾ ಪೆಟ್ಟಿಗೆಯಲ್ಲಿ ಕೂರುತ್ತಾ, ಕೆ. ಹಿರಣ್ಣಯ್ಯ ಮಿತ್ರಮಂಡಲಿಯ ನಾಟಕಗಳನ್ನು ಬಾಲ್ಯದ ಮುಗ್ಧತೆಯಲ್ಲಿ ನೋಡುತ್ತಿದ್ದ ಉಮಾಶ್ರೀಗೆ ಶ್ರೇಷ್ಠ ನಟನಟಿಯರ ಅಭಿನಯಗಳ ಮನದಾಳದಲ್ಲಿ ಛಾಪು ಒತ್ತಿರಬೇಕು. ಮುಂದೆ ಉಮಾಶ್ರೀ ಅವರೇ ಕಲಾವಿದೆಯಾಗುವ ಪ್ರಕ್ರಿಯೆಯಲ್ಲಿ ಆ ನೆನಪುಗಳು ಸಹಕಾರಿಯಾಗಿವೆ. 

	ಮಕ್ಕಳಿಗೆ ಮಾರ್ಗದರ್ಶನ

	ಸಾಂಸ್ಕೃತಿಕ ಲೋಕದಲ್ಲಿ ಸತತ ಪರಿಶ್ರಮ, ಬದ್ಧತೆಯಿಂದ ಬೆಳೆದ ಉಮಾಶ್ರೀ ತಮ್ಮ ಮನೆ ಮಕ್ಕಳನ್ನು ಮರೆಯಲಿಲ್ಲ. ಮುಗ್ಧ ಬಾಲಕಿ, ಮಗಳು ಗಾಯತ್ರಿಯ ಕಳವಳದ ಮಾತುಗಳ ಮೂಲಕ ಬದುಕಿನಲ್ಲಿ ಸಂಯಮ ಸಾಧಿಸಿದ್ದರು, ಬದುಕಿನ ಅರ್ಥವನ್ನು ಕಂಡುಕೊಂಡರು, ಮಕ್ಕಳಿಗಾಗಿ ತಮ್ಮ ಜೀವನ ಶೈಲಿಯನ್ನು ಬದಲಿಸಿಕೊಂಡರು. ಉತ್ತಮ ವಿದ್ಯಾಭ್ಯಾಸ, ಉತ್ತಮ ಕೌಟುಂಬಿಕ ಪರಿಸರವನ್ನು ನೀಡಿದರು. ತಮ್ಮಲ್ಲಿ ಆತ್ಮವಿಶ್ವಾಸ, ಜೀವನ ಪ್ರೀತಿ ಬೆಳೆಸಿಕೊಂಡು, ಮಕ್ಕಳಲ್ಲೂ ಆ ಗುಣಗಳನ್ನು ತುಂಬಿದರು. ತಮ್ಮೆರಡು ಮಕ್ಕಳನ್ನು ತಮ್ಮೆರಡು ಕಣ್ಣುಗಳಂತೆ ಕಾಪಾಡಿದರು.

	- ದೇವಾಂಗ ಸಮಾಜದಿಂದ ಅಘೋಷಿತ ಬಹಿಷ್ಕಾರಕ್ಕೆ ಒಳಗಾಗಿದ್ದ ಉಮಾಶ್ರೀ ತಮ್ಮ ಕಲಾಸೇವೆ ಹಾಗು ಸಾರ್ವಜನಿಕ ಸೇವೆಯಿಂದ, ಮತ್ತೆ ಸಮಾಜದ ಗಣ್ಯ ಸದಸ್ಯೆಯಾದರು. ಮಗಳು ಗಾಯತ್ರಿಯನ್ನು ಡೆಂಟಲ್ ವೈದ್ಯೆಯನ್ನಾಗಿ ಮಾಡಿದರು. ಈಗ ಆಕೆ MDS ಮಾಡಿ ಈ ಉದಯಪುರದಲ್ಲಿ ಡೆಂಟಲ್ ಕಾಲೇಜ್‌ನ ಅಸಿಸ್ಟೆಂಟ್ ಪ್ರೊಫೆಸರ್ ಆಗಿ ಕಾರ್ಯನಿರ್ವಹಿಸುತ್ತಿದ್ದಾರೆ. ದೇವಾಂಗ ಸಮಾಜದ ವರನಿಗೆ ತಮ್ಮ ಮಗಳನ್ನು ಧಾರೆ ಎರೆದುಕೊಟ್ಟಿದ್ದಾರೆ. ಅಳಿಯ ಡಾ. ರಮೇಶ್ ಅದೇ ಕಾಲೇಜಿನಲ್ಲಿ ಸೀನಿಯರ್ ಪ್ರೊಫೆಸರ್ ಆಗಿದ್ದಾರೆ. ಶುಚಿತ್ ಮತ್ತು ಮುಗ್ಧ ಇವರ ಮಕ್ಕಳು.

	ಮಗ ವಿಜಯಕುಮಾರ್‌ (ಬಾಬು)ಗೆ ಕಾನೂನು ಶಿಕ್ಷಣ ಕೊಡಿಸಿದ್ದಾರೆ. ವಿಜಯ ಕುಮಾರ್ ಶ್ವೇತಾ ಅವರನ್ನು ವರಿಸಿದ್ದಾರೆ. ಇವರಿಗೆ ಒಬ್ಬ ಮಗಳು 'ನಿಸರ್ಗ' ಇದ್ದಾಳೆ. ತಮ್ಮ ಸಮಾಜದಿಂದಲೇ ಹೆಣ್ಣು ತಂದು ಮನೆ ತುಂಬಿಸಿಕೊಂಡ ಉಮಾಶ್ರೀ, ಇದೆಲ್ಲವನ್ನು ಒಂದು ಹಠಕ್ಕಾಗಿ ಮಾಡದೆ, ಕಳೆದುಹೋದ ಘನತೆಯನ್ನು ಮರಳಿ ಪಡೆಯಬೇಕು. ತನ್ನ ಮಕ್ಕಳಿಗೆ ಸಮಾಜದಲ್ಲಿ ಎಲ್ಲರಿಗೂ ದೊರಕುವಂತಹ ಮಾನಸಮ್ಮಾನಗಳು ದೊರೆಯಬೇಕು. ಎಲ್ಲರಂತೆ ಬಾಳಿ ಬದುಕಬೇಕೆಂಬ ಹಂಬಲ ಇಂದು ನೆರವೇರಿದೆ. ಉಮಾಶ್ರೀ ಒಬ್ಬಂಟಿಯಾಗಿ ಈ ಸಾಧನೆಯನ್ನು ಮಾಡಿದ್ದಾರೆ. ಇಂದಿನ ಕಾಲದಲ್ಲಿ ಒಂಟಿ ಹೆಣ್ಣು ಏನೆಲ್ಲಾ ಕಷ್ಟ ಕಾರ್ಪಣ್ಯ, ದುಃಖ, ದುಮ್ಮಾನಗಳನ್ನು ಎದುರಿಸಬಹುದೋ ಅದೆಲ್ಲವನ್ನು ಸಕಾರಾತ್ಮಕವಾಗಿ ಎದುರಿಸಿ ಗೆದ್ದಿದ್ದಾರೆ. ಒಂದೊಂದು ಅಗ್ನಿ ಮಂಡಲವನ್ನು ದಾಟಿದ್ದಾರೆ. ಇಂದೂ ತಮ್ಮ ಬದುಕಿನ ಪ್ರತಿಯೊಂದು ಕ್ಷಣವನ್ನು ನೆನೆಯುತ್ತಾ, ತಾವು ಸವೆಸಿದ ಹಾದಿಯನ್ನು ಮರೆಯದೇ, ಮತ್ತಷ್ಟು ಮೇಲೆ ಮೇಲೆ, ತಮ್ಮ ಹಾಗು ತಮ್ಮವರ ಬದುಕನ್ನು ಕಟ್ಟುತ್ತಾ ಹೋಗುತ್ತಿದ್ದಾರೆ. 

	ರಾಜಕೀಯ ರಂಗದಲ್ಲಿ

	ಬಹುಶಃ ಉಮಾಶ್ರೀ ಒಂದು ವೇಳೆ ರಂಗಭೂಮಿಗೆ ಬಾರದೆ, ಯಾವುದೋ ಒಂದು ಶಾಲೆಯಲ್ಲಿ ಶಿಕ್ಷಕಿಯಾಗಿಯೇ ಕೆಲಸ

	ಮುಂದುವರಿಸಿದ್ದರೆ, ಅಲ್ಲಿಯೂ ಯಶಸ್ಸು ಕಾಣುತ್ತಿದ್ದರೇನೋ; ರಂಗಭೂಮಿ, ಕಿರುತೆರೆ, ಸಿನಿಮಾ ನಂತರದಲ್ಲಿ ಸಮಾಜ ಸೇವೆ. ಮೊದಲು ತನ್ನ ಸಮಾಜದ ದುರ್ಬಲರಿಗೆ ಸಹಾಯ ಮಾಡುವ ನಿಟ್ಟಿನಲ್ಲಿ ಹಲವಾರು ರಚನಾತ್ಮಕ ಕಾರ್ಯಗಳನ್ನು ಮಾಡತೊಡಗಿದರು, ನಂತರ ಸಮಾಜದ ಇನ್ನಿತರ ದುರ್ಬಲ ವರ್ಗದವರತ್ತ ತಮ್ಮ ಗಮನ ಹರಿಸಿದರು. ಸಾರ್ವಜನಿಕ ಸೇವೆಯನ್ನು ಯಶಸ್ವಿಯಾಗಿ ಮಾಡಲು ರಾಜಕೀಯ ವಲಯದತ್ತ ವಾಲಿದರು. ತಮ್ಮ ಕಾರ್ಯ ವ್ಯಾಪ್ತಿಯನ್ನು ವಿಸ್ತರಿಸಿಕೊಂಡು ರಾಜಕೀಯವಾಗಿಯೂ ಬೆಳೆದರು.

	ಸಾಮಾಜಿಕ ಕೆಲಸಗಳಿಗೆ ತಮ್ಮ ವ್ಯಾಪ್ತಿಯನ್ನು ವಿಸ್ತರಿಸಿದರು. ಜನ ಸಮುದಾಯದ ಉನ್ನತಿಗೆ, ತುಳಿತಕ್ಕೊಳಗಾದವರನ್ನು ಮೇಲೆತ್ತುವ ಹಲವಾರು ಜನಪರ ಕಾರ್ಯಗಳಲ್ಲಿ ತೊಡಗಿದರು. ಜಾಗತೀಕರಣದಿಂದ ನಲುಗಿಹೋದ ನೇಕಾರರ ಕುಟುಂಬಗಳಿಗೆ ರಾಜಕೀಯ ಪರಿಹಾರ ದೊರಕಿಸಲು ಹೋರಾಡಿದರು. ಈ ಹೋರಾಟ ಅದರ ರಾಜಕೀಯ ಬದುಕಿಗೂ ನಾಂದಿಯಾಯಿತು.

	೧೯೯೪ರಲ್ಲಿ ಮಾಜಿ ಮುಖ್ಯಮಂತ್ರಿ ಶ್ರೀ ಬಂಗಾರಪ್ಪ ಅವರ ಕರ್ನಾಟಕ ಕಾಂಗ್ರೆಸ್ ಪಕ್ಷದ ಮೂಲಕ ರಾಜಕೀಯಕ್ಕೆ ಬಂದರು. ನಂತರದ ವರ್ಷ ಅವರು ಕಾಂಗ್ರೆಸ್ ಪಕ್ಷದ ಕಾರ್ಯಕರ್ತೆಯಾದರು. ೨೦೦೭ರಲ್ಲಿ ಬಾಗಲಕೋಟೆ ಜಿಲ್ಲೆಯ ತೇರದಾಳದಿಂದ ಕಾಂಗ್ರೆಸ್ ಪಕ್ಷದಿಂದ ವಿಧಾನಸಭೆಗೆ ಸ್ಪರ್ಧಿಸಿ ಸೋತರು.

	ರಾಷ್ಟ್ರೀಯ ಕಾಂಗ್ರೆಸ್ ಪಕ್ಷದ ಸಂಘಟನೆಯಲ್ಲಿ ವಿವಿಧ ಹಂತದಲ್ಲಿ ಸೇವೆ ಸಲ್ಲಿಸಿದರು. ಜಿಲ್ಲಾ ಸಮಿತಿಯ ಸದಸ್ಯೆ, ಸಂಘಟನಾ ಕಾರ್ಯದರ್ಶಿ, ರಾಜ್ಯ ಮಹಿಳಾ ವಿಭಾಗದ ಕಾರ್ಯದರ್ಶಿ, ರಾಜ್ಯ ಕಾಂಗ್ರೆಸ್ ಪಕ್ಷದ ಹಿಂದುಳಿದ ವರ್ಗಗಳ ವಿಭಾಗದ ರಾಜ್ಯಾಧ್ಯಕ್ಷೆ, ಚುನಾವಣಾ ಪ್ರಚಾರ ಸಮಿತಿ ಸದಸ್ಯ ಕಾರ್ಯನಿರ್ವಹಣೆ, ಕರ್ನಾಟಕ ರಾಜ್ಯ ಕಾಂಗ್ರೆಸ್ ಪಕ್ಷದ ಪ್ರಧಾನ ಕಾರ್ಯದರ್ಶಿ, ಅಖಿಲ ಭಾರತ ಕಾಂಗ್ರೆಸ್ ಕಮಿಟಿಯ ಸದಸ್ಯೆಯಾಗಿ ಕಾರ್ಯನಿರ್ವಹಿಸುತ್ತಿದ್ದಾರೆ. ಹೀಗೆ ಕಾಂಗ್ರೆಸ್ ಪಕ್ಷದಲ್ಲಿ ಕೆಳಹಂತದಿಂದ ಮೇಲಿನ ಹಂತದವರೆಗೆ ಹಲವಾರು ಜವಾಬ್ದಾರಿಯುತ ಸ್ಥಾನಗಳನ್ನು ಯಶಸ್ವಿಯಾಗಿ ನಿರ್ವಹಿಸಿದ್ದಾರೆ.

	ಇದೇ ಸಂದರ್ಭದಲ್ಲಿ ಕರ್ನಾಟಕ ವಿಧಾನ ಪರಿಷತ್ತಿನಲ್ಲಿ ಕಾಂಗ್ರೆಸ್ ಪಕ್ಷವನ್ನು ಪ್ರತಿನಿಧಿಸಿ, ಸದಸ್ಯರಾಗಿ ಹಲವಾರು ಉತ್ತಮ ಕಾರ್ಯಗಳನ್ನು ಮಾಡಿದ್ದಾರೆ. ಶ್ರೀ ಧರ್ಮಸಿಂಗ್ ಅವರು ರಾಜ್ಯದ ಮುಖ್ಯಮಂತ್ರಿ ಗಳಾಗಿದ್ದಾಗ, ವಿಧಾನ ಪರಿಷತ್ ಸದಸ್ಯರಾಗಿ, ನಿಂತುಹೋಗಿದ್ದ ಮಾಸಾಶನ ಮತ್ತೆ ಕಲಾವಿದರಿಗೆ ದೊರಕುವಂತೆ ಮಾಡಿದ್ದು ಇವರ ಹೆಗ್ಗಳಿಕೆ. ರಾಜ್ಯ ಚಲನಚಿತ್ರ ಪ್ರಶಸ್ತಿ ನೀಡುವ ಸಂದರ್ಭದಲ್ಲಿ ಕಂಠದಾನ ಕಲಾವಿದರಿಗೆ ಪ್ರಶಸ್ತಿ ನೀಡುವಂತೆ ಒತ್ತಾಯಿಸಿ, ಪ್ರಶಸ್ತಿ ದೊರಕುವಂತೆ ಮಾಡಿದ್ದು ಉಮಾಶ್ರೀ ಅವರ ಮತ್ತೊಂದು ಸಾಧನೆ. ಚಲನಚಿತ್ರ ಚಿತ್ರೀಕರಣ ರಾಜ್ಯದಿಂದ ಸಂಪೂರ್ಣ ಹೊರಗೇ ನಡೆಯುತ್ತಿದ್ದ ಪರಿಸ್ಥಿತಿಯನ್ನು ಹೋಗಲಾಡಿಸಿ, ಚಿತ್ರೀಕರಣದ ಶೇ. ೭೦ ಭಾಗ ಕರ್ನಾಟಕದ ಒಳಗೇ ನಡೆಯಬೇಕೆಂಬ ನಿಯಮವನ್ನು ಜಾರಿಗೊಳಿಸಲು ಹೋರಾಡಿ ಯಶಸ್ವಿಯಾದರು. ಇದರಿಂದ ಸ್ಥಳೀಯ ಕಲಾವಿದರಿಗೆ ತಂತ್ರಜ್ಞರಿಗೆ ಕೈತುಂಬಾ ಕೆಲಸ ದೊರೆತು ಅವರು ಕುಟುಂಬಗಳು ನೆಮ್ಮದಿಯಗಿ ಬದುಕಲು ಉಮಾಶ್ರೀ ಕಾರಣರಾಗಿದ್ದಾರೆ.

	ಪದವಿ ಪೂರ್ವ ಶಿಕ್ಷಣ ಇಲಾಖೆಯ ಅಧ್ಯಾಪಕರ ಸಮಸ್ಯೆಗೆ ಹೋರಾಡಿದ್ದಾರೆ. ಮುಖ್ಯವಾಗಿ ರಾಜ್ಯಾದ್ಯಂತ ಅತಂತ್ರಗೊಂಡಿದ್ದ ನೇಕಾಕರಿಗೆ ಕಮ್ಮಿ ಬಡ್ಡಿದರದಲ್ಲಿ ಸಾಲ ದೊರೆಯಲು ಕಾರಣರಾಗಿ ನೇಕಾರರಿಗೆ ಆಸರೆಯಾಗಿದ್ದಾರೆ. ಜೊತೆಗೆ ನೇಕಾರರ ಸಾಲದ ಬವಣೆಯನ್ನು ಕಡಿಮೆ ಮಾಡಲು ಬಡ್ಡಿಯನ್ನಾ ಮಾಡಿಸಿ, ನೇಕಾರ ಕುಟುಂಬಗಳಿಗೆ ಮರು ಜೀವ ನೀಡಿದ್ದಾರೆ.

	ನೇಕಾಕರಿಗೆ ವಿದ್ಯುತ್ ದರದಲ್ಲಿ ವಿಶೇಷ ಸಬ್ಸಿಡಿ, ನೇಕಾರರ ಆರೋಗ್ಯ ರಕ್ಷಣೆಗಾಗಿ ವಿಶೇಷ ಆರೋಗ್ಯ ಯೋಜನೆ ಜಾರಿಗೆ ಬರಲು ಕಾರಣರಾಗಿದ್ದಾರೆ.

	ಪ್ರಸ್ತುತ ಕ್ಯಾಟಲ್ ಏಡ್ಸ್ (ಹಸುಗಳಿಗೆ ಬರುವ ಮಾರಣಾಂತಿಕ ರೋಗದ ಬಗ್ಗೆ ವಿಶೇಷ ಕಾಳಜಿ ವಹಿಸಿ, ಜಾನುವಾರು ತಳಿ ರಕ್ಷಣೆಯತ್ತ ಗಮನ ಹರಿಸಿದ್ದಾರೆ.

	ಮಾದಕ ವಸ್ತು ಸೇವಿಸುವ ಬೀದಿ ಮಕ್ಕಳನ್ನು ಗುರುತಿಸಿ, ಅವರನ್ನು ಮಾದಕ ವ್ಯಸನದಿಂದ ಹೊರತರುವಲ್ಲಿ ಕಾರ್ಯಪಡೆ ರಚಿಸಿ, ಮಕ್ಕಳ ಕಲ್ಯಾಣಕ್ಕೆ ದುಡಿಯುತ್ತಿದ್ದಾರೆ. ಬಾಲ್ಯ ವಿವಾಹದ ವಿರುದ್ಧವೂ ಹಲವಾರು ಕಾರ್ಯಕ್ರಮಗಳನ್ನು ರೂಪಿಸಿ, ಈ ಸಾಮಾಜಿಕ ಪಿಡುಗಿನ ವಿರುದ್ಧ ಹೋರಾಡುತ್ತಿದ್ದಾರೆ.

	ಸದ್ಯ, ತೇರದಾಳವನ್ನು ತಮ್ಮ ಕಾರ್ಯಕ್ಷೇತ್ರವನ್ನೆನಿಸಿಕೊಂಡು, ಜನರ ನಡುವೆ ಬೆರೆತು ಕಾರ್ಯ ನಿರ್ವಹಿಸುತ್ತಿದ್ದಾರೆ.

	ಇಂದು ಉಮಾಶ್ರೀ ಅವರು ಒಬ್ಬ ಪ್ರಬುದ್ಧ ಕಲಾವಿದೆಯಾಗಿ, ಪ್ರಬುದ್ಧ ರಾಜಕಾರಣಿಯಾಗಿ, ಸಮಾಜ ಸೇವಾಕರ್ತೆಯಾಗಿ ಜನಮಾನಸದಲ್ಲಿ ನೆಲೆನಿಂತು ಹೊಸ ಕನಸು, ಹೊಸ ಸಾಧನೆಯತ್ತ ಚಿತ್ತಹರಿಸಿದ್ದಾರೆ.

	ಜೀವನದುದ್ದ ಅಸ್ತಿತ್ವಕ್ಕಾಗಿ ಹೋರಾಟ. ತನ್ನತನಕ್ಕಾಗಿ ಹುಡುಕಾಟ, ನೆಮ್ಮದಿಯ ಜೀವನಕ್ಕಾಗಿ ಹಪಿಹಪಿಸುತ್ತಾ, ಜೀವನ ನಾಟಕದ ಒಂದೊಂದು ಅಂತದಲ್ಲಿಯೂ ಒಮ್ಮೊಮ್ಮೆ ನಾಯಕಿಯಾಗಿ, ಖಳನಾಯಕಿಯಾಗಿ, ಪೋಷಕ ನಟಿಯಾಗಿ ಯಶಸ್ಸು ಅರಸುತ್ತಾ ಉಮಾಶ್ರೀ ಕಂಡುಂಡ ಬದುಕು ಒಟ್ಟು ಒಬ್ಬ ನಿಜವಾದ ಹೋರಾಟಗಾರ್ತಿಯ ಎಲ್ಲಾ ಸ್ತರಗಳನ್ನು ಒಳಗೊಂಡಿದೆ. ಮಗಳಾಗಿ, ಸತಿಯಾಗಿ, ತಾಯಿಯಾಗಿ, ಅತ್ತೆಯಾಗಿ ಮಾನವೀಯ ಹೆಣ್ಣಾಗಿ ಉಮಾಶ್ರೀ ಬದುಕಿದ ಬದುಕು, ಒಂದು ಮಾದರಿಯಾಗಿ ಅನೇಕರಿಗೆ ಮಾರ್ಗದರ್ಶಯಾಗಬಲ್ಲದು.

	ಅವರ ಅಂತರಾಳದಲ್ಲಿ ಬಚ್ಚಿಟ್ಟುಕೊಂಡಿದ್ದು, ಕಟ್ಟಿಟ್ಟುಕೊಂಡಿದ್ದ ಭಾವನೆಗಳನ್ನು, ಭಾವ ಪೂರ್ಣವಾಗಿ ಹರಿಬಿಟ್ಟು, 'ನಾನು' ಎಂಬುದನ್ನು ಕಳೆದುಕೊಂಡು ಅಕ್ಕಮಹಾದೇವಿಯಂತೆ ತನ್ನೊಳಗಿನ “ಉಮಾಶ್ರೀ'ಯನ್ನು ಸಾಮಾಜಿಕ ಗೊಳಿಸುವಲ್ಲಿ ಉಮಾದೇವಿ ಯಶಸ್ವಿಯಾಗಿದ್ದಾರೆ. ಸಮಯ ಸಿಕ್ಕಾಗ, ಅವಕಾಶ ದೊರೆತಾಗ ತನ್ನ

	ಒಡಲಾಳದ ಬೇಗುದಿಯೊಟ್ಟಿಗೆ ಸಮಾಜಕ್ಕೆ ತಮ್ಮನ್ನು ತೆರೆದುಕೊಂಡಿದ್ದಾರೆ. ಅಂತಹ ಕ್ಷಣಗಳು ಭಾವಪೂರ್ವ ಕ್ಷಣಗಳು ಎಂದೆನಿಸಿದರೂ, ಎಲ್ಲವನ್ನು ಹೊರಗೆಹಾಕಲು ಧೈರ್ಯಬೇಕು. “ರಂಗಭೂಮಿಯನ್ನೇ ತನ್ನ ಗಂಡನೆಂದು ಸ್ವೀಕರಿಸಿ, ಒಂಟಿಯಾಗಿ ಬಾಳಿದೆ. ತನ್ನ ಮಕ್ಕಳಿಗಾಗಿ ಬದುಕಿದೆ. ಬದುಕಿಗಾಗಿ ರಂಗಭೂಮಿಯನ್ನು ಆರಿಸಿಕೊಂಡೆ. ಈ ಸಮಾಜದಲ್ಲಿ ಹೆಣ್ಣಿಗೆ ಗಂಡು ಅನಿವಾರ್ಯವೇನಲ್ಲ. ನನ್ನ ಜೀವ ರಂಗಭೂಮಿ, ನನ್ನ ಆತ್ಮ ರಂಗಭೂಮಿ” ಎಂದು ಹೇಳುವ ಉಮಾಶ್ರೀ ಅವರ ಬದುಕು ಕಂಡ ಕನಸನ್ನು ಸಾಕಾರಗೊಳಿಸುವ, ಕಲ್ಪನೆಗೆ ಮೂರ್ತರೂಪಕೊಡುವ ಒಂದು ನಿರ್ಧರಿತ ಬದುಕಲ್ಲ. ಒಂದೊಂದೇ ಹೆಜ್ಜೆ ಇಡುವಾಗಲೂ ಕೆಂಡದ ಮೇಲಿನ ನಡಿಗೆಯಂತೆ ಸೆಳೆತಗಳಿಂದ ಕಳಚಿಕೊಂಡು, ಅಂಕುಡೊಂಕು ದಾರಿಗಳಲ್ಲಿ ಹೊರಟು ರಾಜಮಾರ್ಗವನ್ನು ಕಂಡುಕೊಂಡರು ಉಮಾಶ್ರೀ.

	ಲೌಕಿಕ ಬದುಕಿನ ಎಲ್ಲಾ ಕಷ್ಟ-ನಷ್ಟ, ಸುಖ-ದುಃಖಗಳನ್ನು ಅನುಭವಿಸುತ್ತಲೇ ಅನುಭಾವದತ್ತ ಚಲಿಸುತ್ತಿರುವ ಸಾಧಕಿ. ಬದುಕಿನ ಪರ್ವಕಾಲದಲ್ಲಿ ಒಂದು 'ಒಡಲಾಳ'ದ 'ಸಾಕವ್ವ' ಮತ್ತೊಂದು “ಅನುಭವದ' 'ಪದ್ದಿ', ಇನ್ನೊಂದು ಪುಟ್ಟಂಜನ 'ಪುಟ್ಟಲ್ಲಿ' ಈಗ ತೀರ ಇತ್ತೀಚೆಗೆ ಗುಲಾಬಿ ಟಾಕೀಸ್ ನ 'ಗುಲಾಬಿ'. ಹೀಗೆ ಏರುಗತಿಯ ಗ್ರಾಫ್ ಇದ್ದರೂ, ಮಧ್ಯೆ ಅನೇಕ ಇಳಿತಗಳೂ ಇವೆ. ಯಾವುದಕ್ಕೂ ಒಗ್ಗದೇ, ಕುಗ್ಗದೇ ಬೆಟ್ಟದಡಿ ಹುಲ್ಲಾಗುವ, ಮನೆಗೆ ಮಲ್ಲಿಗೆಯಾಗುವ, ಕಷ್ಟಗಳಿಗೆ ಕಲ್ಲಾಗುವ, ಆಶ್ರಿತರಿಗೆ, ಅಗತ್ಯ ಬಿದ್ದವರಿಗೆ ಬೆಲ್ಲಸಕ್ಕರೆಯಾಗುವ ಉದಾತ್ತ ಗುಣವನ್ನು ಮೈಗೂಡಿಸಿಕೊಂಡ ಉಮಾಶ್ರೀ ತನ್ನ ಮೇಲೆರಗಿದವರ ಮೇಲೆ ರಣಚಂಡಿಯಾದ ಉದಾಹರಣೆಗಳೂ ಇವೆ. ಗುಲಾಬಿ ನೋಡಲು ಸುಂದರವೇನೋ ಹೌದು, ತನ್ನಲ್ಲಿ ಮುಳ್ಳನ್ನು ಜೊತೆಗೆ ಇಟ್ಟುಕೊಂಡಿರುವಂತೆ ಉಮಾಶ್ರೀ ಹೂವು ಮುಳ್ಳುಗಳ ಮಿಶ್ರಣ. ಆದರೂ ಇಷ್ಟಪಟ್ಟವರಿಗು ಹಾಗೂ ನೋವು ನೀಡಿದವರಿಗೂ ಗುಲಾಬಿಯ ಮುಗುಳಗೆಯನ್ನೇ ತುಳುಕಿಸಬಲ್ಲರು.

	ಉಮಾಶ್ರೀ ತಮ್ಮ ಜೀವಿತದ ಪಯಣದಲ್ಲಿ ತಮ್ಮ ತಾಯಿ ರೇವಮ್ಮ, ತಂದೆ ಡಿ. ಮುನಿನರಸ್ಪರವರನ್ನು ಅತೀವ ಗೌರವದಿಂದ ನೆನೆಯುತ್ತಾರೆ.

	ತಮ್ಮ ಬದುಕಿನ ತಿರುವಿಗೆ ಕಾರಣರಾದ ಪ್ರಮಿಳಾ ಜೋಷಾಯ್, ಪುಷ್ಪಕ್ಕನ ಬಗ್ಗೆ ಹೆಮ್ಮೆ ಪಡುತ್ತಾರೆ. ಮಾರ್ಗ ಮಧ್ಯದಲ್ಲಿ ಮಣ್ಣಿ ಹುಡಿಯಾಗುವುದನ್ನು ತಪ್ಪಿಸಿದ ಮೂರ್ತಿ ಅಣ್ಣ, ನಂಜಪ್ಪ ಛೇರ‍್ಮನ್, ಸರ್ವಕ್ಕ ಅವರನ್ನು ಕೃತಜ್ಞತೆಯಿಂದ ನೆನೆಯುತ್ತಾರೆ.

	ಹಾಗೆ ತನ್ನ ಬದುಕಿಗೆ ನೈತಿಕತೆಯ ಬಲ ತಂದುಕೊಟ್ಟ ಮಗಳು ಡಾ|| ಗಾಯಿತ್ರಿ, ಬಾಳಿಗೆ ಘನತೆಗೆ ತುಂಬಿದ ಮಗ ವಿಜಯ್ ಕುಮಾರ್, ಅಳಿಯ ಡಾ|| ರಮೇಶ್, ಸೊಸೆ ಶ್ವೇತಾ, ಮೊಮ್ಮೊಕ್ಕಳಾದ ರುಚಿತ್, ಮುಗ್ಧ, ನಿಸರ್ಗ ಎಲ್ಲರನ್ನು ಅಭಿಮಾನದಿಂದ ಆಪ್ಯಾಯತೆಯಿಂದ ಕಾಣುತ್ತಾರೆ.

	ರಂಗಭೂಮಿಗೆ ಬಾರದಿದ್ದರೆ, ರಂಗಸಂಪದದ ಸಂಪರ್ಕ ದೊರಯದಿದ್ದರೆ, ಕಲಾಕ್ಷೇತ್ರದ ಆಸರೆ ದೊರೆಯದಿದ್ದಿದರೆ ನಾನು ಈ ಸಾಧನೆ ಮಾಡುತ್ತಿರಲಿಲ್ಲ. ನನ್ನೆಲ್ಲಾ ಸಾಧನೆಗೆ ಕಲಾಕ್ಷೇತ್ರವೇ ಶ್ರೀರಕ್ಷೆ ಎನ್ನುವುದು ಇವರ ವಿನಯಪೂರ್ಣ, ಅಭಿಮಾನದ ನುಡಿಗಳು.

	ಇಂತಹ ಕಲಾವಿದೆಯನ್ನು, ಬದುಕಿನ 'ಅಗ್ನಿ ದಿವ್ಯ'ವನ್ನು ಗೆದ್ದ ಉಮಾಶ್ರೀ ಅವರನ್ನು ರಂಗದ ಮೇಲೆ ನೋಡಿ ಆನಂದಿಸಿದ ಅವರ ನಟನೆಯನ್ನು ಆಸ್ವಾಧಿಸಿದ ಕರ್ನಾಟಕದ ಅಪಾರ ಸಹೃದಯ ಪ್ರೇಕ್ಷಕವೃಂದ ನಿಜಕ್ಕೂ ಧನ್ಯರು.

	- ಉಮಾಶ್ರೀ ಅವರ ನಟನೆಯ ಬೆರಗು, ಸಾಧನೆಯ ಬದುಕು ನಿರಂತರವಾಗಿ ಪ್ರಜ್ವಲಿಸಲಿ.

